Монгол Улсын Их Хурлын 2016 оны намрын ээлжит чуулганы 

Аюулгүй байдал, гадаад бодлогын байнгын хорооны 

10 дугаар сарын 26-ны өдөр /Лхагва гараг/-ийн 
хуралдааны гар тэмдэглэл

Аюулгүй байдал, гадаад бодлогын байнгын хорооны дарга Ж.Энхбаяр ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 19 гишүүнээс 12 гишүүн ирж, 63.1 хувийн ирцтэйгээр хуралдаан 14 цаг 28 минутад Төрийн ордны “Их эзэн Чингис хаан” танхимд эхлэв. 

Чөлөөтэй: С.Батболд, Л.Болд; 


Эмнэлгийн чөлөөтэй: Д.Лүндээжанцан;

Тасалсан: Б.Наранхүү, Я.Санжмятав, Г.Тэмүүлэн, Б.Энх-Амгалан.


Ж.Энхбаяр: - Байнгын хорооны хуралдаанаар хэлэлцэх асуудлаа батлах санал хураалт явуулъя. 

Зөвшөөрсөн:
9


Татгалзсан:

1


Бүгд:


10


90.0 хувийн саналаар хэлэлцэх асуудал батлагдлаа. 

Нэг. Цэргийн албан хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийн төсөл /Засгийн газар 2016.09.30-ны өдөр Монгол Улсын 2017 оны төсвийн тухай, Нийгмийн даатгалын сангийн 2017 оны төсвийн тухай хуулийн төслүүдтэй хамт өргөн мэдүүлсэн, анхны хэлэлцүүлэг, санал, дүгнэлтээ Төсвийн байнгын хороонд хүргүүлнэ/

Хэлэлцэж буй асуудалтай холбогдуулан Батлан хамгаалахын сайд Б.Бат-Эрдэнэ, Сангийн дэд сайд Х.Булгантуяа, Батлан хамгаалахын дэд сайд Т.Дуламдорж, Батлан хамгаалах яамны төрийн нарийн бичгийн дарга Б.Батсайхан, Тагнуулын ерөнхий газрын тэргүүн дэд дарга Б.Доньжчимбуу, Батлан хамгаалах яамны Стратеги, бодлого төлөвлөлтийн газрын дарга Г.Сайханбаяр, мөн яамны Санхүү, хөрөнгө оруулалтын хэлтсийн дарга Д.Ганхуяг, Сангийн яамны Төсвийн зарлагын хэлтсийн дарга О.Хуягцогт, Зэвсэгт хүчний жанжин штабын дарга Д.Даваа, мөн штабын Санхүүгийн хэлтсийн дарга Ц.Ганбат, Онцгой байдлын ерөнхий газрын дарга Т.Бадрал, Хил хамгаалах ерөнхий газрын Ар тал, зэвсэглэл, инженер техник эрхэлсэн орлогч дарга Х.Лхагвасүрэн нар оролцов. 

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, П.Наранбат, референт Б.Гандиймаа, Д.Түвшинбилэг нар байлцав. 

Хуулийн төсөлтэй холбогдуулан Улсын Их Хурлын гишүүн Г.Занданшатар, Ц.Цогзолмаа, Д.Цогтбаатар, Ж.Энхбаяр нарын тавьсан асуултад Сангийн дэд сайд Х.Булгантуяа, Тагнуулын ерөнхий газрын тэргүүн дэд дарга Б.Доньжчимбуу, Сангийн яамны Төсвийн зарлагын хэлтсийн дарга О.Хуягцогт, Зэвсэгт хүчний жанжин штабын дарга Д.Даваа, Онцгой байдлын ерөнхий газрын дарга Т.Бадрал, Хил хамгаалах ерөнхий газрын Ар тал, зэвсэглэл, инженер техник эрхэлсэн орлогч дарга Х.Лхагвасүрэн нар хариулж, тайлбар хийв. 

Улсын Их Хурлын гишүүн Г.Занданшатар, Ц.Цогзолмаа нар үг хэлэв. 

Ж.Энхбаяр: - Улсын Их Хурлын гишүүн Г.Занданшатар, Ц.Цогзолмаа, Ж.Энхбаяр нарын гаргасан, Цэргийн албан хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийн төслийг хэлэлцэх шаардлагагүй хууль санаачлагчид нь буцаая гэсэн саналыг дэмжье гэсэн санал хураалт явуулъя. 

Зөвшөөрсөн:
 9


Татгалзсан:

 2


Бүгд:


11


81.8 хувийн саналаар дэмжигдлээ.

Байнгын хорооноос гарах санал, дүгнэлтийг Төсвийн байнгын хороонд хүргүүлэхээр тогтов.

Уг асуудлыг 15 цаг 08 минутад хэлэлцэж дуусав.

Хоёр. Монгол Улсын 2017 оны төсвийн тухай, Нийгмийн даатгалын сангийн 2017 оны төсвийн тухай хуулийн төслүүд /Засгийн газар 2016.09.30-ны өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн байнгын хороонд хүргүүлнэ/

Хэлэлцэж буй асуудалтай холбогдуулан Гадаад харилцааны сайд Ц.Мөнх-Оргил, Батлан хамгаалахын сайд Б.Бат-Эрдэнэ, Сангийн дэд сайд Х.Булгантуяа, Гадаад харилцааны дэд сайд Б.Батцэцэг, Батлан хамгаалахын дэд сайд Т.Дуламдорж, Гадаад харилцааны яамны төрийн нарийн бичгийн дарга Д.Даваасүрэн, мөн яамны Санхүү, эдийн засгийн хэлтсийн дарга Б.Барбаатар, Батлан хамгаалах яамны төрийн нарийн бичгийн дарга Б.Батсайхан, Тагнуулын ерөнхий газрын тэргүүн дэд дарга Б.Доньжчимбуу, Тагнуулын ерөнхий газрын Тамгын газрын дарга Ц.Хүрэлбаатар, Батлан хамгаалах яамны Стратеги, бодлого төлөвлөлтийн газрын дарга Г.Сайханбаяр, мөн яамны Санхүү, хөрөнгө оруулалтын хэлтсийн дарга Д.Ганхуяг, Сангийн яамны Төсвийн зарлагын хэлтсийн дарга О.Хуягцогт, мөн яамны Хөрөнгө оруулалтын хэлтсийн дарга А.Мөнхбаясгалан, мөн хэлтсийн мэргэжилтэн Б.Ганзориг, Ж.Өлзийцэцэг, Зэвсэгт хүчний жанжин штабын дарга Д.Даваа, мөн штабын Санхүүгийн хэлтсийн дарга Ц.Ганбат, Онцгой байдлын ерөнхий газрын дарга Т.Бадрал, Онцгой байдлын ерөнхий газрын Санхүү, хангалт үйлчилгээний газрын төсвийн ахлах мэргэжилтэн Н.Найданболд, Хил хамгаалах ерөнхий газрын Ар тал, зэвсэглэл, инженер техник эрхэлсэн орлогч дарга Х.Лхагвасүрэн, Цөмийн энергийн комиссын ажлын албаны Цөмийн аюулгүй байдлын бодлогын газрын даргын үүргийг түр орлон гүйцэтгэгч Э.Нямдаваа, Цөмийн энергийн комиссын Тамгын газрын даргын үүргийн түр орлон гүйцэтгэгч Х.Насанбат, Цөмийн энергийн комиссын ажлын албаны Цөмийн технологийн бодлогын газрын даргын үүргийг түр орлон гүйцэтгэгч М.Чадраабал нар оролцов. 

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, П.Наранбат, референт Б.Гандиймаа, Д.Түвшинбилэг нар байлцав. 

Байнгын хорооны эрхлэх асуудал, хамаарах салбаруудын 2017 оны төсвийн төслийн талаархи танилцуулгыг Гадаад харилцааны сайд Ц.Мөнх-Оргил, төсвийн ерөнхийлөн захирагч нарын танилцуулгыг Гадаад харилцааны сайд Ц.Мөнх-Оргил, Батлан хамгаалахын сайд Б.Бат-Эрдэнэ, Хил хамгаалах ерөнхий газрын Ар тал, зэвсэглэл, инженер техник эрхэлсэн орлогч дарга Х.Лхагвасүрэн, Цөмийн энергийн комиссын ажлын албаны Цөмийн аюулгүй байдлын бодлогын газрын даргын үүргийг түр орлон гүйцэтгэгч Э.Нямдаваа нар тус тус танилцуулав.

Танилцуулгатай холбогдуулан Улсын Их Хурлын гишүүн Г.Занданшатар, Д.Цогтбаатар, Ц.Цогзолмаа, Ж.Энхбаяр нарын тавьсан асуултад Гадаад харилцааны сайд Ц.Мөнх-Оргил, Батлан хамгаалахын сайд Б.Бат-Эрдэнэ, Сангийн дэд сайд Х.Булгантуяа, Батлан хамгаалахын яамны Санхүү, хөрөнгө оруулалтын хэлтсийн дарга Д.Ганхуяг нар хариулж, тайлбар хийв. 

Улсын Их Хурлын гишүүн Г.Занданшатар, Д.Цогтбаатар, Ц.Цогзолмаа, Л.Оюун-Эрдэнэ нар үг хэлэв. 

Ж.Энхбаяр: - 1. Улсын Их Хурлын гишүүн Н.Энхболдын гаргасан, Батлан хамгаалахын сайдын 2017 оны төсвийн багцад хичээл, үйлдвэрлэлийн дадлага хийх  зардалд дайчилгааны команд штабын болон тусгай тактикийн хээрийн сургууль явуулахад шаардагдах 355 сая 607600 төгрөгийн зардлыг нэмэлтээр суулгах гэсэн саналыг дэмжье гэсэн санал хураалт явуулъя. 

Уг саналтай холбогдуулан Байнгын хорооны дарга Ж.Энхбаярын тавьсан асуултад Батлан хамгаалах яамны Стратеги, бодлого төлөвлөлтийн газрын дарга Г.Сайханбаяр хариулж, тайлбар хийв.

Зөвшөөрсөн:
 9


Татгалзсан:

 2


Бүгд:


11


81.8 хувийн саналаар дэмжигдлээ.

2. Улсын Их Хурлын гишүүн Л.Оюун-Эрдэнэ гаргасан, Батлан хамгаалахын сайдын 2017 оны төсвийн багцад гадаад албан томилолт, зочны зардалд шаардлагатай 460.0 сая төгрөгийн зардлыг нэмэлтээр суулгах гэсэн саналыг дэмжье гэсэн санал хураалт явуулъя.

Зөвшөөрсөн:
10


Татгалзсан:

 1


Бүгд:


11


90.9 хувийн саналаар дэмжигдлээ.

3. Улсын Их Хурлын гишүүн Ц.Цогзолмаа, Т.Аюурсайхан нарын гаргасан, Цэргийн эмнэлгийн төв цогцолборын нэмэлт ажлын санхүүжилт нийт 2.2 тэрбум төгрөгийг 2017 онд санхүүжүүлэх гэж тусгах гэсэн саналыг дэмжье гэсэн санал хураалт явуулъя. 

Зөвшөөрсөн:
 6


Татгалзсан:

 5


Бүгд:


11


54.5 хувийн саналаар дэмжигдлээ.

4. Улсын Их Хурлын гишүүн Ж.Энхбаярын гаргасан, Батлан хамгаалахын салбарын орлогыг зэвсэгт хүчний хөгжлийн сангийн орлогыг 40.0 тэрбум гэснийг 50.0 тэрбум болгож өөрчлөх гэсэн саналыг дэмжье гэсэн санал хураалт явуулъя. 

Зөвшөөрсөн:
10


Татгалзсан:

 1


Бүгд:


11


90.9 хувийн саналаар дэмжигдлээ.

5. Улсын Их Хурлын гишүүн Г.Занданшатарын гаргасан,  Онцгой байдлын ерөнхий газрын төсөвт 1.3 тэрбум Онцгой байдлын ерөнхий газрын давтан сургалтын төвийн зардлыг нэмэх гэсэн саналыг дэмжье гэсэн санал хураалт явуулъя.

Зөвшөөрсөн:
10


Татгалзсан:

 1


Бүгд:


11


90.9 хувийн саналаар дэмжигдлээ.

6. Улсын Их Хурлын гишүүн Г.Занданшатарын гаргасан, Онцгой байдлын ерөнхий газрын олон нийтийн сургалтын төвийн орон тоог 33 хүнээр нэмэгдүүлэх гэсэн саналыг дэмжье гэсэн санал хураалт явуулъя. 

Зөвшөөрсөн:
10


Татгалзсан:

 1


Бүгд:


11


90.9 хувийн саналаар дэмжигдлээ.

7. Улсын Их Хурлын гишүүн Г.Занданшатарын гаргасан, Дорнод аймгийн Халх гол сумын аврах ангийн урсгал зардалд 525.0 сая төгрөгийг тусгах гэсэн саналыг дэмжье гэсэн санал хураалт явуулъя. 

Зөвшөөрсөн:
10


Татгалзсан:

 1


Бүгд:


11


90.9 хувийн саналаар дэмжигдлээ.

8. Улсын Их Хурлын гишүүн Г.Занданшатарын гаргасан, Онцгой байдлын ерөнхий газрын тусгай хувцас хэрэгсэлд 4.0 тэрбум гэсэн саналыг дэмжье гэсэн санал хураалт явуулъя.

Зөвшөөрсөн:
 8


Татгалзсан:

 3


Бүгд:


11


72.7 хувийн саналаар дэмжигдлээ.


Байнгын хорооны дарга Ж.Энхбаярын тавьсан асуултад Онцгой байдлын ерөнхий газрын дарга Т.Бадрал хариулж, тайлбар хийв.

9. Цөмийн энергийн комисстой холбоотой изотоп конторын дээврийн засварт 57.8 сая төгрөг гэсэн саналыг дэмжье гэсэн санал хураалт явуулъя. 

Зөвшөөрсөн:
 9


Татгалзсан:

 2


Бүгд:


11


81.8 хувийн саналаар дэмжигдлээ.

Байнгын хорооны дарга Ж.Энхбаяр Гадаад хэргийн яаманд төсөвтэй холбоотойгоор гадаад улсад байгаа 46 Дипломат төлөөлөгчийн газрын үйл ажиллагаанд дүгнэлт хийх, байгаа боловсон хүчинд дүгнэлт хийх, зардалд дүгнэлт хийх, шаардлагатай эсэх талаар дүгнэлт хийгээд Байнгын хороонд танилцуулах үүрэг өгөх, Батлан хамгаалахын яаманд Зэвсэгт хүчний хөгжлийн сангийн зарцуулалтууд, сүүлийн жилүүдэд авсан тусламжийн хөрөнгийн зарцуулалтын талаар, мөн нэгдсэн үндэсний мандат, инженерийн ротыг бэлтгэх олон улсын ажиллагаанд оруулах талаар Байнгын хороонд танилцуулах үүрэг өгсөн хоёр Байнгын хорооны тогтоол гаргах талаар Байнгын хорооны гишүүдэд танилцуулав.

Батлан хамгаалахын сайд Б.Бат-Эрдэнэ үг хэлэв.

Байнгын хорооноос гарах санал, дүгнэлтийг Улсын Их Хурлын гишүүн Н.Энхболд Төсвийн байнгын хорооны хуралдаанд танилцуулахаар тогтов.

Уг асуудлыг 16 цаг 44 минутад хэлэлцэж дуусав.

Гурав. НҮБ-ын Хүнс, хөдөө аж ахуйн байгууллагын Хүнс, хөдөө аж ахуйн ургамлын генетик нөөцийн олон улсын гэрээнд нэгдэн орох тухай хуулийн төсөл /Засгийн газар 2016.06.06-ны өдөр өргөн мэдүүлсэн, зөвшилцөх/

Хэлэлцэж буй асуудалтай холбогдуулан Хүнс, хөдөө аж ахуй хөнгөн үйлдвэрийн сайд П.Сэргэлэн, Хүнс, хөдөө аж ахуй, хөнгөн үйлдвэрийн яамны Төрийн нарийн бичгийн дарга Л.Баяртулга, мөн яамны Гадаад хамтын ажиллагааны хэлтсийн дарга Б.Бидэръяа, Газар тариалангийн бодлогын хэрэгжилтийг зохицуулах газрын ахлах мэргэжилтэн Г.Эрдэнэцэцэг, Бодлого төлөвлөлтийн газрын мэргэжилтэн Р.Өнөрсайхан, Дархан-Уул аймгийн Ургамал, газар тариалангийн эрдэм шинжилгээний хүрээлэнгийн ерөнхий захирал Н.Баярсүх нар оролцов. 

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, П.Наранбат, референт Б.Гандиймаа, Д.Түвшинбилэг нар байлцав. 

Хууль санаачлагчийн илтгэлийг Хүнс, хөдөө аж ахуй хөнгөн үйлдвэрийн сайд П.Сэргэлэн танилцуулав.

Хууль санаачлагчийн илтгэлтэй холбогдуулан Улсын Их Хурлын гишүүн Д.Цогтбаатарын тавьсан асуултад Дархан-Уул аймгийн Ургамал, газар тариалангийн эрдэм шинжилгээний хүрээлэнгийн ерөнхий захирал Н.Баярсүх хариулж, тайлбар хийв.

Ж.Энхбаяр: - НҮБ-ын Хүнс, хөдөө аж ахуйн байгууллагын Хүнс, хөдөө аж ахуйн ургамлын генетик нөөцийн олон улсын гэрээнд нэгдэн орохыг дэмжиж, Засгийн газарт гарын үсэг зурахыг зөвшөөрье гэсэн саналыг дэмжье гэсэн санал хураалт явуулъя. 

Зөвшөөрсөн:
 9


Татгалзсан:

 2


Бүгд:


11


81.8 хувийн саналаар дэмжигдлээ. 

Уг асуудлыг хэлэлцсэн тухай хуралдааны тэмдэглэл, Байнгын хорооноос гарах санал, дүгнэлтийг Засгийн газарт хүргүүлэхээр тогтов.

Уг асуудлыг 16 цаг 51 минутад хэлэлцэж дуусав.

Дөрөв. Ажлын хэсэг байгуулах тухай асуудал

Хуралдаанд Аюулгүй байдал, гадаад бодлогын байнгын хорооны ажлын албаны ахлах зөвлөх Ш.Хишигсүрэн, зөвлөх Д.Ариунболд, П.Наранбат, референт Б.Гандиймаа, Д.Түвшинбилэг нар байлцав. 

Ажлын хэсэг байгуулах тухай санал гаргасан Улсын Их Хурлын гишүүн Л.Оюун-Эрдэнэ товч танилцуулав.

Танилцуулгатай холбогдуулан Улсын Их Хурлын гишүүн Г.Занданшатар, Н.Энхболд нарын тавьсан асуултад Улсын Их Хурлын гишүүн Л.Оюун-Эрдэнэ хариулж, тайлбар хийв.

Ж.Энхбаяр: - Монголын соёл иргэншил, аюулгүй байдлыг хангах, үндэсний түүхээ хадгалж, хамгаалж, хөгжүүлэх, эх оронч үзэл, үндэсний үзлийг дээдлэх, төлөвшүүлэх, хүүхэд, залуучуудад түүх, соёл, уламжлалаа гүнзгий таниулах, түүх, соёлын дурсгалт болон үнэт зүйлсийг хамгаалах, сэргээх, Монголын нууц товчоонд дурдагдсан түүхийн дурсгалт газрууд, Монголын Их, Бага хаадын төрсөн газруудыг тогтоон нэгдсэн ойлголтод хүрч, гадаад улсад сурталчлах зорилгоор санал, дүгнэлт гарган Байнгын хорооны хуралдаанд танилцуулах үүрэг бүхий ажлын хэсгийн ахлагчаар Улсын Их Хурлын гишүүн Л.Оюун-Эрдэнийг томилъё гэсэн саналыг дэмжье гэсэн санал хураалт явуулъя. 

Зөвшөөрсөн:
 6


Татгалзсан:

 5


Бүгд:


11


54.5 хувийн саналаар дэмжигдлээ. 

Хуралдаан 2 цаг 31 минут үргэлжилж, 19 гишүүнээс 11 гишүүн ирж, 57.9 хувийн ирцтэйгээр 16 цаг 59 минутад өндөрлөв. 

Тэмдэглэлтэй танилцсан: 


АЮУЛГҮЙ БАЙДАЛ, ГАДААД


БОДЛОГЫН БАЙНГЫН 


ХОРООНЫ ДАРГА






Ж.ЭНХБАЯР


Тэмдэглэл хөтөлсөн: 


ПРОТОКОЛЫН АЛБАНЫ 


ШИНЖЭЭЧ







Ц.АЛТАН-ОД
МОНГОЛ УЛСЫН ИХ ХУРЛЫН 
2016 ОНЫ НАМРЫН ЭЭЛЖИТ ЧУУЛГАНЫ 
АЮУЛГҮЙ БАЙДАЛ, ГАДААД БОДЛОГЫН БАЙНГЫН ХОРООНЫ 

10 ДУГААР САРЫН 26-НЫ ӨДӨР /ЛХАГВА ГАРАГ/-ИЙН 

ХУРАЛДААНЫ ДЭЛГЭРЭНГҮЙ 

ТЭМДЭГЛЭЛ

 Хуралдаан 14 цаг 28 минутад эхлэв.

Ж.Энхбаяр: - Ирц бүрдсэн байна. 52.6 хувийн ирц бүрдлээ. 2016 оны 10 дугаар сарын 26-ны өдрийн хуралдаан нээснийг мэдэгдье. 

Хэлэлцэх асуудал танилцуулъя. Нэгдүгээр асуудал. Цэргийн албан хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийн төсөл. Засгийн газар 2016 оны 9 сарын 30-ны өдөр Монгол Улсын 2017 оны төсвийн тухай, нийгмийн даатгалын сангийн 2017 оны төсвийн тухай хуулийн төслүүдтэй хамт өргөн мэдүүлсэн. Анхны хэлэлцүүлэг. Санал, дүгнэлт Төсвийн байнгын хороонд хүргүүлнэ. 

Дараагийн асуудал. Монгол Улсын 2017 оны төсвийн тухай, Нийгмийн даатгалын сангийн төсвийн тухай хуулийн төслүүд. Хоёр дахь хэлэлцүүлэг. Санал, дүгнэлт Төсвийн байнгын хороонд хүргүүлнэ. 

Гуравдугаар асуудал. Нэгдсэн Үндэстний Байгууллагын Хүнс, хөдөө аж ахуйн байгууллагын Хүнс, хөдөө аж ахуй, ургамлын генетик нөөцийн олон гэрээнд нэгдэн орох тухай. Монгол Улсын Засгийн газраас өргөн мэдүүлсэн. Зөвшилцөх асуудал байна. 

Дөрөвдүгээр асуудал. Ажлын хэсэг байгуулах гэсэн дөрвөн асуудлыг өнөөдөр хэлэлцэнэ. Хэлэлцэх асуудалтай холбоотой өөр саналтай гишүүд байна уу? Алга байна. Хэлэлцэх асуудлаа баталъя. Санал хураалт явагдаж байна. 

90.0 хувийн саналаар хэлэлцэх асуудал батлагдлаа.
Нэг. Цэргийн албан хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийн төсөл /Засгийн газар 2016.09.30-ны өдөр Монгол Улсын 2017 оны төсвийн тухай, Нийгмийн даатгалын сангийн 2017 оны төсвийн тухай хуулийн төслүүдтэй хамт өргөн мэдүүлсэн, анхны хэлэлцүүлэг, санал, дүгнэлтээ Төсвийн байнгын хороонд хүргүүлнэ/

Нэгдүгээр асуудал. Цэргийн албан хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийн төсөл. Ажлын хэсэг. Төсөв адилхан. Тийм биз. 

Ажлын хэсгийг танилцуулъя. Б.Бат-Эрдэнэ Батлан хамгаалахын сайд. Сайдаа дууд. Салбарын чинь ажилтан албан хаагчдын цалин тэтгэврийг хасах гэж байна гэж сайд аа дууд. Ийм үед л сайд байж улс төрийнхөө эр зоригийг гаргаж асуудал танилцуулахгүй бол. Явж Ганхуяг аа, сайдаа олж ир.  Б.Батсайхан Батлан хамгаалах яамны Төрийн нарийн бичгийн дарга. Ирсэн үү? Төрийн нарийн бичгийн дарга аа дууд. Салбар асуудалд хариуцлагагүй хандах юм бол Байнгын хороо энийг бас дэмжиж чадахгүй шүү. Г.Сайханбаяр Батлан хамгаалах яамны Стратеги, бодлого төлөвлөлтийн газрын дарга. Байна уу? Дууд. Сангийн яамнаас хэн байгаа юм? Д.Даваа Зэвсэгт хүчний жанжин штабын дарга. Ц.Ганбат Жанжин штабын Санхүүгийн хэлтсийн дарга. Х.Лхагвасүрэн Хил хамгаалахын Ерөнхий газрын Ар тал, зэвсэглэл инженерийн техник эрхэлсэн орлогч дарга. Т.Бадрал Онцгой байдлын ерөнхий газрын дарга. Сангийн яам. Б.Чойжилсүрэн сайд. Төсвөө батлуулах гэж байгаа сайдыг дууд. Засгийн газар Их Хуралд хүндэтгэлтэй хандана шүү. О.Хуягцогт Сангийн яамны Төсвийн бодлого, төлөвлөлтийн газрын Төсвийн зарлагын хэлтсийн дарга. А.Мөнхбаясгалан Сангийн яамны Хөрөнгө оруулалтын газрын дарга. Байхгүй. Н.Ганзориг Сангийн яамны мэргэжилтэн. Байхгүй. Өлзийцэцэг. Байна. 

Танилцуулга хэн хийх юм? Дэд сайд хариулахад бэлэн үү? Энэ хариуцлагатай асуудал. Цэргийн албан хаагчийн тэтгэвэр, тэтгэмж бууруулах саналыг Засгийн газар оруулж ирсэн. Энэ зэвсэгт хүчин, хилийн цэрэг, онцгой байдлын байгууллага, тагнуулын байгууллага, шүүхийн шийдвэр гүйцэтгэх байгууллага гээд мөрдэстэй тангараг өргөсөн цэргийн албан хаагчдын тэтгэвэрт гарахдаа авдаг тэтгэмжийн хэмжээ хамгийн багадаа 50-иас 65 хувиар багасгах ийм саналыг Засгийн газар оруулж ирсэн байгаа. Хуулийн төслийн утга агуулга нь энэ. 

Саяхан хэлэлцсэн төсвийн тодотгол дээр энэ асуудал оруулж ирээд Байнгын хороо энэ асуудлаа хэлэлцэх шаардлагагүй гэж буцаагаад. Улсын Их Хурал энийг дэмжээд, Улсын Их Хурал бодлогоо ойлгомжтой хариугаа өгсөн л дөө. Засгийн газар дахин энэ асуудлыг оруулж ирж байна. 

Тэгэхээр Засгийн газрын байр суурийг Засгийн газрын гишүүн Б.Бат-Эрдэнэ сайдаас нь асуумаар байгаа юм. Их Хурал бодлого гаргасаар байхад яагаад дахин дахин энэ асуудлыг оруулж ирж байна. Сангийн сайд Б.Чойжилсүрэнгээс асуумаар байгаа юм. Үндсэндээ төрийн тангараг өргөсөн тусгай чиг үүргийн байгууллагууд дотор албандаа итгэх итгэл асар хүчтэй суларч байна. Цэргийн албанаасаа татгалзах өргөдөл өгсөн цэргийн дээд тушаалын офицер, ахлагч нарын тоо олон зуугаар яригдаж эхэллээ. Энд ямар бодлого байгааг энэ салбарын улсуудаас нэг асууя. Сангийн дэд сайд Х.Булгантуяа орж ирж байна. 

Гишүүдэд мэдээлэл өгье. Цэргийн албан хаагчийн тэтгэвэр, тэтгэмжийн тухай хууль цэргийн албан хаагч эрэгтэй 25-аас доошгүй, эмэгтэй 20-иос доошгүй жил алба хаагаад цэргийн алба хаасны тэтгэвэрт гарахад түүнд 36 сарын цалин хөлстэй тэнцэх хэмжээний тэтгэмжийг нэг удаа олгодог. Одоо Засгийн газрын оруулж ирсэн төслөөр хуулийн 19.1-д өөрчлөлт оруулаад цалинтай, үндсэн цалинтай тэмцэх хэмжээний тэтгэмжийг олгохоор оруулж ирж байгаа. 

Үүнтэй холбоотойгоор тэтгэвэрт гарч байгаа ахлагч 43.4 хувиар тэтгэмж нь багасч байгаа, тэтгэвэр нь багасч байгаа. Ахмад 47.26 хувиар багасч байна. Дэд хурандаа гэхэд 48.5 хувиар багасч байна. Үүнтэй Сангийн дэд сайд Х.Булгантуяа тайлбар өгнө. Ингээд энэ асуудалтай холбоотойгоор үг хэлэх, асуулт асуух гишүүдийнхээ нэрсийг авчихъя. Гишүүд нэрээ өгөөрэй. Асуулт асууна. Дараа нь үг хэлнэ. Д.Цогтбаатар гишүүнээр тасаллаа. Г.Занданшатар гишүүн асууя. 

Г.Занданшатар: - Сангийн яамнаас асууя. Нэгдүгээрт, Цэргийн албан хаагчийн тэтгэвэр, тэтгэмжийн тухай хуульд өөрчлөлт оруулахдаа тэтгэвэр, тэтгэмж олгох хэмжээг цалин хөлсийг нийлүүлж цолын нэмэгдлийг ингээд нийлүүлж олгодог байсныг өөрчилж төрийн жинхэнэ албан хаагчийн жишгээр зөвхөн албан тушаалын үндсэн цалинг үндэслэж олгодог цалингийн сүлжээгээр тэтгэвэр, тэтгэмжийг олгохоор ингэж хуулийн зохицуулалт хийжээ. Эндээс хичнээ тэрбум төгрөгийн зөрүү гарч байгаа вэ? Нэгт. 

Хоёрт, 36 сарын тэтгэмжийг ингээд харах юм бол төсөвт суусан дүн чинь бол үүнийг олгохгүйгээр танасан байна. Яг хүлээгдэж байгаа гүйцэтгэл, одоо аймгууд дээр ч очих тоо, салбарууд дээр очих тоо, ирсэн тоотойгоо, тэтгэвэрт гарч байгаа тоотойгоо харьцуулах юм бол энийг бүрэн гүйцэтгэж чадахаар төсөвт суулгасан уу? Энэ хууль бүрэн хэрэгжиж чадах уу? 

Ж.Энхбаяр: - Болсон уу? 1 номерын микрофон асаагаарай. Сангийн дэд сайд Х.Булгантуяа хариулна. 

Х.Булгантуяа: - Г.Занданшатар гишүүний асуултад хариулъя. 36 сарын тэтгэмжтэй холбогдолтойгоор. Энэ бол буцаад 2016 оны 9 дүгээр сараас хэрэгжихээр байгаа. Бүх төсвийн ерөнхийлөн захирагч нарын өөрсдийнх нь төсөв дээр энийг суулгаж өгсөн байж байгаа. Төсвийн ажлын хэсэг дээр бас асуулт асууж байсан. Яагаад төсвийн ерөнхийлөн захирагч нарын хувьд бас цалин тэтгэврийн асуудал ингээд нэмэгдчихэв ээ өмнөх оныхоос гэсэн асуултуудыг тавьж байсан. Тэгээд бид нар энэ дээр ялангуяа энэ 36 сарын нэмэгдэл нэмж орж бүх төсвийн ерөнхийлөн захирагч нар дээр орж ирсэндээ үндэслээд ингээд нэмэгдээд орж ирсэн байж байгаа гэдэг тайлбарыг бол бас хүргүүлсэн. 

Бас үүнтэй холбогдолтойгоор нэмж хэлэхэд нөгөө хөдөө орон нутагт 3-аас 5 жил тогтмол ажилласны хөлс бол бас ингэж орж ирсэн байж байгаа. Энэ дээр энэ жил бол нийтдээ улсын төсөвт бол нэг одоо 89.6 тэрбум төгрөг бас төсөвлөгдөж суусан байж байгаа. 

Үндсэн цалинг цэргийн албан хаагчдын зөвхөн үндсэн цалинг 36 сараар тооцож бодсон тал дээр. За хэмнэлтийг одоо манай тооцооллыг нь. Бид нар шалгачихаад буцаад хариуг нь өгөөдөхье. 

Ж.Энхбаяр: - Яг хариултыг нь авчихаад тодруулах уу? За тэр Сангийн яамны хэн билээ? 1 номерын микрофон асаагаадах. Хариулаадахдаа. Яагаад цэргийн албан хаагчдын 36 сарын тэтгэвэр, тэтгэмжийн асуудал дээр ингэж тооцсон юм бэ? Хичнээн төгрөг хэмнэх гээд байгаа юм бэ гэж гараад байна шүү дээ. 2017 оны төсөвт үүнийг оруулснаар хичнээн төгрөг хэмнэх юм? 

Х.Булгантуяа: - Бусад төрийн албан хаагчдын жишгээр ерөнхийдөө нэгдүгээрт бол тооцсон байж байгаа. Тэгэхдээ бусад төрийн албан хаагчид бол жишээлбэл 36 сар хүртэл гэж байгаа бол цэргийн албан хаагчдыг бол 36 сараар гээд. 36 сараар тооцохдоо үндсэн цалингаар нь нөгөө цалин нэмэгдэл, урамшуулал гэдгийг нь одоо оруулахгүйгээр бас төсвийн хүндрэлтэй байгаатай уялдуулаад ингэж тооцож бас оруулж ирсэн л дээ. Тэгээд энэ дээр бол цэргийн албан хаагчийн тэтгэвэр, тэтгэмжийн нийт дүн дээр бол нэг 19.2 тэрбум төгрөг бол төсөвлөгдсөн байж байгаа. Нийт 2017 онд бол 728 төрийн албан хаагч цэргийн салбараас цэргийн албан хаагч тэтгэвэрт гарна гэсэн ийм тооцоолол байж байгаа. 

Ж.Энхбаяр: - Хэдийг хэмнэх гээд байгаа юм? 

О.Хуягцогт: - За ингээд тэтгэвэрт гарахдаа 36 сарын цалин хөлстэй тэнцэх одоо тэтгэмжийг олгоно гэсэн заалтыг бусад төрийн албан хаагчийн жишгээр үндсэн цалингаас нь үндэслэн 36 сарын тэтгэмжийг олгоно гэж өөрчилснөөр нийтдээ Цэргийн албан хаагчийн тэтгэвэр, тэтгэмжийн тухай хуулийн дагуу тэтгэвэр тогтоолгох гэж байгаа албан хаагчийн хувьд 5 тэрбум гаруй төгрөг буурахаар ингэж тооцсон байгаа. 

Ж.Энхбаяр: - Хэд ээ? 

О.Хуягцогт: - 5 тэрбум. Энэ нь бол зөвхөн Батлан хамгаалах салбар биш Онцгой байдал, цагдаагийн ийм салбарууд бас хамаарна. 

Ж.Энхбаяр: - Г.Занданшатар гишүүн тодруулъя. 

Г.Занданшатар: - Батлан хамгаалах яамнаас асууя. Танай тэтгэвэрт гарахаар өгсөн хүний тоо, санхүүжилтийн дүн хоёр хэдээр зөрж байгаа юм бэ? Энэ 5 тэрбум дотроо хэд нь яг танайх буурч байгаа юм? Энэ дээр бас цагдаагийн байгууллага, Онцгой байдлын ерөнхий газар тэтгэвэрт гарахаар өгсөн санхүүжилтийн дүн чинь өөрчлөлт орж байгаа юу? Энэ Сангийн яамны тоотой тулгаж үзэх гээд байна би. 

Ж.Энхбаяр: - 2 дугаар микрофон. Д.Даваа генерал хариулаадах. Танайхаас зэвсэгт хүчнээс хэдийг. Дараа нь Т.Бадрал генерал. Онцгой байдлаас хэдийг. Дараа нь тагнуулынхан. Б.Доньжчимбуу дарга хэд вэ? 

Д.Даваа: - За баярлалаа. Г.Занданшатар гишүүний асуултад хариулъя. Манайхаас нийтдээ нэг 267 хүн гарахаар төлөвлөөд нэрсээр нь Сангийн яаманд хүмүүсийнхээ нэрсийг хүргүүлсэн байгаа. Хэрвээ энэ хууль одоо энэ ирж байгаа байдлаар өөрчлөгдөөд явах юм бол үндсэндээ 1.2 тэрбум төгрөгийн тийм зөрүү асуудал гарах юм энэ дээр. Одоо хуучин мөрдөж байснаас одоо энэ орж ирж байгаа төслөөр хэрэгжээд явах юм бол 1.2 тэрбум төгрөгийн л зөрүү гарахаар юм билээ. 

Ж.Энхбаяр: - 3 номерыг асуугаарай. Одоо асуултууд явна. Хариулна шүү. 

Т.Бадрал: - Онцгой байдлын ерөнхий газрын дарга Т.Бадрал. Манай ер нь бол жилдээ нэг дунджаар 130 орчим хүн тэтгэвэрт гардаг. Энэ тэтгэвэр, тэтгэмжтэй холбоотой асуудал яригдсанаас хойш, өөрөөр хэлбэл 8 сарын дундаас эхлээд өнгөрсөн 2 сарын хугацаанд өнөөгийн байдлаар дахиад нэг 130 орчим буюу одоо хэвийн гардаг жилийн дунджаасаа дахиад 100 хувь нэмэгдсэн явж байгаа. 

Бидний санал болгосон дүнгээс тооцоод ингээд Сангийн яам энэ оруулж ирж байгаа хувилбараараа ингээд бодох юм бол одоо бидний 2.5 тэрбум батлагдаад ингээд явж байсан бол одоо 1.2 тэрбум нь л хасагдана гэсэн ийм тооцоо байж байна. Хариулж дууслаа. 

Ж.Энхбаяр: - Дотроо танайх 1.2 гэсэн үг үү? За. Хилийн цэрэг. Та 4 номерын микрофон. 4 номер суллаад өгчих. Д.Ганхуяг аа бос. Б.Доньжчимбуу дарга 1 номер дээр. Танайхаас юм хэмнэгдэх вэ? Гарах вэ? 

Х.Лхагвасүрэн: - 2017 онд 150 хүн гэж тооцоолж өгсөн. Саяын энэ төслөөр оруулж ирснээр бол манайх 1.2 тэрбум төгрөг буурах тийм тооцоо гарч байна. Хариулж дууслаа. 

Ж.Энхбаяр: - За Б.Доньжчимбуу дарга. 1 номерыг асаагаарай. 

Б.Доньжчимбуу: - Манай дээр Тагнуулын ерөнхий газар дээр бол ерөнхийдөө нөгөө төсөв хаалттай хэлэлцсэн учраас тоогоо өчигдөр ярьсан. Байнгын хороон дээр. Дэд хороон дээр яриад зохицуулсан байгаа л гэж ойлгож байгаа. 

Ж.Энхбаяр: -  Ц.Цогзолмаа гишүүн асууя. 

Ц.Цогзолмаа: - За зүгээр саяын хариултаас харахад нэг байгууллага дээр 1.2 орчим тэрбум төгрөгүүдээр дутаж байгаа юм байна л даа. Тэгэхээр ерөнхийдөө одоо яг төсөв хэлэлцэж байгаа энэ үед ер нь тооцоо судалгаануудаа. Тэр тооцоо маань 36 сараар тооцсон тооцоо байна уу, эсвэл 36 хүртэлх гээд одоо нэг хоёр жилээр ч юм уу ингээд. Эсвэл ажилласан жилийнх нь дундажтай дүйцүүлээд авсан тооцоо байна уу? За ер нь зүгээр одоо зөвхөн цэргийн албанд биш ер нь төрийн албанд ажиллаж байгаа хүмүүс маань төрд хэдэн жил зүтгэхдээ энэ төрөөс олгож байгаа энэ тэтгэмжийг авч тэтгэвэртээ суух л одоо бас амьдралд нь нэг удаагийн их томоохон туслалцаа болдог шүү дээ. 

Тэгэхээр болж өгвөл одоо гүйцээгээд 36 сараар нь тооцоод энэ төрийнх нь хишгийг тэр төрдөө насаараа ажилласан хүмүүст хүргэх юмсан гэсэн төрийн бодлогыг бас бид нар авч явах ёстой л доо. Хэдийгээр эдийн засгийн хямрал одоо хүнд хэцүү байгаа ч гэсэн ер нь одоо Улсын Их Хурлын гишүүд чуулган дээрээ ярьж байгаад 36 сарын тэтгэмжийг ер нь хасахгүй байя гэдэг ийм нэгдсэн байран дээр хүрсэн юм. Тэгэхээр та хэд маань энэ тооцоогоо гүйцэд 36 сараар нь бодож оруулж ирж байна уу? Одоо ямар нэгэн байдлаар бас өөр тооцоо судалгаа гаргасан байна уу гэдгийг нь тодруулъя гэж бодож байна. 

Ж.Энхбаяр: - 1 номер. Сангийн яам хариулаадах. Яагаад тэтгэмж, тэтгэмж хасахгүй гээд тохирсоор, саяхан нэг сарын өмнө тодотгол дээр тохироод улс төрийн шийдвэр гарчихаад байхад яагаад ингэж оруулж ирэв? 

О.Хуягцогт: - За хариулъя. Төсвийн зарлагын хэлтсийн дарга О.Хуягцогт. Өнгөрсөн нэг сарын өмнө төсвийн тодотголоор бол Засгийн газрын оруулж ирсэн санал 36 сарын тэтгэмж олгоно гэснийг 1-ээс 12 сарын хугацаатайгаар олгодог болгоё гэдэг санал оруулж ирсэн. Энийг Улсын Их Хурал хүлээж аваагүй буцаасан. Одоогийн оруулж ирж байгаа санал бол 36 сараар нь хэвээр нь олгодог байя. Харин олгож байгаа цалингийнхаа тэр жишгийг болохоор бусад төрийн албан хаагч Боловсрол, Эрүүл мэндийн тухай хууль, энэ бусад хуулийн дагуу олгож байгаа албан хаагчдын адил үндсэн цалингийнх дунджаас тооцож олгодог болгоё гэсэн ийм саналыг оруулж ирж байгаа юм. 

Ж.Энхбаяр: - Д.Цогтбаатар гишүүн. 

Д.Цогтбаатар: - За баярлалаа. Нэг ийм юм асуумаар байна л даа. Мэдээж хэмнэх хэрэгтэй байгаа. Ойлгож байгаа. Тэгэхдээ одоо яг энэ дээр ингээд энэ чинь төр ажилтан хоёрын хооронд эрх зүйн харилцаа үүсчихээд байгаа юм. Тэгээд ажиллаж байгаа хүн бол өөрийнхөө амьдралын хамгийн үнэтэй зүйл болох ялангуяа тэтгэвэрт гарах гэж байхад бол тэр 60 хүрч байгаа, 60-аас хойш ажиллаж байгаа хүмүүсийн он жилүүд чинь аягүй үнэтэй жилүүд байхгүй юу. Тэрийгээ төрд энэ 36-гаа авна гэж бодоод зарцуулаад яваад байгаа байхгүй юу тэр хүн. Төр болохоор би өгнө гээд тэр хүлээлт дээр тэр хүн ажиллаад яваад байгаа байхгүй юу. Ингэж ажиллаж байснаа яг хамрын үзүүр дээр ирэхэд нь одоо ингээд зүгээр л нэг дураараа цавчих гээд байна. 

Хэрэв тэр хүн буруу юм хийгээд цалин урамшуулал нь бууж байгаа бол би ойлгоно. Тэгтэл төр өөрөө эдийн засгийг хямруулж хаячихаад одоо бурууг нь нөгөө тэтгэвэрт гарах гэж улсууд дээд за за би өгч чадахаа боль лоо гээд. Өгнө гэж хичнээн жил амлаж явж хүлээлт үүсгэчихээд больчихож байгаа байхгүй юу. 

Тэгэхээр энэ бүх хүнээс хариуцлага хүлээ гээд яриад байдаг төр чинь яагаад өөрөө ийм хариуцлагагүй хандаад байна. Төрд ажиллаж байгаа хүмүүс хамгийн сайн он жилүүдээ л энэ төрийн төлөө өгөөд явсан байхад төр дуртай үедээ үүнийгээ ингэж өөрчилж тоглодог юм бол нөгөө төрийн тогтвортой байдал, хариуцлагатай байдал чинь хаачих гээд байгаа юм бэ. 

Тэгэхээр хямрал, хэмнэх ёстой гэдгийг би маш сайн ойлгож байна. Гэхдээ та нар ингэж цавчсан байдлаар, гэнэт гэнэт огцом байдлаар хүний амьдралтай холбоотой юмнуудыг битгий оруулж ирээчээ гэж хэлэх гээд байгаа юм. 

Тэгээд миний зүгээр хэлэх гэсэн юм юу байна вэ гэхээр ингэж оруулж ирж болоогүй юм уу. Жишээлбэл, за энэ жил олгохоо болъё. Тэгэхдээ үүнийг бид нар тооцоод. Нөгөө хүүхдийн мөнгө шигээ байхгүй юу. Тооцоод явъя. Одоо та нарын оруулж байгаа бусад төрийн албан хаагчийн цалингийн дунджаас бол бид нар 2018 оноос тооцож эхэлнэ шүү гэх юм бол өнөөдөр ажиллаж байгаа хүн би өнөөдөр гарах уу, эсвэл тэр 2018 оноо хүлээх үү гэдэг шийдлээ тэр төрд ажиллаж байгаа хүн гаргах боломжийг нь, шийдвэрээ гаргах боломжийг нь өнөөдөр олгож байгаа байхгүй юу. Тэгэхгүй яг ингээд л хамар дээр нь авчраад ингээд ганц ганц үйлдлээр цавчаад яваад байх чинь буруу байна. 

Тэгээд би ер нь зүгээр засагт хандаад нөгөө хэлж байгаа юм энэ хямралыг ашиглаад цаанаа зөв тогтолцоотой болж гаръя гээд урт хугацааны хөтөлбөрөө гаргаж ирээчээ. Тэгэхгүй бол та нар ганц юугаар цавчаад л буурууллаа гээд ороод ирэхээр чинь дэмжлэг авахгүй байгаад байна шүү дээ. Буруулж байгаа юм бол тийм хугацаагаар хямралтай жилүүддээ бууруулъя. Тэрнээс цаашаа буцаагаад өсгөх боломжоо бид нар харж үзье гээд ингэж ийм хөтөлбөрөөр оруулж ирэхгүй бол одоо ингээд бууруулахаар мөнх. Ингээд нэг бууруулаад л энэ чигээр нь үлдээх гээд байгаа юм уу гэдэг нэг асуудал гараад байгаа.

Хэрэв ингээд үлдээх гэж байгаа бол жилийн өмнө авсан хүн, жилийн дараа авсан хүн тэр хоёр хоёулаа төрд яг адилхан хүчин чармайлт гаргасан байхад нэг нь илүү аваад нэг нь дутуу авчихаар чинь нөгөө 1996 оны тэтгэврийн зөрүү шиг ийм шударга бус байдал үлдэх гээд байгаа байхгүй юу. Тэр нь тэгэхдээ тогтмол бүр. Яагаад гэвэл нэг аваад л дуусч байгаа учраас наадах чинь. Тэрнийхээ оронд ийм хугацаатай хийж болоогүй юм уу гэдэг юмыг асуумаар байгаа юм. 

Ж.Энхбаяр: - Сангийн яам. О.Хуягцогт. 1 номерын микрофон асаая. 

О.Хуягцогт: - За юуны хувьд болохоор яах вэ эргээд нөхөж олгох байдлаар бол тийм асуудалд яагаагүй. Судлаагүй. Энэ нь бол эргээд бид нар бас ялгаатай байдлыг бий болно. Одоогийн энэ үеийнхээ одоо бага аваад буцаад ингээд өндөр авах ийм хувилбар байж болохгүй юм аа гэсэн талаасаа бол судалсан. 

Ер нь бол цаашаа хөтөлбөр байдлаар ингээд төрийн албан хаагчдын олгож байгаа нийгмийн баталгааг ижил тэгш болгоё гэдэг ийм чиглэлийг бол Засгийн газраас баримталж байгаа. Тэгээд энэ бодлогын хүрээнд бол сая энэ олгож байгаа тэтгэмжийн хэмжээг бол ижил тэгш болгох чиглэлээр бол одоо энэ санал орж ирсэн гэж ойлгож байгаа. 

Үндсэн цалин. Төрийн албаны хуульд бол цалин хөлс нь бол үндсэн цалин, түүн дээр нэмэгдэл урамшуулал гэдэг ийм хоёр бүрэлдэхүүн хэсгээс яадаг. Тэгэхээр бусад төрийн албан хаагчид бол үндсэн цалин дээрээ үндэслэн энэ тэтгэмжийг авах ийм зохицуулалт одоо мөрдөгдөж байгаа. Тэгэхээр үүнтэйгээ ижилтгээд ингээд цаашаа жигд авч явъя гэсэн ийм бодлогоор санал орж ирсэн. 

Ж.Энхбаяр: - Д.Цогтбаатар гишүүн тодруулъя. 

Д.Цогтбаатар: - Тийм. Тэгэхээр миний хэлээд байгаа бол энэ шүү дээ. Ерөөсөө 2018 он хүртэл жишээлбэл энэ хүмүүст яг хамар дээр цавчилгүйгээр энийг нь өгье. 2018 оноос юм уу, одоо 2020 оноос бид нар ингээд тэгшлээд өгнө шүү гээд. Өөрийн чинь хэлж байгааг би дэмжиж байгаа байхгүй юу. Өөрөөр хэлбэл. Тэгэхдээ зөвхөн хугацаа олгоочээ. Тэгэх юм бол 5 жилийн өмнөөс хүн өөрийнхөө ажил амьдралыг төлөвлөөд би ийм юм авах юм байна шүү. Надад 5 жилийн дараа би хүлээж байгаад ингээд багасгаад авахад гомдох юм байхгүй шүү гэдэг тэр шийдлээ тэр хувь хүн хийх боломжийг нь олгоочээ. Тэгэх юм бол нөгөө шийдвэр чинь арай шударга урьдчилан харж болохуйц ийм маягаар явах гээд байгаа юм биш үү л гэж би хэлж байгаа байхгүй юу. Тэгээд тэр өнцгөөс нь аливаа ер нь ийм хувь хүний цалин орлоготой холбогдсон юмыг гэнэт цавчиж өөрчлөхтэй холбогдсон юмыг бол ийм хугацаатай, бодох хугацаатай өгч байх нь зөв юм болов уу л гэж бодож байгаа юм. 

Ж.Энхбаяр: - О.Хуягцогт оо. Чамаас би асууя. Чи цэрэгт явсан уу? Цэргийн алба хаасан уу? Чи их буруу ярьж байна. Яагаад цэргийн албан хаагч эх оронд тангараг өргөөд Үндсэн хуулиар бусад төрийн албан хаагч, иргэдийн эдэлдэгтэй адилхан эрхээ эдлэх 60 гаруй эрхээ хязгаарлуулсан энэ цагдаагийн, хилийн, энэ зэвсэгт хүчний, онцгой байдлын байгууллагын төрийн тусгай албан хаагчдад Монголын төр чи тэр гал руу ор, тэр Иракт яв, тэр Афганистанд яв, Африк энхийг сахиул. Тэгснийхээ төлөө тэтгэвэрт гарахад нь энэ та нарын өгөөд байгаа энэ урамшуулал биш шүү дээ. Нөхөн төлбөр маягийн зүйл өгч байгаа байхгүй юу. Баярлалаа гэж. 

Үндсэн хуулиар олгогдсон үндсэн гол эрхээ бүрэн хязгаарлуулдаг. Бизнес хийх эрх байхгүй. Та бол бизнес эрхлэх эрхтэй. Та компанитай байх эрхтэй. Цэргийн албан хаагчид хориотой. Эдгээр улсууд томилолтоор, тушаалаар үүрэг гүйцэтгэдэг. Ар гэр, үр хүүхэд нь дагаад явдаг. Гэр бүлийн бараг ихэнхи нь бараг бүрэн тэтгэвэр авч чаддаггүй. Яагаад гэвэл анги, салбар дамжиж явсаар байгаад эхнэр нь ажилгүй. Хүүхэд нь тогтсон сургуульгүй. Төрдөө өөр мэдлээ гүйцэтгэе гэхээс өөр үг хэлэх эрхгүй. Ийм л нэг хэдэн улсууд байдаг шүү дээ. 

Энэ их ноцтой. Үнэхээр Монголын яг одоо өнөөдөр, яг нийгэм, эдийн засгийн ийм хүндрэл, хүнд хямралтай үед төрийн гол баталгаа багана болж байгаа тусгай албадыг албандаа итгэх итгэлийг сулруулах ийм бодлого л үе үе орж ирдэг болчихоод байгаа юм. Ямар хүн, ямар мэргэжилтнүүд, ямар тооцооны улсууд энийг оруулж ирээд байна. Энэ дээр тагнуулын байгууллага анхаарал тавь, судал та нар. Ямар санаатайгаар төрийн албыг, тусгай албадыг бужигнуулж эхэлж байна. 

Өнөөдөр мянга гаруй офицер, ахлагч нар өргөдөл өгчихөөд байна шүү дээ. Албанаасаа татгалзаж байна шүү дээ. Эд нар чинь цаг хугацаа их ордог, шат шатны сургууль, бэлтгэл дамжиж байж албан тушаалд хүрдэг. Асар үнэтэй төр бэлтгэдэг ийм мэргэжил байхгүй юу даа. Гэтэл та нарын энэ орсон энэ бодлоготой холбоотойгоор албандаа итгэх итгэл суларч байна. 

Хоёр ноцтой юм орж ирсэн шүү. Боловсон хүчнээ бэлтгэж байгаа, сурч байгаа офицер ахлагч нар, сонсогч нарын цалин, тэтгэврийн асуудлыг тэнд зогсоосон нэг асуудал орж ирээд. Дээрээс нь алба хааж байгаа офицеруудыг дээр нь бужигнуулдаг ийм хоёр бодлого хоёр бодлого хоёр талд хорон орж ирж байгаа. Би энийг бол санаатай үйлдэл гэж сүүлдээ бүр сэжиглэж байна. Хардаж байна. Яагаад үе үе ийм юм оруулж ирээд байна вэ. 

Өнөөдөр Монголын зэвсэгт хүчин эх орныхоо өмнө, энэ улс орны чинь нэр хүндийг өндөр өргөөд л явж байна шүү дээ. Монгол Улсын гадаад харилцаа энэ дээр л тогтож байна шүү дээ. Барууны орнууд, Америк, НАТО ингээд харьцах гээд байна. Барууны орнууд. Тэнд цэргийн албан хаагчид хамтарсан сургууль, бэлтгэлээ хийгээд үүрэг гүйцэтгээд явж байна. Булангийн орнуудаас мөнгө төгрөг гуйгаад л явж байна. Тэр дээр чинь бас хамтарсан цэргийн ажиллагаан дээр тулгуурласан гадаад харилцаа явж байна. Хоёр хөрштэйгөө явж байна. Яагаад та нар ер нь энэ цэргийн албан хаагчид, мөрдэс зүүсэн улсуудыг дорд үзээд байна вэ. 

Дэлхий ертөнц эд нарт итгээд Нэгдсэн Үндэстний Байгууллага хүртэл Энхийг дэмжих ажиллагаандаа Монголчуудад найддаг болж эхэлж байна шүү дээ. Ямар их хол явсан амжилтад хүрснийг та нар ерөөсөө мэдэхгүй байна шүү дээ. Амьдрал мэдэхгүй. 

Тэгээд бүх төрийн албан хаагчдыг ижил болгох гэж байгаа юм гэж. Тэгвэл цэргийн албан хаагчдыг жагсдаг, цугладаг, үг хэлдэг, бизнес хийдэг эрхийг нь нээж өгөх үү та нар. Болдоггүй байхгүй юу. Төрийн албаар ингэж тоглож болдоггүй. Зөвхөн батлан хамгаалах салбарт 1.2 тэрбум төгрөг хэмнэхийн тулд ийм бодлого гаргаж байгаа. Тэрний цаана ямар улс орны эрх ашигт, аюулгүй байдалд ноцтой хохирол учруулж байгаагаа та нар мэдэж байна уу ер нь. Тэр алба яагаад ийм тогтворгүй байдлыг үүсгэж байгаагаа мэдэж байна уу. Дараа нь бид нар энэ улсуудаа яаж тэр гал руу ор гэж хэлэх юм. Тэр үерлэсэн ус руу ор гэж хэлэх юм. Эх орныхоо өмнөөс тэр олон улсад үүрэг гүйцэтгэ гэж яаж хэлэх юм. 

Тэгээд та нарын ярьж байгаа нь энэ цагдаа, хил, онцгой, зэвсэгт хүчин оруулаад 5 тэрбум төгрөг хэмнэх гэж байгаа юм гэж. 

Би Д.Даваа генералаас асууя. Энэ хэмнэх гээд байгаа мөнгийг нь та нар хоёр нугалаад ирэх оны төсөв дээр 10 тэрбум төгрөг илүү төсөвт олж өгч чадах уу? 2 номер. 2 номерыг асаагаад өг. Тийм боломж чадавхи байна уу? 

Д.Даваа: - Энэ жил Зэвсэгт хүчний хөгжлийн сангийн төлөвлөлтөөр энэ жилийн 2017 оны энэ орж ирж байгаа, батлагдах гэж байгаа төсвийн төсөлд бол 40.0 тэрбум төгрөгөөр явж байгаа. Бид бол энэ чиглэлээр 50 хүртэл тэрбум төгрөгийн орлого болгож өсгөх. 10 тэрбумаар нэмэгдүүлэх боломж байгаа. 

Ж.Энхбаяр: - Байгаа биз. Гишүүд ээ. Эд нар 10 тэрбумыг илүү олж өгье. Сангийн яам аа. Зөвхөн нэг салбар дээр шүү дээ. Гэтэл та нар тэр 1.2 тэрбум төгрөг хасахын тулд тэр албыг бужигнуулж байна. Эд нар чинь харин нөөцөө шахаад та нар 10 тэрбум илүү төвлөрүүлбэл бид нар чадна гэж байна шүү дээ. Бид нар хэлж чадахгүй. Тэрийг нь би мэдэж байна. Мэдэрч байна. Тэрний цаана гэр бүл, үр хүүхэд бүгд хараад сууж байгаа шүү дээ. 

Тэгээд оруулж ирсэн тэр хуулиа хар даа. Бодлогын хоёр зөрчилтэй. 19.1, 19.2-оо хар. 19.1 дээр нь 36 сарын цалин хөлсийг нь аваад хаячихаж байгаа юм. Тэгсэн мөртлөө 2 дээр 18 сарын цалин хөлс нь хэвээрээ явж байх жишээтэй байдаг. Хууль нь зөрчилтэй. Бодлого нь ойлгомжгүй. 

За ингээд үг хэлэх гишүүд нэрсээ өгнө үү. За Ц.Цогзолмаа гишүүнээр тасалбар болголоо. Г.Занданшатар гишүүн. 

Г.Занданшатар: - Би түрүүн асуусан шалтгаан нь энэ төрийн албыг төрийн тусгай, онцгой албадыг бужигнуулаад тэтгэвэрт гарахаар өргөдлөө өгсөн хүмүүсийн тоо нэмэгдсэн. Энэ нь төрийн онцгой албанд одоо жишээлбэл гал сөнөөгч нар энэ 36 сарын тэтгэмжийг авах гэж л үндсэндээ одоо амь амьдрал, эрүүл мэнд, бүх юмаа зориулж ажиллаж байгаа гэж хэлэхэд бас хилсдэхгүй. Ингэж ажиллуулж ажиллуулж байгаад гэнэт нэг өдөр больдог. Ингээд төрийн алба бужигнаад, төрийн онцгой, тусгай албадыг ингээд бужигнуулаад. 

Ингээд оруулж ирэхдээ өнгөрсөн төсвийн тодотголын үеэр. Ер нь бол хамгийн эхлээд энэ 36 сарын тэтгэмжийг үргэлжлүүлж олгоё гэдэг асуудал энэ Байнгын хороон дээр энэ төрийн тусгай, онцгой албадын албан хаагчдын тэтгэвэрт гарах тэтгэмжийг хойшлуулах асуудлыг эхлээд шийдсэн шүү дээ. 

Сүүлд нь энэ төрийн албан хаагчдын тэтгэмжийг чуулган дээр, бүр хаалтын чуулган дээр нэмэгдэж орж ирээд. Одоо ингээд тэгшитгээд сая Сангийн яамныхан ижил тэгш байх зарчмыг баримталсан юм гэж. Тэгэхээр энэ онцгой, тусгай албанд чинь ижил, тэгш нөхцөл байхгүй байгаа учраас л энийг илүүтэй авч үзээд байгаа юм. Ийм учраас саяны Батлан хамгаалах яам, Цагдаагийн ерөнхий газар, Хилийн цэргийн газрууд, Онцгой байдлын ерөнхий газрын оруулж ирсэн саналаар энэ тэтгэвэр, тэтгэмжид гарах хүмүүсийнхээ нэрсийг тоотойгоо өгсөн байгаа шүү дээ. Тэрүүгээр нь одоо батлах саналтай байна. Тэгэхгүй бол төр одоо ингээд гал сөнөөлгөж, хил дээр томилж ажиллуулж ажиллуулчихаад тэгээд гэнэт одоо болилоо гээд. Ингэдэг ийм өөрчлөлт юм бол төрийн бусад албан дээр байж болох байх. Тэгээд төрийн энэ онцгой тусгай албууд дээр бол энийг ингэж гэнэтийн өөрчлөлт гаргах нь манай бас Үндэсний аюулгүй байдалд дам утгаараа боловсон хүчний тогтвортой байдалд, төрийн тусгай онцгой албадын хэвийн үйл ажиллагааг алдагдуулж байгаа ийм хэрэг. Ийм учраас энэ Батлан хамгаалах яам, Онцгой байдлын ерөнхий газар, энэ Хил хамгаалах ерөнхий газруудын төсвийг тэтгэвэрт гарах энэ тэтгэмжийг нь бол хэвээр нь үлдээх нэг дэх санал. Хоёрдугаарт нь бол энийг төсвийн үе дээр ярья. 

Хоёрдугаарт нь, энэ цэргийн албан хаагчдыг бол хамгийн гол юм нь энэ цэргийн цолын мөнгө нь байдаг. Цолын нэмэгдэл байдаг. Тэгэхээр үндсэн цалингаас биш. Хуучин бол цалин хөлс буюу нэмэгдэл цалин, урамшуулал, цолын нэмэгдлийг ингэж оруулж тооцож байж олгож байсан. Үүгээрээ энэ хуулийн төслөө хуучин хэвээр нь мөрдөж өмнөх байдлаар нь цалин хөлс гэсэн жишгээр нь оруулж баталж явъя гэсэн ийм горимын саналыг оруулж байна. 

Ж.Энхбаяр: - Ц.Цогзолмаа гишүүн. 

Ц.Цогзолмаа: - Миний ч гэсэн санал ер нь Г.Занданшатар гишүүний саналтай ижил байна л даа. Яагаад гэхээр ер нь зүгээр Монгол Улс өнөөдөр энэ глобальчлагдаж байгаа, даяаршиж байгаа энэ үед геополитикийн бодлогын хувьд ч гэсэн, улс эх орныхоо аюулгүй байдал, тусгаар тогтнол, үндэсний эрх ашиг, ер нь одоо Монголоороо бас дангааршиж үлдэх тэр бодлогын хамгийн улс суурь нь энэ төрийн тусгай, онцгой албадынхан маань нуруун дээрээ үүрч, сэтгэлдээ тээж ингэж авч явж байгаа. Хүнд хэцүү үед нөгөө ард түмний маань хэлдэгээр хил манах хөвгүүд маань бэлэн байж улс эх орныхоо аюулгүй байдал, ард иргэдийнхээ амгалан тайван байдлын тухай бид нар одоо тайван байх ёстой. Тэр утгаараа ялангуяа одоо энэ хүнд хэцүү нөхцөл, хүнд хэцүү нөхцөлд нийгэм, эдийн засгийн маань хямрал, ер нь геополитикийн байдал савлагаатай байгаа, дэлхийн улс орнуудад одоо өрнөж байгаа кибернетик, тэгээд одоо бусад энэ нийгэмд гарч байгаа олон өөрчлөлтүүдийг төр гэж байгаа юм бол урьдчилж харах чадвартай байх ёстой. 

Тэгэхийн тулд хамгийн түрүүлж тэр албыг залгуулж байгаа хүмүүс нь баталгаатай, тэгээд одоо бэлтгэгдэх тэр орчин цагийн техник, технологийнх нь дэвшилд нь хасах нь битгий хэл энэ хүмүүсийн цалинг нэмэх, сургалт, судалгааных нь боломжийг олгож өгөх, тэр олон улсын жишиг стандартад нийцүүлэх төрийн бодлого бол өнөөдөр явж байх ёстой. Тэр утгаараа би цалинг хасах тухай асуудал бол хэрхэвч энэ салбарт байж болохгүй. Энийг бол одоо Монгол төр гэж байгаа юм бол төрийнхөө бодлогоор ер нь хамгийн түрүүлж бид нар хил, нөгөө мал, хэл гурав маань байж байвал улс орон эх орон амгалан гэдэг шиг Монгол орныхоо аюулгүй байдал, тусгаар тогтнолын баталгаа болсон эдгээр төрийн тусгай албан хаагчдынхаа асуудлыг одоо хасахгүй байх дээр нэгдүгээрт санал хэлж байна. 

Хоёрдугаарт, эдгээр албан хаагчдын ер нь одоо цаашлаад цалингийн нөхцөл байдал өнөөдрийн түвшинд мэдээж хэрэг одоо дутагдалтай байгаа. Тэтгэвэр тэтгэмжийг нь нэмэгдүүлэх, цалинг нь нэмэгдүүлэх, цаашлаад эдийн засаг дээшлэх юм бол энэ чиглэл рүүгээ Монголын төр бол бас өнөөдөр одоо бусад орнуудын тэр конгресс, бундестаг, департментуудийнх нь авч байгаа бодлогуудыг та нар төсөвт нь төсвийн тэдэн хувиар нэмэгдэж байна гэдгээр асуудал яригдаж байгаа шүү дээ. 

Тэгэхээр Монгол оронд бол энэ жишиг рүү бас ер нь явах цаг нь болсон гэдэг ийм саналыг хэлэхийг хүсч байна. 

Ж.Энхбаяр: - За баярлалаа. Гишүүддээ баярлалаа. Төсөв багасч байгаа. Салбарын төсөв бүгд багасч байна. Бид цалин тэтгэвэр нэмж чадахгүй байгаа. Гэхдээ хасч болохгүй. Энэ хүрсэн түвшнөөс ухарч болохгүй. Энэ албандаа итгэх итгэлийг нь, тэр халуун сэтгэлийг нь мохоож болохгүй. Сангийн яамныхан Б.Чойжилсүрэн сайддаа хэлээрэй. Дахиж ийм бодлогогүй юм бүү оруулж ир. Батлан хамгаалах яамныхан тэр Б.Бат-Эрдэнэ сайддаа хэл. Салбар төлөөлж байгаа сайд бол энэ салбарынхаа төлөө энд ирээд дуугараад юм ярьж байх ёстой. Сэтгэлд хүрэхгүй байна шүү. Ийм нарийн асуудалд хариуцлагагүй хандаж байна. Дахин дахин ийм асуудал оруулж ирээд байгааг Б.Доньжчимбуу дарга аа, танайхан шалгаарай. Тохиолдол биш шүү. Хэд хэдэн бодлоготой орж ирлээ. Дараалсан дараалсан. Сүүлийн 2 жил ер нь. Энэ тусгай албадыг сулруулах бодлого тасралтгүй орж ирээд байгаа. Тийм нэг хорон бодлогууд. 

Ингээд хуулийн зөрчилтэй өөрөө. Өргөн барьсан хуулийн зөрчилтэй. Гишүүдийн гаргасан санал гарлаа. Ингээд зарчмын зөрүүтэй саналын томьёоллыг уншъя. Цэргийн албан хаагчийн тэтгэвэр, тэтгэмжийн тухай хуульд өөрчлөлт оруулах тухай хуулийн төслийг хэлэлцэх шаардлагагүй. Хууль санаачлагчид нь буцаая гэсэн. Г.Занданшатар гишүүн, Ц.Цогзолмаа гишүүн, Ж.Энхбаяр гишүүн санал гаргалаа. Санал хураалт явуулъя. 

81.8 хувийн саналаар дэмжигдлээ.
Хоёр. Монгол Улсын 2017 оны төсвийн тухай, Нийгмийн даатгалын сангийн 2017 оны төсвийн тухай хуулийн төслүүд /Засгийн газар 2016.09.30-ны өдөр өргөн мэдүүлсэн, хоёр дахь хэлэлцүүлэг, санал, дүгнэлтээ Төсвийн байнгын хороонд хүргүүлнэ/

Хоёрдугаар асуудал. Монгол Улсын 2017 оны төсвийн тухай, Нийгмийн даатгалын сангийн 2017 оны төсвийн тухай хуулийн төслүүд. Хоёр дахь хэлэлцүүлэг. Санал, дүгнэлт Төсвийн байнгын хороонд очно. 

Ажлын хэсэг. Сангийн яам. Б.Чойжилсүрэн Сангийн сайд. О.Хуягцогт Төсвийн зарлагын хэлтсийн дарга, А.Мөнхбаясгалан мэргэжилтэн, Б.Ганзориг, Ж.Өлзийцэцэг мэргэжилтэн. Гадаад харилцааны яам. Ц.Мөнх-Оргил Гадаад харилцааны сайд. Б.Батцэцэг Гадаад харилцааны дэд сайд, Д.Даваасүрэн Гадаад харилцааны Төрийн нарийн бичгийн дарга, Б.Барбаатар Гадаад харилцааны яамны Санхүү, эдийн засгийн хэлтсийн дарга. Батлан хамгаалах яам. Зэвсэгт хүчний жанжин штаб, Хил хамгаалах ерөнхий газар. Б.Бат-Эрдэнэ Батлан хамгаалахын сайд, Б.Батсайхан Батлан хамгаалах яамны Төрийн нарийн бичгийн дарга, Г.Сайханбаяр Батлан хамгаалах яамны Стратеги, бодлого төлөвлөлтийн газрын дарга, Д.Ганхуяг Батлан хамгаалах яамны Санхүү, хөрөнгө оруулалтын хэлтсийн дарга, Д.Даваа Зэвсэгт хүчний жанжин штабын дарга, Ц.Ганбат Зэвсэгт хүчний жанжин штабын Санхүүгийн хэлтсийн дарга, Х.Лхагвасүрэн Хил хамгаалах ерөнхий газрын Ар тал, зэвсэглэл, инженер техник эрхэлсэн орлогч дарга. Тагнуулын Ерөнхий газар. Б.Доньжчимбуу Тагнуулын ерөнхий газрын Тэргүүн дэд дарга, Ц.Хүрэлбаатар Тагнуулын ерөнхий газрын Тамгын газрын дарга. Онцгой байдлын ерөнхий газар. Т.Бадрал Онцгой байдлын ерөнхий газрын дарга, Н.Найданболд Онцгой байдлын ерөнхий газрын Санхүү, хангалт үйлчилгээний газрын төсвийн ахлах мэргэжилтэн. Цөмийн энергийн комисс. Э.Нямдаваа Цөмийн энергийн комиссын ажлын албаны Цөмийн аюулгүй байдлын бодлогын газрын даргын үүргийг түр орлон гүйцэтгэгч, Х.Насанбат Цөмийн энергийн комиссын Тамгын газрын даргын үүргийн түр орлон гүйцэтгэгч, М.Чадраабал Цөмийн энергийн комиссын ажлын албаны Цөмийн технологийн бодлогын газрын даргын үүргийг түр орлон гүйцэтгэгч. 

Аюулгүй байдал, гадаад бодлогын байнгын хорооны эрхлэх асуудалд хамаарах салбаруудын 2017 оны төсвийн төслийн талаархи танилцуулгыг Улсын Их Хурлын гишүүн, Засгийн газрын гишүүн, Сангийн сайд Б.Чойжилсүрэн хийнэ. Мөн төсвийн ерөнхийлөн захирагч тус тус танилцуулгаа хийнэ. Сангийн сайдын танилцуулгыг Гадаад харилцааны сайд Ц.Мөнх-Оргил хийнэ. Онцгой байдлын ерөнхий газрын дарга Т.Бадрал хийнэ. За Ц.Мөнх-Оргил сайдын микрофоныг асаагаарай. 

Ц.Мөнх-Оргил: - Байнгын хорооны дарга, эрхэм гишүүд ээ, 

Монгол Улсын 2017 оны төсвийн тухай хуулийн төсөл, Нийгмийн даатгалын сангийн 2017 оны төсвийн тухай хуулийн төслүүдийг Улсын Их Хуралд 2016 оны 09 дүгээр сарын 30-ны өдөр буюу хуулийн хугацаанд багтаан өргөн барьсан. 

2016 оны төсвийн тодотголд баримталсан төсвийн нэгдмэл байдлыг хангах, төсвөөс гадуур аливаа арга хэмжээ хэрэгжүүлэхгүй байх, төсвийн сахилга батыг чанд мөрдөх арга хэмжээг Монгол Улсын 2017 оны төсвийн жилд үргэлжлүүлэхийн зэрэгцээ татварын орчныг тогтвортой хадгалах, зарлагын өсөлтийг хязгаарлах, Засгийн газрын өрийг хуулийн хязгаарт багтаан тогтворжуулах, төсвийн тогтвортой байдлыг бий болгох замаар макро эдийн засгийн өсөлтийг хангах зорилтын хүрээнд дараахь бодлогын арга хэмжээг хэрэгжүүлэхээр 2017 оны төсвийн төслийг боловсрууллаа. 

Эдийн засгийн өсөлтийг нэмэгдүүлэх чиглэлээр Засгийн газраас уул уурхайн томоохон төсөл хөтөлбөрүүд болох Оюу Толгойн далд уурхайн төсөл, Тавантолгойн төсөл, Гацууртын алтны ордын төсөл, Тавантолгойн 450 мегаваттын цахилгаан станц, дулааны цахилгаан станцыг 250 мегаваттаар өргөтгөх төсөл, хөтөлбөрүүдийг хэрэгжүүлэх болон эрчимжүүлснээр Монгол Улсын эдийн засгийн бодит өсөлтийг 2017 онд 3 хувьд хүргэхээр тооцлоо. 

Нэгдсэн төсвийн тэнцвэржүүлсэн орлогыг тооцохдоо эдийн засгийн хүндрэлийг даван туулах бодлоготой уялдуулан ирэх 2017 онд татварын орчныг тогтвортой байх бодлогыг баримтлан шинээр татвар бий болгохгүй, татварын хувь хэмжээг нэмэгдүүлэхгүй байхаар тооцлоо. 

Уул уурхайн томоохон төслүүдийг эрчимжүүлж, бүтээн байгуулалт, хөрөнгө оруулалтыг нэмэгдүүлэх замаар уул уурхай, дэд бүтцийн салбарыг дагасан эдийн засгийн өсөлтийг бий болгох, төрийн өмчит аж ахуйн нэгжийг хувьчлах, алдагдалтай ажиллаж байгаа төрийн өмчит компаниудын менежментийг сайжруулах замаар ашигтай ажиллуулах бодлогыг баримталснаар төсвийн орлогыг нэмэгдүүлэх боломжтой гэж үзэж байна. 

Бүх шатны төсөвт байгууллагууд хэмнэлтийн зарчмаар ажиллах, төрийн албан хаагчдын цалин хөлс, тэтгэвэр тэтгэмжийн одоогийн түвшнийг хадгалах, иргэдэд хүрэх төрийн үйлчилгээний чанар, хүртээмжийг бууруулахгүй байх статистик, хүн ам зүйн өөрчлөлтөөс шалтгаалан нэмэгдэх нийгмийн хамгаалал, эрүүл мэнд, боловсролын зардлыг төсөв тусгах зарчмыг баримтлалаа. 

Монгол Улсын Засгийн газрын 2016-2020 оны үйл ажиллагааны хөтөлбөрт туссан зарим арга хэмжээг үе шаттай хэрэгжүүлж эхэлнэ. Тухайлбал, ахмад настай азай буурлууддаа насны хишиг олгох эрх зүйн орчныг бүрдүүлж 2017 оны төсвийн жилээс хэрэгжүүлж эхлэхэд 20.5 тэрбум төгрөг тусгалаа. Мөн их дээд сургуульд суралцагч оюутны санхүүгийн дарамтыг бууруулах зорилтын хүрээнд шинээр байгуулагдсан боловсролын сангийн зээлийн санг бэхжүүлэх, үйл ажиллагааг жигдрүүлэх зорилгоор ирэх онд 101.5 тэрбум төгрөгийн зээл олгох эх үүсвэрийг төсвөөс санхүүжүүлэхээр тусгалаа. 

Төсвийн боломж, нөөцтэй уялдуулан эдийн засгийн хүндрэлтэй байх төлөвтэй 2017 онд зорилтот бүлгийн өрхөд хүүхдийн мөнгийг үргэлжлүүлэн олгох, 2019 оноос эхлэн бүх хүүхдүүдэд олгож эхлэхээр тооцлоо. Төрийн албан хаагчдын нийгмийн баталгааг тогтвортой үргэлжлүүлэх зорилтын хүрээнд төрийн албан хаагчийн өндөр насны тэтгэвэрт гарахад олгох нэг удаагийн тэтгэмжтэй холбоотой өмнөх зохицуулалтуудыг сэргээх, үүнтэй уялдуулан ирэх онд тэтгэвэрт гарахад олгох тэтгэмжийн зардлыг 89.6 тэрбум төгрөгөөр тооцон төсөвт суулгасан. 

Дотоодын бүтээгдэхүүн үйлдвэрлэлийг дэмжих, үндэсний үйлдвэрт тушаасан малын арьс шир, ноос болон хүнсний улаан буудайн урамшуулалд зориулж нийт 54.0 тэрбум төгрөгийг ирэх онд олгохоор тогтлоо. 

Зөвхөн эрүүл мэнд, боловсрол, мэргэжлийн боловсрол болон онцгой байдлын салбарт иргэдэд хүргэх төрийн үйлчилгээний хүртээмжийг нэмэгдүүлэхтэй холбоотой орон тоог төсвийг төсөлд тусгах. Бусад аливаа орон тоог нэмэгдүүлэхгүй байх. Төсвийн байгууллагын тэвчих болох зарим урсгал зардлыг 2016 оны тодотголын түвшнөөс хэтрүүлэхгүй байх. Улмаар салбарын онцлогийг харгалзан 10-аас 100 хувь бууруулах. Өмнөх онуудад хэрэгжсэн нэг удаагийн шинжтэй, эсвэл хуульд өөрчлөлт орсны улмаас өөрчлөгдөж буй хөтөлбөр, арга хэмжээний урсгал зардлыг бууруулах зарчмыг баримталлаа. 

Улсын Их Хурлын 2016 оны 2 дугаар сарын 05-ны өдрийн чуулганы нэгдсэн хуралдаанаар хэлэлцэж баталсан Ирээдүйн өв сангийн тухай хуулийн хэрэгжилтийг 2017 оны 01 сарын 01-нээс эхлэн хангаж ажиллана. 

Төсвийн хөрөнгө оруулалтын үр ашгийг нэмэгдүүлж, шинэ төсөл, арга хэмжээ эхлүүлэхгүй байх. Шилжих ажлуудын санхүүжилтийг гүйцэтгэлтэй нь уялдуулан хойшлуулах. Эсвэл бүрэн тусгах. Өмнөх жилүүдэд эхэлсэн боловч орхигдсон ажлуудыг дуусгах. Зайлшгүй шаардлагатай боловсрол, эрүүл мэндийн салбарын их засвар, тоног төхөөрөмжийн зардал болон Улаанбаатар хотын аваарын хэмжээнд хүрсэн дулааны гол магистраль шугамын засварын хөрөнгийг төсөвт тусгалаа. 

Гадаадын зээл, тусламжийн үр ашгийг нэмэгдүүлэх, эдийн засгийн үг ашигтай төслүүдэд санхүүжилт хийх замаар эдийн засгийн өсөлтийг дэмжих, төсвийн алдагдлыг нөхөх зорилгоор гаргах дотоодын бондын хэмжээг бууруулах, өрийн удирдлагын оновчтой арга хэрэгслийг хэрэгжүүлэх замаар хүүгийн зардлыг өмнөх оны түвшнөөс бууруулахаар тооцлоо. 

Дээрхи арга хэмжээнүүдийг тусган тооцоход Монгол Улсын 2017 оны нэгдсэн төсвийн тэнцвэржүүлсэн орлого 5.9 их наяд төгрөг буюу дотоодын нийт бүтээгдэхүүний 22.8 хувь, нэгдсэн төсвийн нийт зардал 8.5 их наяд төгрөг буюу дотоодын нийт бүтээгдэхүүний 32.7 хувь, нэгдсэн төсвийн нийт алдагдал 2.5 их наяд буюу дотоодын нийт бүтээгдэхүүний 9.9 хувьтай тэнцэж Төсвийн тогтвортой байдлын тухай хуулийн тусгай шаардлагыг хангаж байна. 

Монгол Улсын 2017 оны төсвийн тухай хуулийн төсөл, Нийгмийн даатгалын сангийн 2017 оны төсвийн хуулийн төслүүдийн хоёр дахь хэлэлцүүлгийг хийж өгнө үү. 

Анхаарал тавьсанд баярлалаа. 

Ж.Энхбаяр: - Ц.Мөнх-Оргил сайдад баярлалаа. Төсвийн ерөнхийлөн захирагч нар тус тус танилцуулгаа хийнэ. Ц.Мөнх-Оргил сайд салбарынхаа танилцуулгыг хийнэ. Дараа нь Б.Бат-Эрдэнэ сайд салбарынхаа танилцуулгыг. Ц.Мөнх-Оргил сайдын микрофоныг асаагаарай. 

Ц.Мөнх-Оргил: - Байнгын хороон дарга, Улсын Их Хурлын гишүүд ээ, 

Гадаад харилцааны сайдын багцын 2017 оны урсгал болон хөрөнгө оруулалтын төсвийн төслийн танилцуулгыг хийе. 2017 оны төсвийн төсөлд Гадаад харилцааны яамны хөрөнгө оруулалтад 700.0 сая төгрөг. Урсгал зардалд 56.3 тэрбум төгрөг. Нийт 57.79 тэрбум төгрөгийн хөрөнгө оруулалт тусгасан байгаа юм. 

За анхаарал тавьсанд баярлалаа. 

Ж.Энхбаяр: - Яалаа гэнэ ээ? 

Ц.Мөнх-Оргил: - Задаргаа нь бол байгаа. 

Ж.Энхбаяр: - Надад байна л даа. 

Ц.Мөнх-Оргил: - Урсгал зардалд 56.39 тэрбум төгрөг. Хөрөнгийн зардал 700.0 сая төгрөг. Нийлээд 57.79 тэрбум төгрөг. 

Ж.Энхбаяр: - За Гадаад харилцааны сайдын багцад улсын төсвөөс 55.5 тэрбум төгрөг санхүүжих дүн байгаа юм. Үндсэн үйл ажиллагааны орлогоос 1 тэрбум төгрөг. Туслах үйл ажиллагаанаасаа 560.0 сая төгрөг олох ёстой. Нийт зардлыг 57.7 сая төгрөгөөр тооцож төсвийн төсөлд тусгасан. Үүнээс урсгал зардалд 56.3 тэрбум гарахаар. 2016 оны тодотгосон төсөвтэй харьцуулахад 17.3 тэрбум төгрөг буюу 23.5 хувиар гадаад харилцааны салбарын багц төсөв багасаж байгаа. 

Батлан хамгаалах яамны сайд Б.Бат-Эрдэнэ салбарынхаа 2017 оны төсвийн төслийн товч танилцуулгыг хийнэ үү. 

Б.Бат-Эрдэнэ: - За баярлалаа. Эрхэм Байнгын хорооны гишүүд ээ, Эрхэм Байнгын хорооны дарга аа. 

Та бүхэнд би батлан хамгаалах салбарын 2017 оны төсвийн талаар би товч танилцуулгыг хийе. Манай салбарын хэмжээнд энэ 2017 онд бид дэвшүүлсэн зорилтоо хэрэгжүүлэхэд шаардлагатай урсгал төсвийн төслийн саналыг 308.0 тэрбум төгрөгөөр. Хөрөнгө оруулалтын төсвийн саналыг 56.3 тэрбум төгрөгөөр. Ингээд нийтдээ бол салбарын хэмжээнд 364.3 тэрбум төгрөгийн хэрэгцээ байгааг төсөвлөөд Сангийн яаманд хүргүүлсэн. 

Сангийн яамнаас улс орны эдийн засаг, төсөв, санхүүгийн хүндрэлтэй байдлаас шалтгаалаад 2017 оны манай салбарын урсгал зардлыг 199.1 тэрбум төгрөг. Хөрөнгө оруулалтын зардлыг 56.3-ыг 2.6 тэрбум төгрөг. Ингээд нийтдээ манай салбарын зардал 201.8 тэрбум төгрөгөөр хянасан. 

Ингээд энэ Их Хуралд өргөн бариад байгаа, одоо Байнгын хороон дээр хэлэлцүүлэгдэж байгаа 2017 оны төсвийн төслөө ихээхэн хэмжээгээр хасагдсан ийм дүнтэй хэлэлцүүлэгдэж байгаа гэдгийг хэлэх нь зөв байна. 

Энэ дотор одоо хэд хэдэн зардлууд байгаа. Тухайлах юм бол хичээл, үйлдвэрлэлийн дадлага хийх зардал 350 гаруй сая төгрөг бий. Түүнээс гадна энэ гадаад албан томилолтын зардал байгаа юм. Манай салбар бол нэг онцлог нь одоо гадаад хамтын ажиллагаа хөгжсөн ийм дэлхийн 32 улс оронтой батлан хамгаалахын салбарт харилцаа тогтоон хамтын ажиллагаатай ажиллаж байгаа. Тэгэхээр энэ гадаад харилцааны зардал бол 2013 онд 549.0 сая төгрөг байсан. 2014 онд 499.0 гээд. 2015 онд 303.8 сая төгрөг. Байнга хасагдсаар байгаад 2016 онд бол юу ч байхгүй. Гадаад арга хэмжээ байхгүй. Одоо энэ 2017 онд бас байхгүй. Ийм байдалтай байж байгаа юм. 

Та бүхэн маань мэдэж байгаа. Энэ сургалт, үйлдвэрлэлийн зардал бол зайлшгүй одоо шаардлагатай ийм зардал байдаг. Дээр нь одоо энэ төсөв дээр яригдаж байгаа юм бол тэтгэвэрт гарахад авдаг тэтгэмж, нөхөн олговортой холбоотой асуудал бий. Манай Байнгын хороон дарга бол сайн мэдэж байгаа. Энэ үндсэн цалин, цалин хөлс гээд хоёр маягаар явж байгаа. 

Тэгэхээр энэ цалин хөлс гэдэг одоо хасагдах юм бол зөвхөн үндсэн цалингаас одоо тэтгэмж, нөхөн олговрыг тооцно гэвэл энэ одоо хэт бага болох юм байгаа юм. Үндсэн цалин цэргийн энэ төрийн тусгай нэг төрлийн алба энэ цэргийн алба хааж байгаа. Зөвхөн манай батлан хамгаалах салбар биш Онцгой байдал, Хилийн цэрэг, энд ажиллаж байгаа ажиллагсад чинь бол дандаа цол. Та яагаад үймүүлээд байна. Цолын нэг форум хэрэглэдэг. Тэгээд нэг хээрийн нэмэгдэл, шөнийн нэмэгдэл энэ тэр гээд нэмэгдлүүд авдаг. Тэгээд тэр нэмэгдлүүдийг нь хасчихаар зэрэг юу ч үгүй болчихоод байгаа нэг ийм зүйл байгаа юм. 

Хоёрдугаарт бас Байнгын хороодынхоо гишүүдийг нэг анхаарлаа хандуулахыг хүсч байгаа нэг зүйл бол Тусгай сангийн тухай хуульд өөрчлөлт орсон. Энэ 2016 оны 09 сарын 01-ний Улсын Их Хурлын чуулганаар, ээлжит бус чуулганаар орсон энэ Тусгай сангийн тухай хуулийн 25.9, 19-д зэвсэгт хүчний хувцас, сургалтыг санхүүжүүлнэ гэдэг энэ заалт байхгүй болсон. Тэгэхээр зэрэг энэ 2014 оноос хойш Монгол Улс төсвөөсөө зэвсэгт хүчнээ хувцаслаж чадахаа больсон юм билээ. Тэгээд одоо Хөгжлийн сан дээр лаахайдаад орхидог. Хөгжлийн сангаас нь одоо 5 тэрбум төгрөг хувцсыг нь хангах хангалтыг нь шийд гээд ингээд өгсөн. Тэгтэл энэ ээлжит бус чуулганы хуралдаанаар энэ хуулийн зүйл, заалт өөрчлөгдсөнтэй холбоотойгоор одоо энэ мөнгийг гаргах эрхгүй болж байгаа. 

Тийм учраас энэ 2017 оны төсөв хэлэлцэж байгаатай холбоотойгоор энэ хувцастай холбоотой 5 тэрбум төгрөгийн санхүүжилтийг суулгаж өгөхийг та бүхнээсээ хүсч байна. Илтгэж дууслаа. 

Ж.Энхбаяр: - За баярлалаа. Онцгой байдлын ерөнхий газар. Т.Бадрал дарга. 3 дугаар микрофон асаагаарай. Т.Бадрал генерал.

Т.Бадрал: - Байнгын хорооны эрхэм дарга, эрхэм гишүүд ээ, 

Онцгой байдлын асуудал эрхэлсэн байгууллагын 2017 оны төсвийн төслийн танилцуулга Та бүхэнд хийе. Гамшгаас хамгаалах үйл ажиллагаа, урьдчилан сэргийлэх, түүнтэй тэмцэхэд Онцгой байдлын байгууллагын техник, зэвсэглэмж, ахуй нөхцөл албан хаагчдын мэдлэг боловсролын сайжруулах, аврагчдын төрөл мэргэжлээр мэргэшүүлэх замаар гамшигтай тэмцэх чадавхийг дээшлүүлэх явдал нь онцгой байдлын асуудал эрхэлсэн байгууллагын хойшлуулшгүй үйл ажиллагааны нэг зорилт байдаг. 

Онцгой байдлын асуудал эрхэлсэн байгууллага нь 2016 оны төсвийн тодотголоор нийт 71 байгууллага, 4169 орон тоо, 72.5 тэрбум төгрөгийн төсөвтэйгөөр үйл ажиллагаагаа явуулж ирлээ. 2013-2016 оны хүснэгтийг харьцуулсан байгаа. 

2017 оны төсвийн хязгаараар урсгал зардал 53.7 тэрбум төгрөг. Хөрөнгийн зардал 2.9 тэрбум төгрөг, стратегийн нөөц бүрдүүлэх зардал 8.1 тэрбум төгрөг. Нийт зарлагын дүн 64.5 тэрбум төгрөг байхаар батлагдсан. Сүүлийн жилүүдэд дэлхийн цаг уурын өөрчлөлт, улс орны нийгмийн хөгжил, үйлдвэржилт, хотжилт, хүн амын хэт төвлөрөл зэрэг хүчин зүйлийн шалтгаанаар гамшиг ослын тоо, байгалийн аюулт үзэгдлийн төрөл, тохиолдол байнга нэмэгдэж байгаа. Үүний улмаас хүн амын аюулгүй амьдрах, таатай амьдрах орчин нөхцөл, тэдний эрүүл мэнд, амь нас, нийгэм, эдийн засгийн тогтвортой хөгжилд үзүүлэх сөрөг нөлөө байнга нэмэгдэж байгааг Та бүхэн бас мэдэж байгаа. Энэ үед Онцгой байдлын байгууллагын гамшигтай тэмцэх үйл ажиллагааг эрчимжүүлэн сайжруулах, дэлхий нийтийн үйл ажиллагаатай уялдуулах, чадавхийг нэмэгдүүлэхэд одоогийн баталсан төсөв үнэнийг хэлэхэд хангалтгүй байна. 

Нийтдээ манайх 19 чиглэлээр саналаа хүргүүлсэн. Үүнээс бол одоо яах аргагүй дутагдаж байгаа 4 зүйл байгааг бас Та бүхэн, эрхэм гишүүдэд бас би хүргэе гэж бодож байна. 

Онцгой байдлын асуудал эрхэлсэн байгууллагын үүсгэн байгуулагдсанаас хойш өөрийн албан хаагчдыг бэлтгэдэг, одоо давтан сургадаг анхны бааз суурийг бол 2015 онд бол одоо Засгийн дэмжлэгтэй бий болгосон. Гэвч энэ байгууллагын үйл ажиллагааг 2017 онд санхүүжүүлэхгүй гэдэг хариуг Сангийн яам бол өгчихсөн байж байгаа. 

Тэгэхээр энэ онцгой байдлын асуудал эрхэлсэн байгууллага нэгд хүний амь настай холбоотой ажлыг эрхэлж явдаг. Энэ хүмүүс бол байнга давтан сургаж байх ёстой юм байгаа юм. Төрөл мэргэжлээр нь. Энэ сургалтын төвийг арай гэж байгуулж авсны дараа үйл ажиллагааг нь хязгаарласан ингээд нийтдээ 1.3 тэрбум төгрөгийн асуудлыг одоо шийдүүлэх тийм саналтай байгаа. 

Хоёрдугаарт, Монгол Улс ялангуяа энэ Азийн бүс нутаг, Япон Улсын туршлагыг судлаад Улаанбаатар хотод гамшгаас хамгаалах ард иргэд, нийтийн сургалтын төв гэдгийг байгуулсан. Энэ сургалтын төв бол Азидаа жишиг төв болж байгаа. Дэлхийн олон ч улс оронд байдаггүй. Өөрөөр хэлбэл…/минут дуусав/

Ж.Энхбаяр: - Танилцуулгаа хийнэ. Ц.Мөнх-Оргил саад болохгүй шүү. 

Т.Бадрал: - Тэгээд энэ төв байгуулаад энэ төвийн үйл ажиллагааг санхүүжүүлэхгүй гэдэг ийм асуудал байгаа. Энэ төвийг санхүүжүүлэхэд бас 1.1 тэрбум төгрөгийн зайлшгүй шаардлагатай байгаа. Энэ дээр та бүхэн бас анхаарал хандуулж өгөөчээ гэдгийг бас Та бүхэнд хэлье. 

Дараагийн нэг асуудал энэ Монгол Улсад бас стандартын дагуу аймгийн төв, алслагдсан ард иргэдэд, сумдын ард иргэдэд бол одоо шинээр анги байгуулах асуудал байгаа. Монгол Улсын Ерөнхий сайд, Шадар сайдын оруулсан саналын дагуу Дорнод аймгийн Халх гол сум буюу аймгийн төвөөс 330 километр газар зайтай ийм сум. Өмнөговь аймгийн Ханбогд, Гурвантэс гэсэн гурван суманд аврах анги байгуулах ийм зардлын хөрөнгө байгаа. Энэ асуудлыг шийдвэрлэх хэрэгтэй байна. 

Сая бидний энэ эхний асуудал дээрхи хэлэлцэгдсэн нэг асуудал байгаа. Энэ тэтгэвэрт гарч байгаа хүмүүсийн тоо нэмэгдсэнтэй холбогдуулаад шинээр хүн сургах асуудал энэ дээр гарч ирж байна. Шинээр хүмүүсийг ажилд авах асуудал гарч ирж байгаа. Тэдгээр хүмүүсийг техник, багаж, тоног төхөөрөмж, хувцас хэрэгслээр хангах зардлын асуудал бас нэлээн түвэгтэй байгаа. Ингээд бас ялгаа байхгүй батлан хамгаалах салбартай адилхан бас хувцас хэрэглэл дээр бол ерөөсөө 1 тэрбум төгрөгийн асуудал байгаа. Энийг 6 тэрбум төгрөгийн асуудлыг шийдэж өгөөчээ гэсэн ийм саналыг бас Та бүхэнд тавьж байна. Баярлалаа. Танилцуулга хийж дууслаа. 

Ж.Энхбаяр: - Цөмийн энергийн комисс. Э.Нямдаваа. Микрофон 4. Манай Байнгын хорооны эрхлэх ажлын хүрээнд Батлан хамгаалах яам, Гадаад харилцааны яам, Онцгой байдлын ерөнхий газар, Цөмийн энергийн комисс, Тагнуулын ерөнхий газар гэсэн ийм шууд харъяалах байгууллагууд байгаа. За 4 номер асаагаарай. 

Э.Нямдаваа: - Цөмийн энергийн комиссын ажлын албаны Цөмийн аюулгүй байдлын бодлогын газрын даргын үүргийг түр орлон гүйцэтгэгч Э.Нямдаваа. 

Цөмийн энергийн комиссын ажлын албаны 2017 оны төсвийн төсөлд 1 тэрбум 59 сая төгрөгийн төсөвтэйгөөр орсон байж байгаа. Тэгэхээр Цөмийн энергийн комиссын ажлын албанд бол улсын онц чухал обьект болох изотоп контор бол үйл ажиллагаагаа явуулдаг байгаа. Энэхүү изотоп контор нь Монгол Улсын хэмжээнд ашиглагдсан цацраг идэвхит үүсгүүр, цацраг идэвхит хаягдал. Мөн одоо бусад үйл ажиллагаанаас үүссэн энэ ашиглагдахгүй хугацаанд цацрагийн үүсгүүрийг төвлөрүүлэн хадгалах ийм үүрэгтэйгээр үйл ажиллагаа явуулдаг байгаа. Энэхүү байгууламжийн маань дээвэр нь муудаж, дусаал гоожих, тэгээд тэнд хадгалагдаж буй цацрагийн үүсгүүрүүдийн аюулгүй байдал алдагдахад хүрсэн байгаа. Энэхүү засварын ажилд одоо шаардагдах 57 сая төгрөгийг бол төсвийн төсөлд суулгасан боловч энэ бол энэхүү төсөвт багтаж ороогүй байгаа. 

Мөн одоо Монгол Улсын хэмжээнд цөмийн болон цацрагийн ослоос сэргийлэх, хөрш зэргэлдээ орнуудад тохиолдож болзошгүй цөмийн ослоос сэргийлэх зорилгоор бас 144.0 сая төгрөгийг бол бас төсөвлөсөн боловч энэхүү 2017 оны төсөвт суугдаж ороогүй байгаа юм. Тийм учраас цөмийн комиссын ажлын албаны энэ төсөвт изотоп конторын дээврийн засварын ажлыг одоо гүйцэтгэхэд шаардлагатай энэ 57.0 сая төгрөгийг тусгаж оруулж өгөөчээ гэсэн энэ саналыг оруулж байгаа. 

Мөн одоо цөмийн болон цацрагийн болзошгүй ослоос сэргийлэхэд шаардлагатай хамгаалах хэрэгсэл болон эм урвалжийг авахад шаардлагатай 194.0 сая төгрөгийг бол 2017 оны улсын төсөвт суулгаж өгөөчээ гэсэн саналыг оруулж байгаа юм. За баярлалаа. 

Ж.Энхбаяр: -Танилцуулгатай холбогдуулан гишүүд асуулт асууна. За асуулт асуух гишүүд нэрээ өгнө үү. За Г.Занданшатар гишүүн асууя. 

Г.Занданшадар: - Аварга сайд Б.Бат-Эрдэнээс гурван асуулт асууна. Танай яаман дээр энэ төсвийн орлого нэмэгдүүлэх бололцоо ямар байгаа юм бэ? Түрүүний асуудал хэлэлцэж байхад бас төсвийн орлого нэмэгдүүлэх боломжийн талаар ярьсан. 

Хоёрдугаарт нь, танай Батлан хамгаалахын хууль сахиулах албан хаагчдын нэгдсэн эмнэлгийн төсөв 618.0 саяар, Батлан хамгаалахын их сургуулийн төсөв 1.0 тэрбум төгрөгөөр, Зэвсэгт хүчний хөгжлийн сан 5.0 тэрбумаар нэмэгдсэн. Тэрийг бол ойлголоо. Төсөвт энэ 5.0 тэрбум төгрөг тэр хувцасны зардал чинь зэвсэгт хүчний хөгжлийн сан дээрээ суусан байна. 

Тэгэхээр ер нь улс орны төсөв, санхүү, эдийн засгийн байдал хүнд байгаа. Бүх төсөв хасагдаж байгаа. Тэгээд энэ 3 асуудлаар танай төсөв өссөн байна. Энэ ямар учраас ингэж өсч байгаа юм бэ? 

Ер нь Сангийн яамнаас ер нь энэ газрууд дээр ингээд төсөв нэлээн хасч байгаа, танаж байгаад сая 36 сарын тэтгэмж энэ тэр гээд яригдсан. 36 сарын тэтгэмжийг бол цалин хөлс нэмэгдлээр нь олгохоор сая Байнгын хороо буцаачихлаа. Тэгэхээр төсөвт хичнээн төгрөг нэмэгдэж энд санал хураагдах ёстой вэ? О.Хуягцогтоо. 

Цалин хөлсийг оруулаад цэргийн албан хаагчдын 36 сарын тэтгэмжийг Батлан хамгаалах, бусад салбаруудаар, бүх салбаруудаар. Энэ чинь зөвхөн үндсэн цалингаас тооцохоор энэ цалин хөлс, нэмэгдэл орохгүй болохоороо хамаагүй бага тоо гараад байгаа юм. Бүх энэ онцгой байдал, бүх газрууд дээр энэ хамааруулаад. Энийг нэмж энд тусгах. Санал хураагдах зайлшгүй шаардлага гарна. Яагаад гэвэл хуулийн төслийг буцаасан учраас. Яагаад гэвэл хуулийн төслийг буцаасан учраас. Хуулийн хүрээнд төсөв батлагдах ёстой. 

Сангийн яам ингээд их төсөв хасаад байгаа мөртлөө Хууль зүй, дотоод хэргийн сайдын багц 21.0 тэрбумаар, Нийгмийн хамгаалал, хөдөлмөрийн сайдын багц 326.0 тэрбумаар. Тэр дотроо энэ Хууль зүй, дотоод хэргийн яам, Нийгмийн хамгаалал, хөдөлмөрийн яам гэж тавиад урсгал зардлууд дээр ингээд гучин хэдэн тэрбумаар ингээд мөнгүүд нэмэгдсэн байгаа юм. Та хэд бол ингээд одоо цэргийн ангийн угаалга, ариутгал, хөдөөгийн сургууль энэ тэр 1500 төгрөгөөр угаалга энэ тэр тавь гээд ингээд танадаг аргатай. Танай энэ хүүгийн зардал байна шүү дээ. 1.3 их наяд дотор яг цэвэр зардлын задгай. Дотор нь та нар юм шингээчихдэг. Маш олон бас аргатай улсууд шүү дээ. Энэ нь яг 1.3 их наяд чинь яг цэвэр хүүгийн зээлийн үйлчилгээний зардал бүрэн байгаа юу? Бусад юмнууд дээр энэ хасагдаад нэмэгдээд ороод байгаа юмнууд байхгүй биз ээ. Энэ бол аюулгүй байдалтай холбоотой учраас бас тодруулах асуух ёстой ийм асуултууд байна. 

За ер нь ингээд энэ төсвүүдийг нэг бүрчлэн ингээд үзэх юм бол энэ гадаадын зээл тусламжийн асуудлууд яаж шахсан юм. За энэ хөрөнгө оруулалтын төсөв байна шүү дээ шинэ юм нэг ч эхлэхгүй гэж тооцсон. Тэгтэл одоо 20.0 орчим хувь нь байна шүү дээ шинэ төсөл, арга хэмжээнд зарцуулахад санхүүжүүлэхэд зарцуулсан байна гээд аудитын дүгнэлт гарсан байна. Энэ чинь юу билээ 27.0 хувь нь билүү. Шинэ төсөл, арга хэмжээнд зарцуулахад. Зөвхөн шилжих хөрөнгө оруулалтуудыг санхүүжүүлнэ. Шинээр юу ч нэмэхгүй гэж ингэж тохирсон ийм зарчим баримталж байгаа. Тэгэхээр энэ дотор одоо юу юу яваад байгаа юм бэ яг. Шинэ төсөл, арга хэмжээ санхүүжүүлэхэд. 

Батлан хамгаалах яаман дээр бас тэр. Ер нь бусад яамд дээр яг хичнээн тэрбум төгрөг тэтгэвэрт гарахад 36 сарын цалин хөлс оруулаад, нэмэгдлээ оруулаад хичнээн төсөв дутаад байгаа юм бэ? Яам яамных нь төсөв дээр нэмэгдэж санал хураалгахын тулд тэр тоонуудаа бас тодруулж гаргаж хэлж өгвөл сайн байна. За баярлалаа. 

Ж.Энхбаяр: - Сангийн яам, Б.Бат-Эрдэнэ сайд хоёр тус тусдаа хариулах юм байна. Эхлээд Б.Бат-Эрдэнэ сайд хариулъя. 

Б.Бат-Эрдэнэ: - За баярлалаа. Г.Занданшатар гишүүний асуултад хариулъя. Г.Занданшатар гишүүн ерөнхийдөө одоо улс орны эдийн засаг амаргүй байгаа учраас төсвийн орлогыг нэмэгдүүлэх талаар одоо яам ямар санаачилгатай ажиллаж байна вэ. Бид бол нэгдүгээрт төсөв хэмнэх. Одоо сайдын гаргасан тушаал, шийдвэрийн төсвийг хэмнэлтийн горимд оруулж ажиллуулах. Энэ чиглэлээр манай Батлан хамгаалах яам одоо харъяа Зэвсэгт хүчний жанжин штаб, аж ахуйн нэгж байгууллагууд бол тодорхой арга хэмжээнүүд зохиогоод, зохион байгуулаад явж байгаа юм. Тодорхой үр дүнд хүрч байгаа. Нөгөө талдаа бол төсвийн орлогыг нэмэгдүүлэх чиглэлээр бас бид төлөвлөсөн ажлууд хийгдэж байна. Намайг орж ирэхийн өмнө жанжин штабын дарга Д.Даваа генерал илтгэсэн байгаа. 10.0 тэрбум орчим төгрөгөөр бид орлогыг нэмэгдүүлэх ийм боломж байгаа. Ингэж ажиллана гэж. 

Тэгэхээр бид бол бас энэ харъяа байгууллагууд, аж ахуйн нэгжийн хүрээнд бол бас тодорхой зохион байгуулалт хийгээд ингээд одоо бид нар бол ажил аваад үзэхээр зэрэг одоо гурав, дөрвөн жилийн өмнө хүрсэн түвшингөөсөө ухарсан ийм дүгнэлт бол хийсэн. Тийм учраас энэ аж ахуйн нэгж, байгууллагуудын үр ашгийг сайжруулах чиглэлээр одоо бид бас ажил зохион байгуулж байна. Тэр тодорхой үр дүнд хүрэх байх гэж ингэж бодож байна. 

Түрүүн та асуулаа. Энэ нэгдсэн эмнэлэгтэй холбоотой Засгийн газрын шийдвэр гарсан. Төрийн албан хаагчдын тусгай эмнэлгийг бол хуучин байранд шилжүүлэхээр. Тэрэнд одоо цэргийн нэгдсэн эмнэлэг үлдэж үйл ажиллагаагаа явуулна. Батлан хамгаалах их сургууль, цэргийн нэгдсэн эмнэлэг хоёрын хооронд бол төсөв одоо нэмэгдсэн ийм зүйл бол байхгүй. Яах вэ тодорхой хэмжээний мөнгөний ханшийн хэлбэлзэлтэй холбоотойгоор тоо байвал нааш цаашаа болж байгаа ийм зүйлүүд байхыг үгүйсгэхгүй. Одоогийн байдлаар гэхэд бид энэ 12 сардаа багтаагаад Батлан хамгаалах их сургууль дээр гэхэд 496.0 сая төгрөгийн цалингийн өр хуримтлагдсан. Эмнэлэг дээр гэхэд 1 тэрбум 98 сая төгрөгийн цалингийн өглөг, ийм өр үүсчихсэн явж байгаа. Үнэндээ бол их түвэгтэй юм билээ. Яг ажил аваад энэ 2016 оны сүүлийн 3.5 сарыг давахад манай салбарт одоо 25.0 тэрбум төгрөгийн хуримтлагдсан ийм ачаалал байсан. Тэгээд тэрийг бол энэ 2016 оны төсвийн тодотголтой холбогдуулаад манай Байнгын хорооны гишүүд та бүхэн маань их санаачилгатай, Байнгын хороон дарга их санаачилгатай ажилласны үр дүнд аятайхан ийм зохицуулалтуудыг хийж өгөөд бид нар бол хүндрэл, миний түрүүний дурдаж байгаа энэ зүйлүүдийг эс тооцох юм бол харьцангуй гайгүй одоо энэ 2016 оноо давахаар ийм байдалтай байгаа. 

2017 он дээр бид нарын түрүүн танилцуулга хийж байгаа ийм зүйлүүд дээр та бүхэн минь нэг анхаарал тавьж өгөх юм бол. Бас энэ чинь нэг онцгой энэ салбараа бид анхаарч явахгүй бол болохгүй байна шүү гэдгийг л хэлье. 

Манай ажлын хэсгээс холбогдох хүмүүс нэмж хариулахаар зүйл байвал хариулна уу. 

Ж.Энхбаяр: - Г.Занданшатар гишүүн асуусан. Яг хэд вэ? Тэтгэвэр, тэтгэмжийн зөрүү. Тэрийг бид нар дараа нь өөр эх үүсвэр дээр тавьж өгөх гээд байна шүү дээ. 1.2 тэрбум гэж Д.Даваа генерал хэлж байсан. Тийм байх аа. Тэр тооцоонууд гаргаад өгчих. 4 номерын микрофон асаагаарай. 

Д.Ганхуяг: - Батлан хамгаалах яамны Санхүү, хөрөнгө оруулалтын хэлтсийн дарга, хурандаа Д.Ганхуяг илтгэж байна.  Салбарын хэмжээнд 2017 оны одоо тэтгэвэр, тэтгэмжийн төсөвт 9.2 тэрбум төгрөг батлагдах саналтайгаар явж байгаа. 

Өнөөдрийн байдлаар за салбарын хэмжээнд 358 хүн тэтгэвэрт гарах өргөдлөө өгсөн байгаа. Үүний одоо 36 сараар тооцож байгаа 200 хүн. 18 сараар хувь тэнцүүлж гаръя гэсэн 118 хүн. Энгийн одоо 6-гаас 12 сарын тэтгэмж авах хүсэлтэй 40 хүн. Ингээд нийт 358 хүн одоо өргөдлөө өгсөн. Одоо хүн нэг бүрээр Сангийн яаманд хүргүүлсэн байгаа. 

За энэ тэтгэвэр, тэтгэмжийн хуультай холбогдолтой үндсэн цалингаас тооцох уу, олговол цалингаас тооцох уу гэдэг дээр. Хэрвээ үндсэн цалингаас одоо татварын хэмжээгээр энэ гарах гэж байгаа улсуудын тэтгэмжийг тооцоход одоо 1.7 тэрбум төгрөгийн зөрүү гарч байгаа. 

36 сараар нь олговол зохих дүнгээр өгвөл 9.2 тэрбум одоо ингээд өгөөд явах боломжтой. Хасагдвал 1.7 хасагдана. 

Ж.Энхбаяр: - 1.7-г та нар нөхөж. Түрүүн Д.Даваа генерал хэлсэн. 10.0 тэрбум төгрөг төсөвт оруулж чадах уу? 

Д.Ганхуяг: - Ер нь бол Хөгжлийн сангийн орлогыг 10.0 тэрбум хүртэл нэмэгдүүлэх боломжтой. Мөн одоо аж үйлдвэрийн нэгдлийг одоо шинэ бүтэц, зохион байгуулалтад оруулснаар одоо ингээд энэ сараас эхэлж үр ашгаа өгч явж байгаа. 2017 онд бол 10.0 тэрбумыг бол олох боломжтой. 

Ж.Энхбаяр: - Сангийн яам сонсож байгаа биз. Ийм нөөц бололцоо байна. Тэтгэврийн 1 тэрбумтай битгий ноцолд гэсэн үг. Ойлгуулах гээд байна шүү дээ та нарт. Г.Занданшатар гишүүн тодруулъя. 

Г.Занданшатар: - Тэгээд энэ Гадаад явдлын яамнаас бас нөгөө ханштай зөрүүлээд нэг юм тодруулж асуух гэж байгаад орхичихож. Энэ төсвийн төсөлд валютын ханшийг, долларын ханшийг 2250-иар тооцсон. Өнөөдрийн байдлаар валютын ханш 2350 төгрөг байна. Тэгээд нөгөө гадаадад байгаа дипломат төлөөлөгчийн газрууд болон танай холбогдох зардлууд энэ ханшийн зөрүүгээс ер нь зардал чинь хэдээр нэмэгдэхээр зөрүү гарахаар тооцогдож байна. Энэ 2250 гэдэг чинь. 

Одоо чинь долларын ханш байнга өсөөд байна. 2250 барих нь аль зэрэг бодитой юм бол оо. Энэ талаар ер нь та бүхний байр суурь ямар байгаа юм бол гэдгийг бас тодруулчихъя. 

Түрүүнийх бол бас Онцгой байдлын ерөнхий газар нөгөө цалин хөлс оруулаад тооцоохоор цэргийн албан хаагчдын тэтгэмжээс гадна Онцгой байдлын ерөнхий газар бас энэ дээр хэд дутаж байгаагаа бас хэлчихээрэй. Онцгой байдлын анги түрүүн Онцгой байдлын газрын дарга Т.Бадрал бас хэд хэдэн саналууд хэлж байна лээ. Тэрийгээ томьёолоод бас. 

Ж.Энхбаяр: - Сангийн яам. Ц.Мөнх-Оргил сайд хариулъя. Ханш. 

Ц.Мөнх-Оргил: - За баярлалаа. Сангийн яамнаас Засгийн газраас оруулж ирж байгаа энэ ханшийн таамаглал бол 2250-иар л оруулж ирж байгаа юм л даа. Энэ дээр манай Сангийн яамны нөхөд илүү дэлгэрэнгүй тайлбар өгөх байх. 

Бид нар энэ 2250-иар тооцож оруулж ирээд цаашдаа 2320, 2325-аар тооцох юм бол 2 тэрбум төгрөгийн зөрүү гарах юм. 2 тэрбум төгрөгийн зөрүү. Ер нь бол манай яамны төсөв өмнөх жилийнхээс 17 тэрбум төгрөгөөр багасч байгаа. Тэгээд би энийг энд сууж байгаа агентлагийн дарга нарт бас анхааруулах гэсэн юм. Та нар Засгийн газар төлөөлж сууж байгаа хүмүүс шүү. Байгууллага төлөөлж сууж байгаа биш. Засгийн газрын өргөн барьсан төсвийг энд тайлбарлаж ярих гэж сууж байгаа хүмүүс шүү. Тэгээд өөр өөрсдийнхөө салбарт гомдол, хүсэлтээ яриад байх юм бол энэ дуусахгүй яриа болно шүү дээ. 

Энэ проблемууд бүгд байгаа. Би хэлж байна шүү дээ. Ганцхан манай яам гэхэд 17 тэрбум төгрөгөөр төсвөө тануулчихаад сууж байна. Гэхдээ энэ онцгой төсөв байхгүй юу. 2017 он гэдэг чинь онцгой жил болчихоод байна шүү дээ бидний хувьд. Хэдэн төгрөгийн өглөгтэй билээ. Хэдэн төгрөгийн зарлага гарах ёстой билээ бид нар. Энэ бүх юмаа тооцоод бид нар 17 тэрбум төгрөгөөр төсвөө тануулаад, орлогоо 2 тэрбумаар нэмэгдүүлээд ингээд байдгаараа бүсээ чангалаад ажиллахаас өөр аргагүй байдалд орчихоод явж байна. Энийг та нар минь бас зөв ойлгож Засгийн газар төлөөлж, Засгийн газрын өргөн барьсан төсөв ярьж байгаа хүмүүс шүү гэдгээ бас тооцоорой. 

Энэ ханшийг 2250-иар нь үлдээх үү, үгүй юу гэдэг ингээд Их Хурлын шийдвэр болох байх л даа. Бид нар бол 2250-иар нь ингээд батлагдаад гараад ирэх юм бол нэг 2.1 тэрбум төгрөгийнхөө ханшийн зөрүүг бол, эсвэл тухайн үед төсвийн тодотгол дээр, эсвэл орлогоо нэмэгдүүлэх арга зам хайх л болно. Манай 12 тэрбум төгрөгийн орлого бол үндсэндээ энэ үйл ажиллагааны нэг 10 тэрбум төгрөгийн орлого нь бол визийн орлого л яваад байгаа юм. Энэ дээр л анхаарах байх. Өөр одоо ханшийн тухай тайлбарыг бол манай Сангийн яамныхан хэлэх байх. 

Ж.Энхбаяр: - Болсон уу? Сангийн яам. 1 номер. Ханштай холбоотой нэмэлт мэдээлэл. Яаж тооцов гэж. 

Х.Булгантуяа: - Ханшийн тухай асуулт бас өчигдөр Төсвийн байнгын хороон дээр бас нэлээн яригдсан байж байгаа. Энэ удаагийн төсөв бол бас мэдээж ханшийн зөрүүгээс болж бид нар зөвхөн Гадаад харилцааны яаман дээр гэж байгаа. Дипломат төлөөлөгчийн газрын зардал нь бол нөгөө 47.0 тэрбум төгрөг байхаар жишээлбэл 2017 онд төсөвлөгдсөн байж байгаа. Энэ бол одоо долларын ханшийг тооцоход 2350 болоход 2.1 тэрбум төгрөгөөр энэ зардал нэмэгдэнэ гээд ингээд цаашид нэмэгдээд бас явахаар байж байгаа. 

Тэгэхдээ түрүүн Ц.Мөнх-Оргил сайдын хэлсэнчлэн яах вэ бид нар ханшийн асуудлыг бол Төсвийн байнгын хорооноос дахиж бас тооцоолол хийж бид нарын бас танилцуул гэсэн үүрэг бас өгсөн байж байгаа. Мэдээж эцэслэж шийдэх асуудал нь бол Засгийн газарт цаашаагаа Улсын Их Хурал бас байх байхаа гэж бодож байна. 

Түрүүн Г.Занданшатар гишүүний бас нэг асуултад би бас хариулах нь зүйтэй болов уу гэж бодож байна. 2017 оны энэ өрийн асуудлаар бас энэ бол бас аюулгүй байдлын нэгэнт асуудал болж байгаа учраас. Тэгэхээр одоо 2017 онд бид нарын хүлээгдэж байгаагаар бол энэ өнөөгийн үнэ цэнээр бол 3.9 тэрбум их наяд төгрөгийг бол зөвхөн үндсэн төлбөрт. За хүүгийн төлбөрт бол зөвхөн үндсэн төлбөрт, за хүүгийн төлбөрт бол 1.3, 1.4 их наяд төгрөгийг бол бид нар төлөхөөр байж байгаа. Тэгээд энэ бол ихэнхи нь өмнөх он жилүүдэд 2014 оноос авхуулаад Засгийн газрын өрийг ерөнхийдөө санхүүжүүлэх зорилгоор гаргасан дотоод, гадаад бондуудын өнөөдөр төлөгдөх цаг хугацаа нь бол 2017 онд болсон. Жишээлбэл, сайн малчин хөтөлбөрийн хүрээнд бол 2016 онд гэж байхад нэг 77.9 тэрбум төгрөг. Төсвийн алдагдлыг санхүүжүүлэхээр 2014 онд 151.0 тэрбум төгрөг. 2015 онд 298. 2016 онд гэж байхад 2 их наяд төгрөг гаргасан байх жишээтэй. Хүний хөгжил сангийн төсвийн алдагдлыг санхүүжүүлэх зорилгоор 2016 онд нийтдээ 309.0 тэрбум төгрөгийн үнэт цаас. За 2015 онд 156.0 тэрбум төгрөгийн үнэт цаас гэх мэтчилэн. Эдгээр нь өнөөдөр хуримтлагдсаар байгаад өнөөдөр нэрлэсэн үнээрээ гэхэд бид нар одоо 2017 онд 6.6 их наяд төгрөг буюу төсвийнхөө орлогоос бид нар 6 их наяд төгрөгийнхөө төсвийнхөө орлогоос давсан ийм их өрийг төлөхөөр ийм Засгийн газрын нөхцөл байдал бол бас байгаа шүү гэдгийг бас одоо хэлмээр байна. 

Бид нар бол энэ хүүгийн төлбөрт ямар нэгэн өөр зарлага бол одоо оруулж тооцсон юм байхгүй. Энэ бол яг л бодит байдал дээр бол сүүлийн хэдэн жилүүд, 2015, 2016 онд авсан бондууд бол нэлээн өндөр хүүтэйгээр боссон байж байгаа. Тэгэхээр эд нар бол одоо төлөгдөх цаг хугацаа нь болсон учраас ингэж орж ирэхээс өөр аргагүй байгаа. 

Ж.Энхбаяр: - Болсон уу? Д.Цогтбаатар гишүүн асууя. 

Д.Цогтбаатар: - Гадаад яамнаас ганц хоёр асуулт асуумаар байна. Тэгэхээр Гадаад яамны төсөв бол нээрээ овоо танагдсан байна. Тэгэхдээ яах вэ угаасаа л нөгөө АСЕМ-ийн арга хэмжээнд зориулаад нэмсэн төсвөө хасаад оруулж ирсэн байна. 

Тэгээд нэг хэдэн ийм зүйл байна. Нэгдүгээрт, энэ Гадаадын хөрөнгө оруулалтын газар гэдгийг татан буулгасан. Мэдээж тэгээд тэр дээр нь энэ тэг гэсэн юу тавьсан байгаа. Гэхдээ ер нь гадаадын хөрөнгө оруулалтын татах чиглэлээр төсөв дээрээ хаана юу суулгаж өгсөн байна вэ? Яагаад гэвэл энэ газар чинь байхгүй болчихоод, функци, үйл ажиллагаа нь бол байж л байгаа шүү дээ. Монголын төр хаана нэгтэйгээ хийж л таараа. Одоо өмнөх бусад жилүүдээс илүү өөрийгөө сурталчлах. Тэрний ард мөнгийг нь тавьж өгөх. Тэгээд бүр зохион байгуулалттай нэлээн далайцтай ажил хийх шаардлагатай жил байгаа учраас энэ дээр бол онцгой анхаармаар байна. Энэ хаана тусгагдсан байгаа вэ? Нэг. 

Хоёр дахь асуулт. Энэ хүмүүнлэгийн тусламж гээд байж байна л даа. Тэр дээрээ овоо хасчээ. Тэгээд одоо тэрбум 800 байснаас тэрбум болгожээ. Энэ хүмүүнлэгийн тусламжийг бүр тэр чигээр нь тэглээд хаячихаж болдоггүй юм уу? Одоо хямралтай байгаа энэ жил чинь юун хаанахын хүмүүнлэгийн тусламж билээ. Жишээлбэл тэр хилийн чанадад байгаа Монгол Улсын иргэдэд туслах сангаа бол хэвээр нь үлдээсэн байна. Энэ бол сайн. Байх ёстой. Энэ хүмүүнлэгийн тусламж дээрээ бол тэглэчихвэл яасан юм бэ гэдэг юмыг ярьж байна. Эсвэл багасгая. 

Би яагаад ингэж хэлж байгаа вэ гэхээр гурав дахь асуулт маань энэ далайд гарцгүй хөгжиж байгаа орнуудын олон улсын судалгааны төвийн үйл ажиллагааг эхлүүлэх төсөл дээрээ манайх энд тэг болгоод өгсөн байна. 

Тэр хүмүүнлэгийн тусламжийнхаа юуг багасгаад энэ дээрээ харин нэг хэдэн төгрөг тавьж өгч байвал зүгээр юм биш үү. Яагаад гэвэл стратегийн ач холбогдлын хувьд энэ чинь Монголд байгаа олон улсын байгууллага бөгөөд Улаанбаатарт төвтэй цорын ганц олон улсын байгууллага байгаа. Одоо сая энэ торгоны замын коридор яригдаж байхад 3 улсын төрийн тэргүүн чинь яг энэ торгоны замын коридорын судалгааны төвийг байгуулах тухай яриад байгаа шүү дээ. Тэгэхээр өөрийн эрхгүй энэ төвийн шаардлага Монгол Улсад байгаад байгаа байхгүй юу. Харин үүнийгээ байгааг анзаарахгүй яагаад манай Гадаад яамныхан. Тэнд яах вэ хоёр улсын төрийн тэргүүн тавьсан байх гэж би найдаж байна. Түүнээс арай манайхан тавиагүй байлгүй. Яагаад гэвэл манайд өөрт ийм төв байгуулагдаад наана чинь олон улсын хүлээн зөвшөөрөгдсөн зөндөө судалгаа ном биччихээд байхад манайх өөрсдөө анзааралгүй тэрийг тавина гэж байхгүй байлгүй. Тэгэхээр хоёр гүрэн тавьсан байхаа. Тэгэхээр манайд энэ нь байгаа гээд энэ санаачилгыг нэгтгээд хийх боломжтой. 

Өөрөөр хэлбэл энэ бодит объектив хэрэгцээ чинь байгаа бөгөөд энийг чинь хоёр хөршүүд чинь хүртэл хараад санал болгоод хэлээд байхад бид нар энд өөрсдөө төсвөө танаад дутуу тавьж өгөөд сууж байна гэдэг бол. Энэ чинь яг л транзит тээврийн асуудал. Манай транзит тээврийн асуудал дээр 33 орны лобби ард эгнээд жагсчихсан байгаа юм шүү дээ. Энэ дээр бол манлайллаа үзүүлэх ёстой юм болов уу гээд. Тэгээд яагаад энэ дээр хассан юм бол оо? Миний түрүүн тэр өөр газраас тэгвэл хасч байгаад нэмж болдоггүй юм уу гээд. 

Юун дээр бол. Энэ дипломат төлөөлөгчийн газрууд дээр. Ц.Мөнх-Оргил сайд аа. Ер нь энэ тоо байршлаа нээрээ бодож үзэх цаг болсон юм биш үү гэж нэг бодогдож байгаа. Яагаад гэвэл ингэж танаж хэмнэх дээрээ тулж байгаа бол зарим одоо мэдэхгүй. Би хамаагүй яримааргүй байна. Та бүгд маань тооцсон байгаа байлгүй. Тэгэхдээ Бразилд байгаа Элчин сайдын яамнаас авахуулаад л. Тэр дээрээ тулбал…/минут дуусав/

Ж.Энхбаяр: - Д.Цогтбаатар гишүүнд микрофон асаагаарай. Болсон уу? Дуусаагүй юу? Дуусан уу? За. Ц.Мөнх-Оргил сайд хариулъя. 

Ц.Мөнх-Оргил: - За баярлалаа. Д.Цогтбаатар гишүүний асуултад хариулъя. Гадаадын хөрөнгө оруулалтыг татах дээр энэ жил манай төсөв дээр юм суугаагүй. Бид бодож байгаа юм нь Д.Цогтбаатар гишүүнтэй санал нэг байна. Энэ хөрөнгө оруулалтыг татах Монголын бодит нөхцөл байдлыг тайлбарлах ажил дээр бид нэлээн ажил бодож төлөвлөж байгаа. Тэгээд энэ 2017 оны төсөв дээр одоо бид соёлын харилцаан дээр 300.0 сая төгрөг суулгасан байгаа. Үүнийгээ одоо тал тал тийш нь чирч байгаад л ашиглая гэж бодож байгаа. Нэгдүгээрт. 

Хоёрдугаарт, Засгийн газрын Хэрэг эрхлэх газрын дэргэд энэ хөрөнгө оруулалтын асуудал хариуцсан нэг зөвлөл байгаа. Үүнийгээ ашиглая гэж бодож байгаа. 

Гуравдугаарт, энэ гадна, дотоодын худалдааны танхимууд, аж ахуйн нэгжүүд, хувийн хэвшлийн байгууллагуудын дэмжлэг туслалцааг нэлээн түлхүү авдаг юм уу гэсэн ийм бодолтой байгаа. 

Хүмүүнлэгийн тусламж дээр энэ тэрбум суучихаад байгаа юм. Энэ Д.Цогтбаатар гишүүн ээ. Нөгөө бидний Олон Улсын Хамтын Ажиллагааны Сан гэдэг тэр мөнгө. Олон Улсын Хамтын Ажиллагааны Сан. Тэрнээс өөрөөр бол хүмүүнлэгийн тусламж дээр бол мөнгө суугаагүй. 

Далайд гарцгүй хөгжиж байгаа орнуудын судалгааны төвийг энэ жил бид нар тэглэсэн. Яагаад гэвэл энэ Нэгдсэн Үндэстний Байгууллагад байгуулсан 3 жилийн санхүүжилтийн гэрээгээрээ бид нар 2014, 2015, 2016 онд санхүүжилтийг нь хийчихсэн. 3 жил дараалан 540, 540 сая төгрөгийн санхүүжилт хийчихсэн. Энэнээс цааш бол одоо бид нар Нэгдсэн Үндэстний Байгууллагын дэмжлэг туслалцаатай хувийн болон public private partnership-ийн хүрээнд энийг авч явна. Гэхдээ энэ дээр бас бодож Нэгдсэн Үндэстний Байгууллагынхантай ярьж байгаа юм байгаа. Энэ дээр бол манай нэг 5 хүн ажиллаж байгаа. Энийг бид нар цааш нь энэ төвөө үргэлжлүүлж ажиллуулна. 

Энэ төвийг бүрэн хүлээн зөвшөөрөгдсөн Нэгдсэн Үндэстний Байгууллагын төв болгох, Монгол Улсад байгуулагдах анхны НҮБ-ын бие даасан байгууллага болох дээр бид маш их анхаарал тавьж ажиллаж байгаа. Энэ ондоо багтаагаад жишээ нь Киргиз, Бутан, Балба, Чад гээд 7, 8 орон бол гэрээнд гарын үсэг зураад соёрхон батлуулчихна гэдэг ам тангарагаа өгөөд бидэнтэй ажиллаж байгаа. За баярлалаа. 

Ж.Энхбаяр: - Тэр нэг илүү шаардлагагүй гэж үзэж байгаа Элчин сайдын яамаа эргэж харах асуудал байна уу гэдэг. За Ц.Мөнх-Оргил сайд. Микрофон асаагаарай. 

Ц.Мөнх-Оргил: - Одоо манай улсаас гадаад орнуудад сууж үйл ажиллагаа явуулж байгаа 46 дипломат төлөөлөгчийн газар байгаа юм. Энэ дотор Элчин сайдын яам, Консулын газар, Ерөнхий консулын газар гээд аж ахуйн нэгжүүд байгаа. Бид нар нэг бүрчлэн судалгаа хийж үзэж байгаа. Тэр дотор Бразил, Индонези, Осака гээд янз янзын дипломат төлөөлөгчийн газруудынхаа судалгаануудыг хийж байна. Ойрын үед Аюулгүй байдал, гадаад бодлогын байнгын хороондоо албан бусаар санал солилцоно. Ингээд санал солилцсоны үндсэн дээр бид нар асуудал Засгийн газраар дамжуулаад оруулъя гэж бодож байгаа. Гэхдээ энийг бол төсвийн наана бол хийж амжсангүй. 

Ж.Энхбаяр: - Ц.Цогзолмаа гишүүн асууя. 

Ц.Цогзолмаа: - Ер нь бүгдээрээ л Монгол орны эдийн засгийн нөхцөл байдал маш хүнд, хэцүү байгаа гэдгийг ойлгож байгаа. Гэхдээ одоо бас Монголд төр байгаа юмыг чинь ямар нэгэн байдлаар маш мэдрэмжтэйгээр хасах ёстой зардал нь яг юу байгаа юм, танах ёстой зардал нь юу байгаа юм. Тэгээд одоо авч үлдэх ёстой зардал нь юу байгаа юм бэ гэдэг дээр жаахан шударга хандаасай л гэдэг юм энэ төсвийн хэлэлцүүлгийн үеэр анзаарагдаад байна л даа. Хасах шаардлагатай асуудал нь үлдчихээд, хасагдмааргүй хүний амьдралтай холбоотой, амьжиргаатай холбоотой асуудлууд нь танагдах гээд байгаа ийм шударга бус хуваарилалт явагдаад байгааг ер нь орж ирж байгаа бичиг баримтын хэмжээнд танилцаад үзэхэд анзаарагдаад байгаа. Энийг манай Сангийн яамныхан бас зөв талаас нь ойлгож хүлээж авах байх гэж ингэж найдаж байна. 

Тэгээд би Батлан хамгаалах сайдаас, Б.Бат-Эрдэнэ сайдаасаа нэг асуулт асуух гээд байгаа юм. 2016 онд ажил нь хүлээлгэж өгөөд өнөөдөр хэвийн үйл ажиллагаа явуулж байгаа Цэргийн эмнэлгийн нэгдсэн төв цогцолбор маань одоо үйл ажиллагаа нь хэвийн явж байгаа боловч эмнэлгийн тоног төхөөрөмж суурилуулахтай холбоотой, тэр тоног төхөөрөмжийг суурилуулахад одоо тусгай стандарттай холбоотой яг одоо авторынх нь дүгнэлт, аудитын газрын огцорч гарсан дүгнэлтийн үр дүнд гэхээр юм уу, тэр дүгнэлтээр нь тодорхой санхүүжилт дутуу байгаад байгаа юм байна л даа. Тэгээд бас барилгын үйл ажиллагааг гүйцэтгэсэн хүмүүс маань бидэнд албан ёсоор, албан бичгээр Их Хурлын нэлээн гишүүдэд бас одоо энэ салбарт явж байгаа, олон жил одоо бас ажил хийж байгаа энэ компанийнхан маань хандсан юм. 

Тэгээд материалыг нь бүр татаж миний хувьд лав авч үзсэн. Ингээд үзэхэд бол тэр зураг төсөв нь батлагдахгүй оройтсон. Мэргэжлийн байгууллагуудын дүгнэлт нь оройтсон. Байгууллага нь юмаа хийчихээд байдаг. Тэгээд араас нь ажил явчихсан, гүйцэтгээд дууссаных нь араас ийм ийм шаардлагуудыг тавьж байна гэсэн байдлаар дахин буулгах, өөрчлөх, тэр одоо хэрэглэгдэж байсан барилгын материалыг өөрчлөх гээд ийм байдлаар нэлээн зардал гарсан. Тэгээд үндсэндээ ажлаа хүлээлгээд өгчихсөн. Төсвийнхөө гүйцэтгэлийг авч чадахгүй байгаа юм байна. 

Тэгэхээр зүгээр Улсын Их Хурал дээр хийгдсэн ажлууд, дууссан байгаа ажлуудын санхүүжилтийг өгье. Хийгдэж байгаа болон шинээр хийгдэж байгаа ажлууд дээр санхүүжилт хийх боломжгүй гэдэг ийм зарчим дээр бол ер нь тогтсон байж байгаа. Тэгэхээр нэгэнтэй дууссан юм чинь энэ байгууллагын 2.2 тэрбум төгрөгийг 2017 оны төсөвт улсын төсвөөс санхүүжих төсөл, арга хэмжээний зардалд ер нь суулгаж оруулж ирэх ийм боломж байсан уу? Энийг ер нь нэмж суулгах боломж байна уу гэсэн байдлаар би өнөөдрийн хурал дээр зарчмын зөрүүтэй саналыг оруулж байгаа юм. Энэ дээр. 

Ж.Энхбаяр: - Б.Бат-Эрдэнэ сайд хариулъя. Асуудал. Үнэхээр ийм нөхцөл байдал үүсчихээд байна уу? Цэргийн нэгдсэн төв эмнэлэгтэй холбоотой асуудал байна. 

Б.Бат-Эрдэнэ: - За баярлалаа. Би Ц.Цогзолмаа гишүүний асуултад хариулъя. Цэргийн нэгдсэн эмнэлгийн 2 сайхан корпусыг барьсан. Тухайн үед улсын эдийн засаг гайгүй байх үед манай Аюулгүй байдал, гадаад бодлогын байнгын хорооны гишүүд бид нар очиж байгаад энэ төслийг оруулж бариулж байсан. 

Сүүлд нь энэ 2012 оноос хойш байгуулагдсан Засгийн газар бол энэ Төрийн тусгай албан хаагчдын нэгдсэн эмнэлэгтэй нийлүүлээд тэгээд одоо бас 2 жил гаруй болж байна. Одоо Засгийн газрын шийдвэр гаргаад ингээд тусад нь үйл ажиллагааг нь явуулахаар ингэж шийдвэрлэж байгаа. Цэргийн нэгдсэн төв эмнэлэг бол олон арван жилийн түүхтэй. Энэ Улаанбаатар хотын эрүүл мэндийн үйлчилгээг үзүүлдэг ийм том эмнэлэг гэдгийг та бүхэн маань мэдэж байгаа. Бид нарын ажил хэвийн явж байгаа. 

Энэ барьж гүйцэтгэсэн Баярс констракшн гэдэг компанитай холбоотой асуудлууд байдаг юм билээ. Яг ажлын мэдэж байгаа энэ холбогдох хүмүүс нь тайлбарыг нь өгөх байх гэж ингэж бодож байгаа. Ер нь энэ аль аль талдаа л байдаг юм билээ. Захиалагчийн хувьд, тэр зураг төсвийг нь анх хийсэн байгууллагуудаас өгсүүлээд хариуцлага алдсан юмнууд байдаг. Ажлын хоорондын уялдаа холбоотой асуудлууд байдаг. Тэр дунд нь улсын төсвийн хөрөнгө мөнгө үргүй зарагдах ийм зүйлүүд байдаг. 

Тэгээд Ц.Цогзолмаа гишүүний асууж байгаа тэр асуултад одоо юу гэж үзэж байгаа юм. Д.Ганхуяг дарга хариулах уу? 

Ж.Энхбаяр: - 4 номерын микрофон. Санхүүгийн дарга хариулъя. Үнэхээр мэргэжлийн байгууллагын дүгнэлт юм нь гарсан байна уу? 

Д.Ганхуяг: - Хурандаа Д.Ганхуяг илтгэж байна. Энэ Баярс констракшнтай холбоотой цэргийн эмнэлгийн барилгын асуудал 2010 оноос эхлэлтэй. Анх бол одоо 9 тэрбум, 2011 онд 13 тэрбум болж батлагдаад. Ингээд 2014 онд 17 тэрбум болж батлагдсан. Тэгээд өнгөрсөн онд одоо барилгыг барьж дуусгасан. 

Аудитын ерөнхий газраас шалгалт орсон. 2 тэрбум 200.0 сая төгрөгийн ийм өртөг бүхий компаниас хүсэлт гаргаж тэнд тавьсан байдаг юм билээ. Яг одоо компаниас бол албан ёсоор тэр илүү хийсэн ажлын төсөв байхгүй. Тэр экспертизээр баталгаажсан тийм юм бол байхгүй. Хэрвээ тийм юм байсан бол одоо төсөвт тусгуулах саналыг явуулах байсан. Одоо албан ёсны баталгаажсан юм бол одоогоор байхгүй. Зөвхөн тэр аудитын акт дээр 2 тэрбум 200.0 сая төгрөг гэж зүгээр тусгасан байдаг юм билээ. Экспертизээр батлагдсан төсөв, тийм хүлээн зөвшөөрсөн гарын үсэгтэй албан ёсны юм бол байхгүй. 

Ж.Энхбаяр: - Тодруулах уу? Ц.Цогзолмаа гишүүн тодруулъя. 

Ц.Цогзолмаа: - Тэгэхээр ерөнхийдөө бол байгууллагын буруутай үйл ажиллагаанаас төсөвт тусгах мөнгөнийхөө материал баримтаа бүрдүүлж өгч экспертизээр оруулаагүй учраас тусгагдах боломжгүй гэж хариулж байгаа гэсэн үг үү? 

Ж.Энхбаяр: - 4 номер. Д.Ганхуяг. 

Д.Ганхуяг: - Ц.Цолмон сайдыг байх үед одоо энэ Баярс компани бол 986.0 сая төгрөгийн нэмэгдэл ажил хийсэн гэсэн албан бичгээр орж ирж байсан. Тухайн үед бас яг төсөв, батлагдсан төсөв байгаагүй. Одоо өнөөдөр хүртэл бол бас одоо тэгж өөрсдийнх нь хийсэн төсөв, экспертизээр батлагдсан төсөв байхгүй учраас одоо албан ёсоор ингэж арга хэмжээ авч болохгүй байгаа. Хэрвээ компаниас экспертизээр батлагдсан төсвөө батлагдсан төсвөө баталгаажуулаад ирвэл одоо бас албан ёсоор хүлээж авах боломжтой. 

Ж.Энхбаяр: - За баярлалаа. Гишүүд асуулт асууж дууслаа. Гадаад хэргийн сайдаас асуулт байна. Энэ Ёслол хүндэтгэлийн өргөөний шинэчлэлийн төсөвт өртөг гээд нэг төсөвт өртгөөсөө 700 сая төгрөгөөр нэмэгдүүлээд ахиад тусчихсан байх юм. Энэ ямар учир шалтгаантай ингээд нэмчих вэ? Бид нар төсвийн тодотгол дээр бас 4.4-өөр нь баталж өгөөд нэлээн юм болж тогтсон юм. Дахиад 700-гаар нэмэгдчихлээ. Энэний учир шалтгааныг нэг тайлбарлана уу? Тэгээд сая Д.Цогтбаатар гишүүн хэлсэн. Гадаадад байгаа энэ 46 дипломат төлөөлөгчийн газартай холбоотой дотоод хяналт шалгалтаа сайн явуулаарай. Шаардлагагүй орон тоонууд их хэмжээгээр нэмсэн байдаг. Танай нийт төсвийн чинь бараг 90 хувь нь дипломат төлөөлөгчийн газрын зардалд явж байгаа. Зөвхөн энэ жил гэхэд дипломат төлөөлөгчдийн газрын зардал чинь 2 тэрбум орчим нэмэгдсэн л явж байгаа. 

Төсөв 17 тэрбумаар багасч байгаа нь ноднингийн, өнгөрсөн зуны явуулсан АСЕМ-ийн үйл ажиллагаатай холбоотой гарсан зардлыг л хассан болохоос биш Гадаад хэргийн яамны үндсэн үйл ажиллагааны зардалд хөндөгдөөгүй байгаа гэдгийг бас хэлье. 

За Батлан хамгаалахын сайдаас энэ гадаад арга хэмжээгүй зардлаа ингээд бүгдийг нь та хасуулчихаад сууж байна. Тэгээд энэ гадаадад үүрэг гүйцэтгэж байгаа энэ олон улсын хамтын ажиллагааныхаа юмнуудыг яаж явуулъя гэж бодож байна вэ? Энэ учир шалтгаанаа ер нь Засгийн газрын гишүүддээ ойлгуулж чадаагүй зүйл болж байна. Батлан хамгаалахын гадаад арга хэмжээний зардал, төсөв тэг гэж орж ирэх юм. Энэний учир шалтгааныг та бас нэг тайлбарлаадахаач. Ц.Мөнх-Оргил. 

Ц.Мөнх-Оргил: - Баярлалаа. Байнгын хороон даргын асуултад хариулъя. 700.0 сая төгрөг тусгагдсан. Нэмж тусгагдсан байгаа. Энэ юу болсон байна вэ гэхээр сая ажил аваад экспертиз оруулсан л даа. Энэ ямар барилгын ажил хэдэн хувьтай хийгдчихээд яагаад ингээд өдий болтол дуусгахгүй байна вэ гээд шалгаад үзүүлсэн. Тэгээд ёстой нөгөө Б.Бат-Эрдэнэ аваргын хэлдэгээр гээндээ ч гоондоо ч гэгчээр ажил гүйцэтгэж байгууллага, захиалга өгсөн байгууллагын ч аль алиных нь наанатай цаанатай ажиллагаа байсан байна. 

Хамгийн гол зардал нэмэгдсэн шалтгаан нь барилгын ажил явагдаж байхад тухайн үеийн Гадаад явдлын яамны удирдлага 9 давхар байшинг 10 давхар болгох захиалгыг нь өөрчилсөн байгаа юм. Тэгээд 10 давхар болгоод нэмэлт зардал гарсан байгаа юм. Дээр нь энэ барилгын суурь дээр 1.5 метр өргөтгөл хийсэн байгаа. Энэ нөгөө их тийм юутай. Хөрсний ус ихтэй ийм юу таараад энэ дээр нь нэмэлт ажил хийх шаардлагатай болсон. Ингээд барилгын ажил гүйцэтгэж байгаа байгууллага нэмэлт төсвийн санал оруулж ирсэн. Бид нар Барилгын хөгжлийн институтээс албан ёсны экспертиз оруулж дүгнэлт гаргуулсан. Энэ экспертиз юу гэж хэлсэн бэ гэхээр барилгын ажлын чанар бол боломжийн байна. Гаргасан, олгосон мөнгөнийхөө хэмжээнд ажлаа хийсэн байна. Барилгын ажлын явц бол 94.0 хувьтай байна. Одоо засвар үйлчилгээний ажил дутуу байна. Энэ гарсан зардал нь бол үнэхээр энэ 700.0 сая төгрөгтөө багтаагаад энэ ажлыг хийлгэж дуусах нь бол зохимжтой юмаа гэсэн дүгнэлт гарсан. Ингээд бид нар энэ Барилгын хөгжлийн институтийн экспертизийн дүгнэлтийг үндэслээд энэ мөнгийг нэмж суулгаж байгаа юм. 

43 дипломат төлөөлөгчийн газруудын хувьд бол нэлээн дэлгэрэнгүй санал бэлдэж байгаа. Ойрын үед оруулж ирнэ. Энэ дээр бол бид харилцааныхаа хэмжээ, цар хүрээ, Монгол иргэдийн ажиллаж амьдарч байгаа, тухайн оронд ажиллаж амьдарч байгаа иргэдийн тоо, худалдааны хэмжээ, хөрөнгө оруулалтын хэмжээ гээд олон зүйлийг эргэж харж байгаад нэлээн тийм дорвитойхон санал оруулна. 

Энэ дипломат төлөөлөгчийн газруудын байршлаа эргэж харахаас гадна сая Байнгын хороон дарга хэллээ. Ажиллаж байгаа хүмүүсийн тоон дээр их анхаарах гарцаагүй шаардлагатай болсон юм билээ. Өнгөрсөн жилүүдэд ерөөсөө нэг практик одоо зуршил болсон юм билээ. Жишээ нь, 9 хүнтэй орон тоо батлаад өгчихөд дээрээс нь нэмээд жил жилдээ нэг нэг хүн орон тооноос нь нэмж явуулаад. Жишээ нь өнөөдөр 14 хүнтэй ажиллаж байгаа дипломат төлөөлөгчийн газар байгаа байхгүй юу. 14 хүн. 

Төсөв чинь ийм байна шүү дээ гээд хэлэхээр зүгээрээ наадахаа орлогоороо санхүүжүүлээ гээд ингээд орлогоороо санхүүжүүлээд явж байгаа юм байна. Энэ бүгдийг бид нар дараа жилээс томилолтууд нь дуусаад явахаар царцаах маягаар нэмж хүн томилохгүйгээр хэвэнд нь Засгийн газраас баталсан орон тоонд барина. Зарим нэгэн газрууд, ялангуяа Москва, Бээжин, Сөүл гэсэн томхон Элчин сайдын яамдад орон тооны цомхотгол хийнэ гэж бас бодож байгаа. Эд нарыг оруулж ирнэ. Төсөв хэлэлцсэний дараа, баталсны дараа оруулж ирье. Нэмэлт болгоё. 

Ж.Энхбаяр: - За баярлалаа. Б.Бат-Эрдэнэ сайд. 

Б.Бат-Эрдэнэ: - Баярлалаа. Тэгэхээр би түрүүн танилцуулсан. 2013 оноос хойш одоо 600 сая төгрөгөөс эхлээд энэ гадаад томилолтын зардал буурсаар байгаад 300 болоод тэгээд дахин нугалж буугаад, тэгээд 2016 онд одоо байхгүй. 2017 онд бүр байхгүй ийм л байдалтай болчихоод байна л даа. 

Тэгэхээр би түрүүн хэлсэн. Энэ батлан хамгаалах салбарын гадаад хамтын ажиллагаа бол их өргөжсөн. 32 улстай хамтын ажиллагаа өрнүүлж байгаа. Зөвхөн ганцхан жишээ хэлэхэд 2013-2015 онд манай батлан хамгаалах салбарт хамтын ажиллагаатай 10 гаруй улс орноос тусламж гэхэд чинь одоо 100 гаруй тэрбум төгрөгийн, 145.0 тэрбум төгрөгийн тусламж авчихаад байж байгаа улсууд шүү дээ. 

Тэгээд үүгээр чинь одоо Энхийг дэмжих ажиллагаанд хуулийн хүрээнд бид нар энэ тусламжийг авч байгаа. Тэгээд хуулийн дагуу зарцуулж байгаа. Тэгээд энэ тусламжийн хүчээр чинь. Улсын төсөв, улс өөрөө ийм юм хийж чадахгүй байна шүү дээ. Тэгээд үүгээр чинь бид нар одоо Энхийг дэмжих ажиллагааны чадавхийг дээшлүүлэх, энэ цэргийн албан хаагчид, энэ салбарт ажиллагсдын нийгмийн баталгааг хангах олон ажлыг хийж байгаа байхгүй юу. Нөгөө жижиг чулуугаар том чулуу доргионоо гэдэг шиг цаашлах юм бол одоо энэ улс орны нэр хүндийг чинь олон улсын тавцанд өргөх, энэ улс орны чинь аюулгүй байдлыг одоо улс төр, дипломатын аргаар хангах. Энэ гол бодлого юмыг чинь энүүгээр л хийж байна шүү дээ нөхөд минь. 

Би бол одоо энэ бүх түвшинд ярьж байгаа. Одоо ингээд энэ нэг батлан хамгаалах салбарыг дандаа одоо нэг үлдэгдлийн зарчмаар ханддаг. Тэр тусмаа одоо энэ Сангийн яаманд одоо ажиллаж байгаа энэ нөхөд бол ийм л үзэл сэтгэлгээтэй байх юм. 

Тэгээд одоо бид нар бол энийг одоо та түрүүн асуулаа. Яаж шийдэх гэж байгаа юм бэ гэж. Шийдэх асуудлуудыг бид нар ярьсан. Үнэхээр улс орны эдийн засаг чинь өнөөдөр ийм бүр юу ч үгүй хүнд байдалд орсон учраас бид нар бол энэ салбар яамдын энэ гадаад томилолтын зардлуудыг бол бүгдийг нь хасаад зөвхөн төрийн гурван дээд талын өндөрлөг, гурван даргын гадаад томилолтын зардал арга байхгүй энэ зардлыг нь тодорхой тусгая. Салбар яамдын хувьд бол одоо тухай бүр нь шийдвэрлэж байя гэсэн ийм маягаар л энэ Сангийн яамныхан бол тайлбар өгөөд ингээд зогсож байгаа л даа. 

Одоо бид нар ингээд гадаад арга хэмжээний зардал байхгүй бол тэгээд л ерөнхийдөө л тун хэцүү байдалтай л байгаа. 

Ж.Энхбаяр: - За баярлалаа. Гишүүд асуулт асууж, үг хэлж дууслаа. Одоо зарчмын зөрүүтэй саналын санал хураалгах зүйл гарч ирж байна. Энэ чинь санал хэлэх билүү. Уучлаарай. Санал хэлэх юм байна. Салбартай холбоотой гишүүд саналаа хэлж болно. Санал болон зарчмын зөрүүтэй санал гаргана. Ц.Цогзолмаа гишүүнээр тасалбар болгож байна. Г.Занданшатар гишүүн. 

Г.Занданшатар: - Төсвийг Байнгын хороогоор, энэ Байнгын хороон дээр л ярих боломж олдож байгаа учраас энэ Сангийн яаманд ер нь бас хандаж хэлэх хэдэн үг байна. 

Ер нь энэ Батлан хамгаалах яам энэ тусгай албадыг, яамдыг зөөлчилдөг. Тушаал биелүүлдэг болохоор нь. Тэгээд зарим яамд дээр бол энэ төсөв нэмэгдсэн байдал энэ тэр. Ер нь энэ төсвийн бүтцийн өөрчлөлтийг эдийн засгийн бүтцийн өөрчлөлттэйгөө хамт оруулж ирэх ёстой байсан байна. Сангийн яам муу ажилласан байна. 

Одоо энэ төсвийн тодотголын үед энэ жишээлбэл Гадаад харилцааны яамны Элчин сайдын яамдын байршлыг харилцааны онцлог, гадаад харилцааны салбарт зарцуулж байгаа нэг төгрөг эдийн засагжуулах хөтөлбөрөөр нэг төгрөгөөс олж байгаа орлого, консулын үйлчилгээ энэ бүхэнтэй нь харгалзуулаад одоо зарим яамд, Элчин сайдын яамдыг хаах, хөрш орнууд, Америкийн Нэгдсэн Улс ч байдаг юм уу гол түншүүдийнхээ үйл ажиллагааг өргөжүүлэх хэлбэрээр бүтцийг нь өөрчлөх. 

Хоёрдугаарт нь, энэ өрийн бүтцийн өөрчлөлтийг хийх. Одоо төсвийн хамгийн гол нэмэгдэж байгаа гол зардал бол 367.0 тэрбум төгрөг. Зээлийн үйлчилгээний төлбөр нэмэгдэж байгаа. 

Энийг би байна шүү дээ О.Хуягцогтоос яг задаргаагаар нь авахыг хүсч байна. Яг энэ 15, 16 хувийн хүүтэй тэр векселийг чинь одоо яаж өөрчлөх юм. Нэг талдаа та нар 15, 16 хувийн хүү төлөөд байдаг. Нөгөө талдаа нийгмийн даатгалын сан 2.8-хан хувийн хүүтэй байршуулаад байдаг. Энийг хөрөнгийн биржийн эргэлтэд оруулах уу гээд өнөөдөр хүртэл ярьж байна. Энэ хэмжээний, томоохон хэмжээний сэтгэж өөрчлөлт хийхгүй байна. Энэ зөрүүд нь 10 хувиас та нар хичнээн алдагдал хүлээж байгаа вэ. 1.3 их наяд гэдэг чинь төсвийн гол. 

Тэгээд энэ ганц хоёр тэрбум төгрөгийг төрийн тусгай албан хаагчдын тэтгэвэр, тэтгэмжтэй гарах мөнгөтэй ноцолддог, хасдаг. Хөдөөгийн сургуулийн зайлуул нэг ийм үйлчилгээний зардлыг мянга 500 төгрөгөөр цэвэрлэгээний зардлыг тавьдаг. 1500 төгрөгөөр нолийн цаас аваад ч хүрэхгүй шүү дээ тэнд чинь. Гэх мэтчилэнгээр ингээд танадаг ийм юм танай практикт байгаа. Тэрийг яг амьд хадгалаад байна. 

Одоо энэ ханшийг ямар ч эрүүл ухаантай эдийн засагч хүн байна шүү дээ өнөөдөр 2350.0 байна. Тэгээд 10.0 хувийн алдагдалтай төсөв баталж байгаа мөртлөө. Одоо 60 хоногийн дотор 580.0 сая доллар нь гадагшилна. Дээр нь 1 тэрбум доллар төлнө. Одоо 3 их наядын өр төлнө гээд та нар ярьж байна. Тэгсэн мөртлөө 2250.0 тооцдог. Тэгээд тэр чинь төсвийн тодотгол ахиж хийх гэж байгаа юм уу. Аль эсвэл өөр нууц төлөвлөгөө ард нь ингээд нэг их, асар их мөнгө, валют орж ирээд ингээд ханш чинь 100 төгрөгөөр буурах гээд байгаа юм уу. Дандаа л өсөөд байна шүү дээ. 

Би ганцхан жишээ хэлье. Одоо энэ нүүрс байна шүү дээ. Энэ Ройтерс агентлагийн мэдээлэл дээр би өнөөдөр үзсэн чинь манайх 12.8 сая тонн коксжих нүүрсийг 34.20 доллараар зарсан гэж гарсан байна. Энэ бол Хятадын гаалийн мэдээнээс авсан мэдээ. Хятадад зарсан мэдээ. Тэгтэл Монгол Улсын манай статистикийн мэдээлэл дээр коксжих нүүрс байхгүй. 30 доллараар нүүрсээ гаргасан гэж байна. 30 доллараар нүүрс гарсан гэсэн, зарсан гэсэн статистик мэдээтэй байна. Харин Австрали Улс Далианы боомтоор 99 доллараар 8 сарын байдлаар коксжих нүүрс зарж байна. Манайх дандаа чулуун нүүрс 13 сая тонн гарсан гэсэн мэдээтэй байж байна. Энд чинь асар их валютын орлого байж байна шүү дээ. Энэ манай гааль, статистикийн тоо баримтаа та нар шалгадаггүй юм уу. 

Гэх мэтчилэн энэ эдийн засгийн бүтцийн өөрчлөлтийн төлөвлөгөө. Энэ ашиггүй аж ахуйн нэгжүүдээ хувьчил л даа. Тэр 82 аж ахуйн нэгж байгаагийн чинь дотор нь ашиггүй нь хэд байгаа юм. Ашигтай нь хэд байгаа юм. Өртэй байгаа нь хэд байгаа юм. Гэж энэ бүтцийн өөрчлөлтөөрөө анхаарахгүй төсвийн бүтцийн өөрчлөлт дээрээ анхаарч энэ өрүүдээ бага хүүтэй зээлээр сольж дарамтаас гарах томхон бодлого хэрэгжүүлэхгүй зүгээр л нэг хэдэн тусгай албадын хэдэн цалинг хасдаг, хэдэн хүний төрийн тогтвортой байдлыг алдагдуулахад чиглэсэн ийм ажил явуулахаа Сангийн яам том харж болих хэрэгтэй байна. 

Тэгээд одоо энэ Хөдөө аж ахуйн сайд байж байна. Хөнгөн үйлдвэрийн сайдын яаманд жижиг, дунд үйлдвэрийн инкубатор төв Баянхонгорт байхыг хасаад хаячихсан. 2011 онд баригдаад ашиглалтад орж байсан юмыг өнгөрсөн 4 улс төржөөд нөгөө Сангийн яам хасч байсан юм ингээд хасчихсан явж байгаа шүү дээ. Бид нар чинь дандаа өртөг, нэмүү өртөг бүтээх юмнууд Хөдөө аж ахуйн яаман дээр хийх гээд байна шүү дээ. Тэгээд орлого олдог юмаа ингээд хасдаг. Ингээд дотор нь харахаар энэ халамжийн зардал хэдэн тэрбумаар дутаж байна. Яамдын өсч байгаа зардлууд байна. Энийг бол би өрийг, тэр Нийгмийн хамгаалал, хөдөлмөрийн яамны өсч байгаа 326.0 тэрбум төгрөгөөр төсөв нь өсч байгааг. Гадаад яам нь болохоор ингээд 17 тэрбум. Батлан яам хасагдаж байдаг. Энэ юмнуудыг ялгаж бид нарт гаргаж өгөх хэрэгтэй байна. Бид нар төсвийн ажлын хэсэг дээр орж энийг бүр нарийвчлан судалж үзнэ. Энийг бол би Сангийн яаман дээр онцгойлон анхаарч байгаа. 

Би тэгээд зарчмын зөрүүтэй саналын хувьд энэ Онцгой байдлын ерөнхий газар, Батлан хамгаалах яамны цэргийн албан хаагчдын цэргийн тэтгэмжийг цалин хөлсийг нь оруулаад бүрэн хэмжээгээр нь суулгах. Тэгээд тэр 10.0 тэрбум төгрөг нэмэгдэж байна. Ингээд төсвийн орлогоо бодитой тооцож чадахгүй байна гэсэн үг шүү дээ та нар чинь. 

Ж.Энхбаяр: - Г.Занданшатар гишүүн үг хэллээ. Д.Цогтбаатар гишүүн. 

Д.Цогтбаатар: - Гадаад хэргийн сайд уг нь байсан бол зүгээр байгаа юм. Миний үгийг дамжуулчихна биз дээ. Энэ ойрын хэдэн жилд гадаад бодлогын үйл ажиллагаа бол мөнгө олж ирэх үйл ажиллагаа байх ёстой. Тэгэхгүй бол өнөөдөр одоо явагдаж байгаа процесс би юу харж байна вэ гэхээр угаасаа Монголд мөнгө багасчихсан. Тэгээд энэ багассан мөнгө дээрээ л нааш цааш зулгаалцаад л үзэж тарж байна. 

Тэгэхээр шинэ боломжийг бий болгохын төлөө ажиллах ёстой. Энэ Монгол чинь хөрөнгө оруулалт татаж чадах өчнөөн олон бас салбарууд байгаад байгаа. Тэгэхээр энэ чиглэлээр нь энэ сурталчлах, таниулах, гаднын хөрөнгө оруулагчдыг татаж ирэх энэ дээр цоо шинэ бодлого явуулахгүй бол зүгээр өнөөдрийг хүртэл яваад байгаад бахь байдаг бодлогоор чинь явахгүй болчихоод байгаа гэдгийг яаж хэдүүлээ ойлгоцгоох вэ. 

Би яагаад ингэж хэлж байна вэ гэхээр гадаадын хөрөнгө оруулалт дээр Засгийн газрын одоо Хэрэг эрхлэх газрын дэргэд нэг жижигхэн зөвлөл байгуулсан байна гэнэ. Гадаад яам дээр нэг соёлынхоо юунд одоо төсөвт суулгана гээд. Үгүй ээ. Монгол Улсад мөнгөгүй байгаад хүлээх цаг байхгүй болсон байхгүй юу. Наана чинь нэгдсэн, төвлөрсөн маш нарийн бодлоготой шинэ хандлагатайгаар очиж ярихгүй бол одоо энэ байгаа байдлаараа мөнгө оруулж ирэх чинь хэцүү болчихоод байгаа. 

Тэгэхээр энэ дээрээ нэн онцгой анхаарч өгөх хэрэгтэй. Энэ хямралаас гарахад хэд хэдхэн хүчин зүйл байгаа. Миний нэг ярих дуртай зүйл бол хувийн салбарт боломжийг нь олго. Тэд нар гаргах хамгийн том хөдөлгүүр чинь байх болно. Нөгөө талаасаа гадаад бодлогын салбарынхан энэ дээр чинь маш их нөөц бололцоо авчрах боломжтой. Бүхэл бүтэн одоо арми энд байж байна шүү дээ. Тэгээд үүнийгээ яг зөв ашиглах хэрэгтэй байна. Тэгэхгүй бол энэ ингээд дутуу ашиглагдаад дотоод нөөц бололцоон дээрээ бөөн улс төрийн тэмцэл хийгээд юу ч. Бодоод бодоод бодын шийр дөрөв гэдэг дээ. Яг л тийм байгаа. Тэгэхээр энэ дээрээ л онцгой анхаармаар байна. 

Бас технологи. Гаднаас технологи оруулж ирэх. Технологи чинь өөрөө манай хөрөнгө оруулалтын хуулийн дагуу хөрөнгө оруулалтын бүхэл бүтэн нэг хэлбэр байгаа. Ноу-хау. Энэ юмнуудаа оруулж ирэх дээр бид нар нэлээн шинэлэгээр анхаарч ажилламаар байна. Тэгээд Гадаад яамныхандаа юу захиж хэлмээр байна вэ гэхээр энэ яг гадаад бодлого. Юу. Хөрөнгө оруулалтын чиглэлээр нэгдсэн ямар үйл ажиллагаа явуулах. Одоо 2 жилийн ч юм уу нэг хөтөлбөр та нар оруулж ирж танилцуулаач. 

Тэгээд гол хөдөлгүүр, гол авралуудын нэг салбар нь танайх шүү. Түүнээс өөр олон тийм авралын гарц Монголд байхгүй. Тэгээд үүнийгээ л сайн анхаарах хэрэгтэй байгаа юм. 

Сангийн яаманд хандаж хэлэхэд тийм учраас энэ Гадаад яамныхан эд нарыг яг ийм тусгай албаныхан ийм дуугүй байхгүй юу. Юмыг нь буулгаад өгөнгүүт өөрсдийгөө хамгаалаад дуугарч чадахгүй. Тэгээд хасуулсан хэмжээгээр нь тэр. Сая Г.Занданшатар гишүүний хэлдэг үнэн. Тэр ноомойгоор нь одоо ашиглаад ингээд юмыг нь хасаад байж болохгүй. 

Ж.Энхбаяр: - Ноомой гэж. Эрх байдаггүй юм. Тайлбарлах эрхгүй. 

Д.Цогтбаатар: - Тийм. Манай Гадаад яам ч яг тийм тусгай алба байхгүй юу. Тэгэхээр тэр дээр нь дэмжлэг үзүүлээд. Яагаад гэвэл ялангуяа Гадаад яамныхан бол энэ дээр маш их зүйлийг хийж чадах улсууд шүү. Үүнийг зөв ашиглаад дэмжээд өгөх хэрэгтэй. 

Ж.Энхбаяр: - Ц.Цогзолмаа гишүүн. 

Ц.Цогзолмаа: - Ерөнхийдөө ярьж байгаа нөхцөл байдал дээр ингэхэд бид нар тийм эдийн засгийн хямрал болсон энэ үед онцгой нөхцөл байдал бий болгож байж төсвийнхөө орлого бүрдүүлэх. Тийм ээ. Зарлагаа тооцох. Тэгээд төсвийнхөө тэнцлийг ер нь яаж цаашаа авч явах юм бэ гэдэг дээр энэ нэг 2 жилийн хугацаанд магадгүй 2017, 2018 онд бид нар нэг өөр байдлаар ажиллачихмаар байна л даа. 

Тэгэхээр би Сангийн яамныхандаа хандаж хэлэх гээд байгаа юм. Би дүүрэгт Засаг даргаар ажиллаж байсан. Хотод ч орлогчоор ажиллаж дүүрэг хотын хэмжээнд төсөв батлуулаад явж байсан. Нэг л нэг тийм уян хатан байдлаар биш ерөөсөө ингээд нэг тийм хайчилж таслах маягаар л одоо энэ төсвийн асуудал дээр ер нь байнга ханддаг. Яаж хэлээд ч нэмэргүй. Хурал дээр болохоор толгой дохиод ойлголоо ойлголоо гэдэг. Тэгээд яг л нөгөө арга барил. Яагаад энэ дээр нэг тийм төлөвлөлтийн реформ хийж болдоггүй юм бэ. Уян хатан байдлаар бүх цаасаа. Тэр стандарт гэж байдаг бол тэрийгээ бас яагаад энэ цаг үеийн нөхцөл байдалтай холбоод бас өөрчилж болдоггүй юм бэ. 

Тэгээд өнөөдөр энд яг Гадаад хэргийн яам, Батлан хамгаалах яам гээд ингээд манай Байнгын хорооны дандаа онцгой. Монгол Улсын үндэсний аюулгүй байдал, тусгаар тогтнол. Өнөөдөр Монгол Улсын төрийн дотооддоо буюу гадаад Монгол Улсыг төлөөлөх эрх бүхий энэ онцгой үүрэгтэй байгууллагуудын үйл ажиллагааны талаархи юмнууд орж ирэхэд тэгээд цалинтай нь хүртэл оролдоод л сууж байдаг. Үйл ажиллагааных нь зардал. Ямар бодлого Монгол Улс өнөөдөр явуулж байж энэ хүнд байдлаас гарах юм бэ гэдгийг олж харж тусгасан тийм төсвийн төлөвлөлт орж ирэх ёстой шүү дээ. Ерөөсөө тийм юм байхгүй. Яг л нэг хуучин нэг цаасан дотроо хасаад л, танаад л. 10.0 хувь, 15.0 хувь. Бүгдийг нь цалингаас. Хамгийн амархан нь хүний цалинтай хармаатай оролддог. Энэ арга барилаасаа ер нь боливол яасан юм бэ гэдэг ийм зөвлөмжийг өгмөөр байна. 

Хоёрдугаарт нь, түрүүн би зарчмын зөрүүтэй санал дээр тэр цэргийн эмнэлгийн төв цогцолборын санал гаргасан хүмүүстэй холбогдлоо. Яагаад гэхээр манай эмэгтэй гишүүдэд бас хандаад. Ер нь зүгээр баялаг бүтээгч нар энэ хийсэн хүмүүсийн ард талд төр өнөөдөр ажлын байраа танаад, цалингаа хасаад сууж байхад яг үнэнийг хэлэхэд энэ хэдэн барилгын компаниуд чинь хямралын үед ч гэсэн хэдэн ажилтнаа цалинг нь дутуу бол дутуу, бартераар бол бартераар өгөөд л ингээд хөөрхий хэдэн хүмүүсийг амьдралтай нь байлгаж байгаа ийм хүмүүс байхгүй юу. Тэгээд энэ чинь ийм хэмжээний мөнгөнийх нь санхүүжилт тасарсан байна гэдэг чинь цалингаа өгөхгүй цаад талд Монгол иргэд, Монгол ажилчид нь хохироод явж байгаа. 

Тэгэхээр энэ өнцгөөс нь авч үзээд тэгээд сая холбогдсон чинь аудитын дүгнэлт нь гарсан. Барилга захиалагчийнхаа хэлтэст бүх юмнуудаа хүргээд өгөөд явж байгаа юм байна. Тэгэхээр л ажлын хооронд уялдаа холбоо юмнууд ер нь бас байхгүй байна уу гэж хардаж байна. Зүгээр таны буруу гэж байхгүй байх. Мэдээлэл байхгүй байгаа бол. Тэгэхээр энэ аудитынхаа дүгнэлтийг нэг хувийг өгсөн байна. Би танд хүргүүлээд өгчихье. Тэгээд би бас нэгэнтээ хийгдсэн ажил. Жил гаруй өнгөрөөд явж байгаа юм чинь энийг нь бас оруулж өгөөчээ гэдэг санал хураалгах ийм саналыг оруулж байна. Баярлалаа. 

Ж.Энхбаяр: - Л.Оюун-Эрдэнэ гишүүн. 

Л.Оюун-Эрдэнэ: - За бас л Сангийн яаманд л хандаж хэлэх гээд байна л даа. Тэгээд би уг нь Сангийн сайдтай уулзаад хэлж байсан юм. Миний хувьд лав энэ жил тойрог дээрээ ямар нэгэн тийм хөрөнгө оруулалт хүсэхгүй. Энэ 2017 оны төсөв бол үндсэндээ Монгол Улс дефолт болох уу, үгүй юу гэдгийг шийдэх ийм том хэмжээний реформ байх ёстой гээд. Тэгээд л тогтсон л доо тодотгол дээр. Зарчим тогтъё. Шинэ объект байхгүй байя. Шилжих одоо энэ зүйлүүдийг хийж дуусгая. Концессын энэ төлбөрүүдийг багасгая. Хүүгийн төлбөрийг бууруулъя гээд ингээд. 

Тэгээд сая ажлын хэсэг байгуулаад 2017 оны төсвийн төсөлтэй нарийвчилж одоо бараг 4 шөнө сууж байгаад танилцлаа. Зарчим хоёр үзүүртэй зүү байгаад байна л даа. Хоёр үзүүртэй зүү байхаар үүнийг зарчим гэж нэрлэхэд хэцүү. Зарчим барьж байгаанууд нь хохирох гээд байна л даа. Тийм ээ. Зарчим байгаанууд нь хохирох гээд. 

Тэгээд наана чинь одоо ил далд янз бүрийн найраанууд бас яваад байгаа нь харагдаад байна л даа. Тэгэхээр үүнийгээ нэг тийм жаахан хатуухан ингэж явахгүй бол та нар дийлэхээ болино шүү. Явж явж тэгээд Сангийн яаман дээр асуудал үүснэ шүү дээ. Үнэхээр одоо жишээлбэл дараа жилийн энэ том том төлбөрүүд чинь хийгдэж чадахгүй. Яамдын чинь үндсэн чиг үүрэг үүрэг хийгдэхгүй. 

Тэгээд яах вэ зүгээр би энэ дээр нэг зарчмын зөрүүтэй санал оруулах нь зүйтэй гэж үзлээ. Тэртээ тэргүй Төсвийн байнгын хороон дээр очоод хураагдах байх. Би зүгээр гайхаж байна л даа. Энэ зарим нэг зүйл нь энэ чиг үүрэг гэдэг юм байдаг бол энийг бас анхаарах л ёстой байх. Манайх бол энэ Батлан хамгаалах, Хилийн цэрэг хоёр нь тусдаа явдаг цөөхөн орнуудын нэг. Тэгээд би зүгээр энийг яагаад ингээд салгасан юм бэ гэхээр хилийн цэрэг бол хууль сахиулах чиг үүрэгтэй гээд салгасан юм байна гэж ойлгодог. Зэвсэгт хүчин бол энхийн цагт гадаад цэргийн хамтын ажиллагаа шүү дээ. Ерөөсөө л өнгөрсөн жилүүдэд хийгдээд ирсэн. Тэгээд дайны үед зэвсэгт хүчин байлдах үүрэгтэй байх л даа. Тэгээд энэ чинь гадаад хэргийн хамтын ажиллагаа гэдэг юм нь дээр нь ноль зардалтай гэхээр чинь тэгвэл тэгээд Батлан хамгаалах яам байж яах юм. Энэ чинь тэгээд нэг ийм яг үндсэн чиг үүрэг рүү нь ингээд орчихоор чинь хэдийгээр одоо улс орон хүнд байгаа ч гэсэн. 

Тэгээд яг одоо ийм хэмжээний зардлыг танахаас өөр аргагүй болгоод тэвчих ёстой бүх зардлуудыг тэвчсэн юм уу гэхээр үгүй байгаад байгаа юм. Аймгийн төвүүдийн засмал зам гээд л баахан газар орсон байгаа юм. Нутгийн удирдлагуудын ордон гээд л баахан газар орсон байгаа юм. 

Тэгэхээр ингээд нэг ийм одоо эй, би, си гээд ингээд эрэмбэлэх юм бол эй дээр байгаа юмнуудаа хасчихаад си дээр байгаа юмнууд чинь яваад байгаа ийм юм ажиглагдаад байгаа юм. Тийм учраас Ж.Энхбаяр гишүүн ээ. Би энэ дээр зарчмын зөрүүтэй санал оруулахыг хүсч байна. Санал хураалгаж өгөөч. 

Ж.Энхбаяр: - Гишүүд асуулт асууж, үг хэлж дууслаа. Зарчмын зөрүүтэй саналын томьёоллоор санал хураалт явагдана. Улсын Их Хурлын гишүүн Нямаагийн Энхболд санал гаргасан байна. Батлан хамгаалах сайдын 2017 оны төсвийн багцад хичээл, үйлдвэрлэлийн дадлага хийх зардалд дайчилгааны команд штабын болон тусгай тактикийн хээрийн сургууль явуулахад шаардагдах 355 сая 607 мянга 600 төгрөгийн зардлыг нэмэлтээр суулгах гэсэн ийм санал гаргасан байна. Өөрөө алга байна. Энэ саналтай холбоотой асуулт асуух хүн байна уу? Тайлбараа хэлэх хүн байна уу? Ямар учиртай команд штабын сургууль байна вэ? Яагаад ийм зардал гарав. Яагаад орхигдсон байна вэ? Хэн хариулах вэ? Д.Даваа хариулах уу? За Г.Сайханбаяр. 4 номер. Батлан хамгаалах яам. Стратеги, бодлогын төлөвлөлтийн газрын дарга. Генерал Г.Сайханбаяр. 

Г.Сайханбаяр: - Бригадын генерал Г.Сайханбаяр асуултад хариулъя. Тодруулга хийе. Тэгэхээр дайчилгааны тухай Монгол Улсын хуулийн дагуу өнөөдөр Зэвсэгт хүчинд байгаа байлдааны сургууль, байлдааны, ард талын чиглэлийн анги салбарууд 5 жил тутамд нэг удаа дайчилгаатай өргөтгөн зохион байгуулсан байлдааны бодлоготой байлдааны тактикийн хээрийн сургуулийг зохион байгуулдаг. Команд штабын хээрийн сургуулийг. 

Тэгэхээр энэ төсөв хөрөнгийн хүндрэлтэй байдлаас шалтгаалаад 5 жил тутамд аян гүүр зохион байгуулж байх ёстой. Дайчилгаатай сургуулийг. Монгол Улсын Засгийн газар бол үндсэндээ жилд нэг анги дээр л хийж байгаа. Тэгэхээр зэрэг цикл нь бол нэг. Одоо хуулийн дагуу явагдаж байх ёстой дайчилгаатай сургууль маань 10-аас 15 жилийн циклд л нэг анги дээр оногдохоор сүүлийн 10-аад жилд ингэж явж байна. 

Харин одоо сүүлийн 10-аад жилд бол жил тутам тасралтгүй энэ сургалтыг зохион байгуулж ирсэн. Энэ жил одоо зэвсэгт хүчний 027 дугаар анги буюу батлан хамгаалах, хууль сахиулах албан хаагчдын нэгдсэн эмнэлэгтэй дайчилгаатай команд штабын сургуулийг хийсэн. Энэний ач холбогдол бол маш өндөр. Тухайн анги салбарт бэлтгэгдэж байсан, бэлтгэгдсэн бүх дайчилгаатай халагдаад явсан, бэлтгэлдээ гарсан, чөлөөндөө гарсан бие бүрэлдэхүүн нэг хоёрдугаар зэргийн бэлтгэл үүрэгтнүүд тухайн анги дээрээ эргэж хүрч ирж өөрсдийнхөө зэвсэглэл техник дээр дахин дадлага хийж эх орноо батлан хамгаалах бэлтгэлээ хангадаг ийм хууль эрх зүйн тогтолцоо юм. 

Тийм учраас одоо энэ дайчилгаатай сургуулийн асуудал бол өнөөдөр Монгол Улсын түвшинд хамгийн бага түвшинд. Өөрөөр хэлэх юм бол 5 жилд нэг удаа хийдэг, анги бүртээ хийдэг сургалт өнөөдөр 10-аас 15 жилийн циклтэй явагдаж байгаа. Энийг одоо битгий таслаачээ л гэж тайлбарлах байна. Баярлалаа. 

Ж.Энхбаяр: - Зарчмын зөрүүтэй саналаар санал хураалт явуулъя. Батлан хамгаалах сайдын төсвийн багц, команд штабын сургууль явуулах зардлыг нэмэгдүүлье гэсэн томъёоллоор. 

81.8 хувийн саналаар дэмжигдлээ. 

Улсын Их Хурлын гишүүн Л.Оюун-Эрдэнэ Батлан хамгаалахын сайдын 2017 оны төсвийн багцад гадаад албан томилолт, зочны зардалд шаардлагатай 460.0 сая төгрөгийн зардлыг нэмэлтээр суулгах. Түрүүн Батлан хамгаалахын сайд тайлбар явуулсан. Зарчмын зөрүүтэй санал. Санал хураалт явуулъя. 

90.9 хувиар дэмжигдлээ. 

Улсын Их Хурлын гишүүн Ц.Цогзолмаа, Т.Аюурсайхан нарын цэргийн эмнэлгийн төв цогцолборын нэмэлт ажлын санхүүжилт нийт 2.2 тэрбум төгрөгийг 2017 онд санхүүжих гэж тусгахаар санал оруулсан байна. Санал хураалт явуулъя. 


54.5 хувиар дэмжигдлээ.


Батлан хамгаалах салбартай холбоотой саналууд буюу зардлууд нэмэгдэж байгаатай холбоотойгоор батлан хамгаалах салбарын орлогыг Зэвсэгт хүчний хөгжлийн сангийн орлогыг 40.0 тэрбум гэснийг 50.0 тэрбум болгож өөрчлөх ийм саналыг миний бие гаргаж байна. Салбар 10.0 тэрбум төгрөг нэмж олно. Үүнтэй зэрэгцээд Б.Бат-Эрдэнэ сайд аа, 10.0 тэрбум төгрөгийн урсгал зардал танай дээр нэмэлтээр орох бололцоо бүрдэнэ. Тэр урсгал зардлынхаа хүрээнд саяын цэргийн нэгдсэн төв эмнэлэг, гадаад томилолт, саяын команд штабын сургууль болон бусад зардлуудаа шингээ. Санал хураалт. Орлого нэмэгдүүлнэ. 


90.9 хувиар дэмжигдлээ.


Г.Занданшатар гишүүний гаргасан саналууд дээр яг тухайн салбартай холбоотойгоор бид санал хураах ёстой. Таны сая батлан хамгаалах салбарын орлогыг  10.0 тэрбумаар нэмэгдүүлэх санал дэмжигдлээ. Бусад нүүрс, төсөв, санхүүтэй холбоотой зардлыг хэлэлцүүлгийн явцад Их Хурлын чуулган дээр та гаргах юм байна. Байнгын хорооны эрхлэх ажлын хүрээнд оруулахгүй юм байна. 


Г.Занданшатар гишүүний Онцгой байдлын ерөнхий газрын төсөвтэй холбоотойгоор саналын томъёолол гарсан байна. Онцгой байдлын ерөнхий газрын төсөвт 1.3 тэрбум төгрөг. Онцгой байдлын ерөнхий газрын давтан сургалтын үйл ажиллагааны зардлыг нэмье гэдэг нэг санал. Дорнод аймгийн Халхгол сумын аврах ангийн байрын гүйцээлт юм уу? Үйл ажиллагааны зардал 33 хүн гэж байгаа. Зөв үү? Тусгай хувцас хэрэглэл 4.0 тэрбум авах гэсэн ийм 4 санал орж ирсэн байна. Санал тус бүрээр нь хураана. 


Онцгой байдлын ерөнхий газрын төсөвт 1.3 тэрбум. Давтан сургалтын төв. Бид бол салбарынхаа асуудлыг дэмжээд Төсвийн байнгын хороонд шилжүүлэх нь зүйтэй байхаа гишүүд ээ. Тэгээд төсөв дээр цааш нь нягтлаад цаашаа явцгаах байх. 


90.9 хувийн саналаар дэмжигдэж байна.


Онцгой байдлын ерөнхий газрын олон нийтийн сургалтын төв. Орон тоо 33 хүн нэмэгдэнэ гэсэн ийм санал хураалт явуулъя. 


90.9 хувиар дэмжигдэж байна.


Гуравдугаар санал. Дорнод аймгийн Халхгол сумын аврах анги. Урсгал зардал 525.0 сая. Санал хураалт. 


90.9 хувийн саналаар дэмжигдэж байна.


Онцгой байдлын ерөнхий газрын тусгай хувцас хэрэгсэлд 4.0 тэрбум төгрөгийн. Санал хураалт. 


72.7 хувийн саналаар дэмжигдлээ.


Т.Бадрал генералд нэг хүсэлт. Асуулт асуухад. Батлан хамгаалах салбар бол орлогоо 10.0 тэрбумаар нэмж байж саяныхаа зардлуудаа багтаахаар үүрэг авлаа. Танай дээр орлого талдаа энэ нэмэгдэж байгаа нэг 6.0 орчим тэрбумыг олж чадах чадавхи бий юу? Тэр чадавхиа гаргаж чадвал энэ асуудал их сайн явна. 3 номер. 


Т.Бадрал: - Баярлалаа. Байнгын хороон дарга аа. Яг үнэнийг хэлэхэд одоо манайх тийм их хэмжээний орлого олдог байгууллага биш ээ. Одоо бас жилдээ нэг ойролцоогоор улсын төсөвт нэг энэ хяналт шинжилгээтэй холбоотой гээд 170-аас 180 сая төгрөгийн л орлого оруулдаг ийм байгууллага юм байгаа юм. Ний нуугүй хэлэхэд. 


Улс орны хөгжлийг араас нь түлхэж явдаг ийм байгууллага. Бидэнд одоо улс орны эдийн засагт оруулдаг хувь нэмэр нь бага мөртлөө улс орны нэгэнт тогтсон үйл ажиллагааг хэвийн байдалд нь хангах л ийм чиглэлтэй байгууллага байгаа. Уучлаарай. Баярлалаа. 


Ж.Энхбаяр: - За баярлалаа. Цөмийн энергийн комисстой холбоотой изотоп контор гээд Монгол Улсад одоо гол энэ цацрагийн үүсгүүр ашиглагдсан цацраг идэвхит материалын аюулгүй байдлыг хадгалдаг төв байдаг. Дээвэр нурсан. Яаралтай засвар хийхгүй тул энэ Улаанбаатар хотын дэргэд ойрхон байгаа шүү дээ. Бүх нийтийг хамарсан бас хүндрэл учрах бололцоотой. Энд 57.8 сая төгрөг гэсэн байна. Энийг нь нэг Байнгын хороо. Нэгэнт бодлогын байнгын хороо дэмжээд Төсвийн байнгын хороонд хүргүүлэх нь зүйтэй байхаа гэж ийм санал гаргаж байгаа юм. Энэ дээр санал хураалт явуулъя. 


81.8 хувийн саналаар дэмжигдлээ.


Зарчмын зөрүүтэй саналуудаар санал хурааж дууслаа. Төсвийн хэлэлцүүлэгтэй холбоотойгоор Байнгын хорооноос 2 тогтоол гаргая. 


Энэ ямар учиртай вэ гэвэл нэгдүгээрт. Гадаад хэргийн яаманд. Төсөвтэй холбоотойгоор гадаад улсад байгаа 46 дипломат төлөөлөгчийн газар үйл ажиллагаанд дүгнэлт хийх, байгаа боловсон хүчинд дүгнэлт хийх, зардалд дүгнэлт хийх, шаардлагатай эсэх талаар дүгнэлт хийгээд Байнгын хороонд танилцуулах. Үнэхээр шаардлагагүй орон тоо, дипломат төлөөлөгчийн газрууд нэлээн их тэлсэн. Одоо үүнийг эргэж харах цаг болсон. Гадаад хэргийн яамыг энэ дээрээ асуудлаа нэг цэгцлээд ав. Боловсон хүчнээ нэг чадавхижуулаад ав. Улс орны эдийн засаг хүндрэлтэй үед хамгийн сайн мэргэшсэн шилдэг улсуудаа томилж ажиллуул. Энэний гол зорилго юу вэ гэвэл энэ улс оронд саяын Д.Цогтбаатар гишүүний хэлдэг санхүү, хөрөнгө оруулалтыг олох, улс орноо сурталчлах. Үндсэн гол тавигдаж байгаа зорилт бол та бүхний өмнө энэ зорилт. Энэ чиглэлээр арга хэмжээгээ хийгээд ажлын төлөвлөгөө гарга. Улс төрийнх нь бүх эрсдэлийг Байнгын хороо хүлээнэ. Энийг хийж чадахгүй бол та нартай хариуцлага тооцно. 


Дахин хэлье. Мэргэжлийн бус. Зөвхөн Оросын Холбооны Улсад сууж буй 20 гаруй дипломат төлөөлөгчийн 10 гаруй нь орос хэл мэдэхгүй сууж байгаа. Янзан бүрийн дарга, цэргийн ах дүү, үр хүүхэд дипломат төлөөлөгчийн газрын нэр дээр данстай байгаа. Дипломат дугаартай машин тэрэг ашиглаж байгаа. Үүнтэй холбоотойгоор сайн муу нэрийг Монгол Улсад учруулж байгаа. Янз бүрийн хэрэг түвэгт орооцолдож байгаа. Нэлээдгүй мэдээллүүд ирсэн байгаа. Ийм үүргийг та бүхэнд өгнө. 


Батлан хамгаалах яаманд. Зэвсэгт хүчний хөгжлийн сангийн зарцуулалтуудыг Байнгын хороонд танилцуулна. Сүүлийн жилүүдэд авсан тусламжийн хөрөнгийн зарцуулалтуудыг бас тайлагнах ёстой болж таарч байна. Мөн Нэгдсэн Үндэстний мандат. Нэгдсэн Үндэстний Байгууллагын өмнө бид үүрэг хүлээсэн. Инженерийн ротыг бэлдэх. Олон улсын ажиллагаанд оруулах. Энэ нь өөрөө өнөөдрийн манай олон улсад үүрэг гүйцэтгэж байгаа салбараас илүү бодит орлого бий болгох бололцоо байгаа. 


Бид Монгол Улсын Ерөнхийлөгч амлалт авсан байгаа. Бид энийг хэрэгжүүлэх ёстой. Энийг зохион байгуулах чиглэлээр. Ийм хоёр чиглэлээр нэг талдаа төсөв, хөрөнгө бүрдүүлэх. Авсан хөрөнгө оруулалт, зээл тусламж, сангийн зарцуулалт гаргах гэсэн ийм чиглэлтэй хоёр Байнгын хорооны тогтоолыг гаргая. 


Монгол Улсын 2017 оны төсвийн тухай, Нийгмийн даатгалын сангийн тухай, 2017 оны төсвийн тухай хуулийн төслүүдийн талаархи Байнгын хорооны санал, дүгнэлтийг Улсын Их Хурлын гишүүдийн гаргасан саналын томъёололтой хамт Төсвийн байнгын хороонд хүргүүлнэ. 


Төсвийн байнгын хороонд төлөөлж санал, дүгнэлтийг Улсын Их Хурлын гишүүн Нямаагийн Энхболд төлөөлж тавьж тавина. 


Б.Бат-Эрдэнэ сайдад үг өгье. 


Б.Бат-Эрдэнэ: - Байнгын хороон дарга аа, та маш чухал асуудлыг сая хөндлөө. Одоо Монгол төрийн тэргүүн Нэгдсэн Үндэстний Байгууллага, энэ чуулган дээрээс Энхийг дэмжих ажиллагаанд оролцох оролцоогоо одоо ахиц гаргана, дээшлүүлнэ, өргөжүүлнэ. Энэ хүрээнд инженерийн ротыг оролцуулъя гээд ингээд амласан. Энэ амлалтаа биелүүлэх асуудал бол одоо зайлшгүй. Зөвхөн Батлан хамгаалах яам, Гадаад харилцааны яам ч гэдэг юм уу энэ хоёр яамны асуудал биш Монгол төрийн үүрэг болчихоод байгаа юм. Энэ чинь олон улсын нэр хүндийн асуудал шүү дээ. 


Тийм учраас бололцоо байдаг бол одоо энэ төсөв дээр бид нар маш тодорхой санал бэлдсэн. Манай хүн хүч, бүх талаасаа бэлэн байгаа. Ганцхан төсөв хөрөнгөтэй холбоотой. Нийтдээ нэг 40.0 тэрбум төгрөгийн асуудал байгаа юм. 2017 оны төсөв дээр 20.0 тэрбум төгрөгийг нь. 2018 оны төсөв дээр 20.0 тэрбум төгрөгийнх нь асуудлыг шийдчих юм бол одоо энэ инженерийн ротыг оролцуулах асуудал бол ямар ч асуудал байхгүй. 


Бид тэгээд урьдчилсан төсөөллөөр бид бол одоо техникийн нойтон түрээсээс авах төлбөрөөсөө 5 жилийн дотор одоо улсын төсвөөс гаргасан энэ 40.0 тэрбум төгрөгийг чинь эргүүлээд төлчих ийм бололцоо бидэнд бүрэн байгаа байхгүй юу. Тэгээд энэ 40.0 тэрбум төгрөгийг нэг удаагийн улсын төсөв дээр суулгах гээд байгаа юм биш. 2017 онд 20, 2018 онд 20. Энэ чинь бас одоо уг нь бололцоо ийм юм байгаа юм. Энэ асуудлыг одоо дарга минь сая та маш их чухал ач холбогдол өгч хэлсэн учраас бололцоо байвал энэ дээр одоо оруулаад өгчихвөл их чухал асуудал нэг мөр шийдэгдэх гээд байгаа юм. Би энийг л хэлэх гэсэн юм. Баярлалаа дарга аа. 


Ж.Энхбаяр: - Тийм болохоор танай орлогыг сая 40 биш 50 болголоо. 10.0 тэрбумыг нэмсэн. Тэр ажлын хүрээнд ажлаа эхэл гэсэн үүргийг Байнгын хорооноос өгч байна. 


Гуравдугаар асуудал. Та бүхэнд баярлалаа. 
Гурав. НҮБ-ын Хүнс, хөдөө аж ахуйн байгууллагын Хүнс, хөдөө аж ахуйн ургамлын генетик нөөцийн олон улсын гэрээнд нэгдэн орох тухай хуулийн төсөл /Засгийн газар 2016.06.06-ны өдөр өргөн мэдүүлсэн, зөвшилцөх/

Нэгдсэн Үндэстний Байгууллагын Хүнс, хөдөө аж ахуйн байгууллагын Хүнс, хөдөө аж ахуйн ургамлын генетик нөөцийн олон улсын гэрээнд нэгдэн орох тухай. Зөвшилцөх. Санал, дүгнэлтийг Засгийн газарт хүргүүлэхээр орж ирсэн байна. 


Ажлын хэсгийг танилцуулъя. П.Сэргэлэн Хүнс, хөдөө аж ахуй хөнгөн үйлдвэрийн сайд, Л.Баяртулга Хүнс, хөдөө аж ахуй, хөнгөн үйлдвэрийн яамны Төрийн нарийн бичгийн дарга, Б.Бидэръяа Хөдөө аж ахуйн яамны Гадаад хамтын ажиллагааны хэлтсийн дарга, Г.Эрдэнэцэцэг Хөдөө аж ахуйн яамны Газар тариалангийн бодлогын хэрэгжилтийг зохицуулах газрын ахлах мэргэжилтэн, Р.Өнөрсайхан мөн яамны Бодлого төлөвлөлтийн газрын мэргэжилтэн, Н.Баярсүх Дархан-Уул аймгийн Ургамал, газар тариалангийн эрдэм шинжилгээний хүрээлэнгийн ерөнхий захирал гэсэн бүрэлдэхүүн байна.  

Хэлэлцэж буй асуудлын талаархи танилцуулгыг Засгийн газрын гишүүн, Хүнс, хөдөө аж ахуйн сайд П.Сэргэлэн танилцуулга хийнэ. 3 номерын микрофон асаая. 

П.Сэргэлэн: - Байнгын хорооны дарга, гишүүд ээ, 

Нэгдсэн ҮНдэстний Байгууллагын Хүнс, хөдөө аж ахуйн байгууллагаас санаачлан Ургамлын генетик нөөцийг хадгалж хамгаалах, тогтвортой ашиглах замаар даян дэлхийн хүнсний хангамж, аюулгүй байдлыг хангах зорилгоор Хүнс, хөдөө аж ахуйн ургамлын генетик нөөцийн олон улсын гэрээг баталж 2004 оноос үйлчилж эхэлсэн бөгөөд одоогийн байдлаар дэлхийн 143 орон нэгдээд байна. 

Энэхүү гэрээний үндсэн зорилго нь хүнс, хөдөө аж ахуйн ургамлын генетик нөөцийг хадгалах, тогтвортой ашиглах. Түүнийг ашигласнаас бий болсон ашгийг Биологийн олон янз байдлын конвенцийн зарчимтай уялдуулан шударга тэгш хуваарилах замаар хөдөө аж ахуйн тогтвортой хөгжил, хүнсний аюулгүй байдлыг хангах гэж тодорхойлсон. 

Хөрс, уур амьсгалын өөр бүсүүдэд дасан зохицсон таримал болон тэдгээрийн зэрлэг овог төрөл зүйлийн генетик нөөцийг хамгаалах, хадгалах, ашиглах, мэдээллийн сан байгуулах ажлыг эрчимжүүлэхэд төрөөс тодорхой бодлогоор дэмжихээс гадна олон улсын хамтын нийгэмлэгийн дэмжлэгийг өргөнөөр хүртэх боломжийг бүрдүүлэн ажиллах зайлшгүй шаардлагатай байгаа юм. 

Тиймээс гэрээнд нэгдэн орсноор манай орны газар тариалангийн үйлдвэрлэлийг нэмэгдүүлэх, эрчимжүүлэхэд нэн шаардлагатай ган, халуун, өвчин хортонд тэсвэртэй, ургац өндөртэй, чанартай хүнс, тэжээлийн шинэ таримал, түүний сортуудыг бий болгох, сайжруулахад дэлхийн таримал, ургамлын генетик нөөцийг чөлөөтэй ашиглах төдийгүй энэхүү гэрээний дэргэдэх сангийн хөрөнгөнөөс шаардагдах хөрөнгө, санхүүжилтийг авч ашиглах боломж бүрдэх юм. Түүнчлэн ургамлын генетик нөөцийг хадгалж, ашиглах ажлыг сайжруулахад шаардлагатай техник, технологийн дэмжлэг авах, боловсон хүчнийг чадавхижуулах чиглэлээр олон улсын хамтын нийгэмлэг болон бусад донор байгууллагуудын дэмжлэгийг хүртэх өргөн боломж нээгдэнэ. 

Олон улсын гэрээнд нэгдэн ороход хүнс, хөдөө аж ахуйн байгууллагын бүх гишүүд, хүнс, хөдөө аж ахуйн байгууллагын гишүүн бус боловч НҮБ-ын гишүүн бүх улсууд, эсвэл түүний мэргэжлийн агентлагууд, мөн Олон улсын атомын энергийн агентлагт тус тус нээлттэй бөгөөд энэхүү гэрээнд нэгдсэн орсон улс орнуудын хувьд ямар нэгэн мөнгөн төлбөрийн үүрэг хүлээдэггүй болно. 

Цаашид хүнс, хөдөө аж ахуйн ургамлын генетик нөөцийг хадгалж хамгаалах, судалж ашиглах чиглэлээр НҮБ-ын Хүнс, хөдөө аж ахуйн байгууллагаас хэрэгжүүлэх үйл ажиллагаа, дэмжлэгүүд нь энэхүү олон улсын гэрээний үзэл баримтлалаар явагдах болсныг онцлон тэмдэглэж байна. Тиймээс газар тариалангийн салбарын хөгжил, дэвшилд үзүүлэх ач холбогдлыг харгалзан үзэж энэхүү олон улсын гэрээнд нэгдэн орох төслийг танилцуулж байна. 

Анхаарал тавьсанд баярлалаа. 

Ж.Энхбаяр: - П.Сэргэлэн сайдад баярлалаа. Асуулт асуух гишүүд нэрээ өгнө үү? Алга байна. Үг хэлэх гишүүд байна уу? Д.Цогтбаатар гишүүн асууя. 

Д.Цогтбаатар: - Тэгэхээр наад гэрээнд чинь орсноор Монгол Улсад яг одоо ийм ашиг тустай юмаа гэсэн тооцоод гаргаад ирсэн тооцоо байна уу? Өөрөөр хэлбэл. За биднээс мөнгө гарахгүй юм байна. Гэхдээ энэ нь Монгол Улсын одоо хөдөө аж ахуйн салбарт юм уу, мал эмнэлгийн салбарт юм уу. Тийм ээ. Ийм хэмжээний ашиг орлогыг бий болгох боломжтой юмаа гэдэгт ч юм уу. Тийм үр ашгийн тооцоог л сонсмоор байх юм. 

Ж.Энхбаяр: - П.Сэргэлэн сайд хариулъя. 3 номер. 

Н.Баярсүх: - Ургамал, газар тариалангийн хүрээлэнгийн захирал Н.Баярсүх. Би энэ асуултад хариулъя. Хүнс, хөдөө аж ахуйн ургамлын генетик нөөцийн олон улсын гэрээнд бид элссэнээр юуны түрүүнд одоо энэ дэлхий даяараа байгаа Нэгдсэн Үндэстний Байгууллагын Хүнс, хөдөө аж ахуйн байгууллагын дэргэдэх олон улсын 12 төвд өнөөдөр хадгалагдаад дэлхий дахинд ашиглагдаж байгаа генетик нөөцийн материалаас манай орон бид чөлөөтэй үнэ төлбөргүй ашиглаад өөрсдийнхөө таримал ургамлуудын сортуудыг сайжруулж ургац нэмэгдүүлэх замаар ингээд газар тариалангийн үйлдвэрлэлийг нэмэгдүүлэх ийм боломж бүрдэж байгаа. Энэ бол хамгийн том боломж нь өөрөө энэ юм байгаа юм. 

Хоёрт нь, энэ сангийн, энэ гэрээний дэргэд олон улсын бас том сан ажилладаг. Энэ сангаас жил болгон нэг 6-гаас 10 сая долларын төсөв гаргаад хөгжиж байгаа болон буурай хөгжилтэй орнуудын хүнс, хөдөө ахуйн ургамлын генетик нөөцийг одоо сайжруулах чиглэлийн судалгааны төслүүд. За тэгээд техник, тоног төхөөрөмж чадамжийг дээшлүүлэх чиглэлийн төслүүдэд дэмжлэг үзүүлдэг ийм гэрээ юм байгаа юм. Тэгэхээр энэнээс бид бас хүртэх ийм л бололцоо үүсэх юм байгаа юм. 

Тийм. Тэгэхээр эдийн засгийн тооцооллын хувьд бол бид одоо эндээс шууд одоо юу гэдэг юм төчнөөн сая, тэдэн тэрбум төгрөгийн юу гарна гэдэг тооцоолол хийх бололцоогүй. Энэ нь өөрөө цаагуураа өнөөдөр эдийн засагт ямар өгөөж өгч байгаа вэ гэхээр өнөөдөр шинжлэх ухааны байгууллагууд шинэ сорт гаргах чиглэлээр хийгдэж байгаа ажлуудад одоо ашиглах гол тэр генетик материалыг л бид нар чөлөөтэй авах ийм боломж нь бүрдэх юм байгаа юм. 

Ж.Энхбаяр: - За баярлалаа. Тодруулах зүйл бий юу? Д.Цогтбаатар дарга. За баярлалаа. Санал хураалт явуулъя. 

Нэгдсэн Үндэстний Байгууллагын Хүнс, хөдөө аж ахуйн байгууллагын хүнс, хөдөө аж ахуйн ургамлын генетик нөөцийн олон улсын гэрээнд нэгдэн орохыг дэмжиж Засгийн газарт гарын үсэг зурахыг зөвшөөрье гэсэн томьёоллоор санал хураалт явуулъя. 

81.8 хувийн саналаар дэмжигдлээ.

Уг асуудлыг хэлэлцсэн тухай Байнгын хорооны хуралдааны тэмдэглэл, санал, дүгнэлтийг Засгийн газарт хүргүүлнэ. П.Сэргэлэн сайдад баярлалаа. 
Дөрөв. Ажлын хэсэг байгуулах тухай асуудал

Дараагийн асуудал. Ажлын хэсэг байгуулах асуудал байгаа. Улсын Их Хурлын гишүүн Л.Оюун-Эрдэнийн саналаар Монголын соёл иргэншлийн аюулгүй байдлыг хангах, үндэсний түүхээ хадгалж хамгаалж, хөгжүүлэх, эх оронч үндэсний үзлийг дээдлэх, төлөвшүүлэх, хүүхэд, залуучуудад түүх, соёл, уламжлалаа гүнзгий таниулах, түүх соёлын дурсгалт болон үнэт зүйлсийг хамгаалах, сэргээх. Монголын нууц товчоонд дурдагдсан түүхийн дурсгалт газрууд, Монголын их бага хаадын төрсөн газруудыг тогтоон нэгдсэн ойлголтод хүрч гадаад улсад сурталчлах зорилгоор санал, дүгнэлт гарган Байнгын хорооны хуралдаанд танилцуулах үүрэг бүхий ажлын хэсгийг байгуулах ийм асуудал байна. Үүнтэй холбоотойгоор Л.Оюун-Эрдэнэ гишүүн тайлбар хэлэх зүйл байна уу гишүүдэд. Л.Оюун-Эрдэнэ гишүүний микрофоныг асаагаарай. 

Л.Оюун-Эрдэнэ: - Энэ талаар би Байнгын хороон дээр өмнө нь бас санал гаргаж байсан юм. 2 үндэслэл байгаа юм. Нэг нь бол энэ манай одоо их бага хаадтай холбоотой энэ төрсөн газар, төрсөн өдөр нь маргаантайгаас болоод. Нэрийг нь дурдаад яах вэ зүгээр. Хоёр өөр улс манай одоо Чингис хаан болон бусад хаадын төрсөн газар дээр судалгааны ийм ажил хийгдэж байгаа мэдээлэл одоо бидэнд ирсэн. Үүнийг бас Байнгын хорооны холбогдох удирдлагууд, бас Засгийн газрын Хэрэг эрхлэх газрын даргад танилцуулсан байгаа. 

Тэгэхээр энэ бол бас үндэсний аюулгүй байдал, ялангуяа энэ түүх, соёлын дурсгалт өвийг хамгаалах талаасаа нэлээн асуудал бас байна гэж үзэж Аюулгүй байдлын байнгын хороон дээр энэ асуудлыг тавьж байгаа. 

Хоёрдугаарт нь, яах вэ Түүхийн хүрээлэнгийн хүмүүстэй би бас уулзсан. Эрдэмтэн судлаачдын дунд байдаг бас энэ үл ялиг маргаантай асуудлыг цэгцлэхгүй бол бас болохгүй нь. Ялангуяа энэ түүх, соёлын дурсгалт газар энэ хаадын төрсөн нутагтай холбоотой асуудлыг энэ google дээр ч юм уу тэмдэглэж олон улсын хэмжээнд хүлээн зөвшөөрүүлэхгүй бол болохгүй байна гэдэг ийм үндэслэлүүд гарсан юм. Тэгээд үүнийг Байнгын хороон дээр одоо Боловсрол, соёл, шинжлэх ухааны яам, Байгаль орчин, аялал жуулчлалын яам, Зам, тээврийн яам болон холбогдох их дээд сургууль болон судлаачдыг оролцуулсан ийм ажлын хэсгийг байгуулж энэ асуудлыг энэ ондоо багтааж мухарлахгүй бол бас болохгүй байгаа ийм нөхцөл байдал үүсээд байгаа. 

Ж.Энхбаяр: - За асуудалтай холбоотойгоор асуулт асуух гишүүд байна уу? Үг хэлэх гишүүд. Г.Занданшатар гишүүн, Нямаагийн Энхболд гишүүн. 

Г.Занданшатар: - Энэ Үндэсний аюулгүй байдлын зөвлөл дээр үүнтэй холбоотой нэг тийм судалгаа энэ тэр хийгддэг байж магадгүй. Хийгдэж байгаа байх. Тэгээд тэрэнтэй ер нь хамтарч ажиллах, ярих асуудал яригдсан болов уу? Тийм л нэг асуулт байна. 

Ж.Энхбаяр: - Л.Оюун-Эрдэнэ гишүүн хариулъя. 

Л.Оюун-Эрдэнэ: - Түүхийн хүрээлэнгийнхэнтэй зүгээр уулзаж байхад энэ асуудал бол ямар нэгэн байдлаар нэгдсэн шийдэлд хүрч яг ингэж эцсийн байдлаар яригдсан зүйл бол одоогийн байдлаар байхгүй байгаа. Гол зорилго нь бол энэ Аюулгүй байдлын байнгын хорооноос гарсан санал, эрдэмтдийн санал, холбогдох гурван яамдын саналыг үндэслээд одоо Их Хуралд танилцуулах болон Үндэсний аюулгүй байдалд санал хүргүүлэх нь гол зорилго байгаа юм. 

Ж.Энхбаяр: - Нямаагийн Энхболд гишүүн асууя. 

Н.Энхболд: - Байнгын хороонд танилцуулаад яана гэнэ ээ? Хаана санал хүргүүлнэ гэнэ ээ? Ямар нэгэн шийдвэр гаргуулах юм яриад байна уу? Эрдэм шинжилгээний ажил хийх тухай юм яриад байна уу? Зүгээр чиг өгүүлэх тухай юм яриад байна уу? 

Ж.Энхбаяр: - Л.Оюун-Эрдэнэ гишүүн. 

Л.Оюун-Эрдэнэ: - Энэ болохоор яах вэ жишээлбэл Байгаль орчин, аялал жуулчлалын яаман дээр болохоор аялал жуулчлалын газар гээд нэг тусдаа чиг үүрэгтэй байгууллага. Боловсрол, соёл, шинжлэх ухааны харъяанд болохоор Түүхийн хүрээлэн, Шинжлэх ухааны академи нь ингээд байгаад байдаг. Тэгэхээр ингээд ажлын хувьд бас тодорхой уялдаагүйгээс болж энэ асуудал бас үүссэн ийм зүйл харагдаад байгаа юм. 

Зам, тээврийн яам ч гэсэн одоо жишээлбэл тэр нөгөө тэмдэглэлтэй холбоотой энэ асуудал дээр бас оролцох зайлшгүй шаардлагатай гэж үзсэн. Ингээд би холбогдох сайдуудтай нь бас бүгдтэй нь холбогдоод энэ асуудлыг ерөнхийдөө цэгцлэх нь зүйтэй. Тэгээд энэ дээр цаг алдаж бас болохгүй болчихоод байгаа юм. Тэгэхээр энэ дээр ажлын хэсэг гараад ерөнхийдөө одоо холбогдох яамдуудад Байнгын хороон дээрээс чиглэл өгөөд Их Хурал дээр болон Үндэсний аюулгүй байдал дээр энэ асуудлыг илүү яаравчлуулах ийм тодорхой чиг үүрэгтэй ажлын хэсэг гэж ойлгож болно гэсэн. 

Ж.Энхбаяр: - Байнгын хорооны ажлын хэсэг маань өөрөө ийм санал, дүгнэлт гаргана гэж ойлголоо. Зөв үү? Гол зорилго нь юу вэ гэвэл Монголын нөгөө их хаадын төрсөн цаг хугацаа, газар, дурсгалт газар. Үүнтэй холбоотойгоор бусад улс орнуудаас бас булаацалдаж байгаа. Яг энэ чиглэлээр бүр олон улсын эрдэм шинжилгээний хурлууд зарласан, хийсэн. Улс төрийн бүр дүгнэлт гаргах гэж байгаа ийм зүйлүүд сонсогдож эхэллээ л дээ. Үүнтэй холбоотойгоор бид өөрсдөө энэ Монголчуудын гал голомтыг сахиж байгаа бид энэ асуудал дээр яаралтай холбогдох мэргэжлийн байгууллагууд, түүхч, шинжээч, бүхий л одоо шинжлэх ухааны байгууллагын археологийн улсуудыг оролцуулаад ер нь нэг мөр ойлголцолд хүрье. Дэндүү удаан цаг хугацаа алдаж байна. Энэ асуудлыг нэг мөр болгохгүй бол өөрөө бас цаашид залруулшгүй ийм алдаанд хүрэх магадлал үүсч байна гэдгийг Л.Оюун-Эрдэнэ гишүүн санал гаргасан. Тэгээд ийм ажлын хэсэг гаргая. 

Ажлын хэсгийн ахлагч нь бол Л.Оюун-Эрдэнэ гишүүнийг ажлын хэсгийн ахлагчаар томилох ийм саналтай байгаа юм. Тэгээд манай Байнгын хорооны гишүүд саналаар оролцоно. Ажлын хэсэгт мэргэжил, арга зүйн туслалцаа үзүүлэх ажлын дэд хэсгийг одоо холбогдох мэргэжлийн байгууллагууд, холбогдох яамдаас нь нэлээн өргөн бүрэлдэхүүнтэй оруулахаар ийм санал бэлдсэн байгаа. 

Бид эхний ээлжинд ажлын хэсгийн ахлагчаар Улсын Их Хурлын гишүүн Л.Оюун-Эрдэнийг томилъё гэсэн ийм санал хураалт явуулъя. 

54.5 хувийн саналаар дэмжигдлээ.

Ингээд Л.Оюун-Эрдэнэ гишүүн та өөрөө ажлын хэсгийн гишүүдээ оруулах эрх танд байгаа. Ямар ямар гишүүнийг энд оролцуулан ажиллуулах вэ гээд. Байнгын хорооны ажлын алба танд мэргэжил, арга зүйн бүрэн туслалцааг үзүүлнэ. Холбогдох яам, Тамгын газраас дайчлах, оролцуулах, мэргэжлийн багаа бүрдүүлээд тэгээд амжилттай ажиллахыг хүсье. 

Өнөөдрийн Аюулгүй байдал, гадаад бодлогын байнгын хорооны хуралдаанаар хэлэлцэх асуудал дууслаа. Идэвхитэй оролцсон гишүүддээ баярлалаа. 

Одоо үргэлжлээд Төрийн байгуулалтын байнгын хороо хуралдана. Төрийн байгуулалтын байнгын хорооны гишүүд энд үлдэхийг хүсч байна. Баярлалаа. 

Хуралдаан 2 цаг 31 минут үргэлжилж, 16 цаг 59 минутад өндөрлөв.

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ

